
Forspjall
Forsíðumynd þessa heftis Súlna er tekin úr lofti af hinum gamla 
kirkjustað Siglunesi, austan Siglufjarðar. Myndina tók Steingrímur 
Kristinsson á Siglufirði, veffang www.sk21.is, árið 2004. Hún tengist 
umfjöllun um forn guðshús og dýrlinga í þessu hefti. Siglunes þótti 
ætíð fremur afskekkt, helst var fært þangað sjóleiðina, og mjög sér-
stakt er að enginn máldagi (eignaskrá) miðaldakirkjunnar þar hefur 
varðveist því að biskupar fyrri tíma virðast lítt hafa sinnt staðnum 
(sjá bls. 80-81). Steingrími er hér með þakkað kærlega fyrir leyfi til 
birtingar myndarinnar.

Undirritaður færir einnig öllum öðrum höfundum efnis eða út
vegendum þess bestu þakkir fyrir góða samvinnu. Samstarfið við 
aðra í ritnefnd, þau Ásu, Jón og Kristínu, hefur verið frábærlega gott, 
og hefur það ágæta fólk komið einkar vel að gerð og öflun efnis að 
þessu sinni, sem raunar fyrr. Ritnefndarfundir hafa verið haldnir, 
þeir hafa ekki endilega verið langir en reynst mjög gagnlegir. 

Sérstaklega eru hér með Herði Geirssyni á ljósmyndadeild Minja
safnsins á Akureyri færðar prýðisþakkir fyrir útvegun mynda, sem 
fyrr.

Þess er óskað eins og fyrr að sem flestir leggi Súlum lið. Einkum 
eru vel þegnar greinar og myndir sem snerta eyfirska sögu að meira 
eða minna leyti, og þurfa þættirnir ekki að vera langir. Netfang 
undirritaðs er banna@simnet.is, heimasími 4564119.

Ritstjóri



Ég hef verið leidd í gegnum lífið

Viðtal Kristínar Aðalsteinsdóttur 
við Ásgerði Snorradóttur

Á Eyrinni
Ég man fyrst eftir mér á Hríseyjargötunni þegar ég var fjögurra ára. 
Mamma var að klæða systur mína í gulan galla og ég spurði hvort ég 
mætti koma með. Mamma neitaði. Ég vissi að hún væri að fara eitt-
hvað með systur mínar tvær, þær Guðlaugu og Ólöfu. Þá var hún að 
fara með skipi til Ísafjarðar og yfirgefa mig og pabba. Þau mamma 
og pabbi voru að skilja. Foreldrar mínir voru Sigrún Bárðardóttir og 
Snorri Sigfússon. Ég vissi seinna að mömmu leiddist á Akureyri þótt 
hún hefði ýmis þægindi sem aðrir bjuggu ekki við, til dæmis höfðu 
þau vinnukonu og bjuggu í einbýlishúsi sem pabbi hafði byggt á 
Eyrinni, að Hríseyjargötu 16.

Ég varð eftir hjá föðurafa mínum og ömmu og ólst upp hjá þeim í 
Fjólugötu 10. Þau voru í raun foreldrar mínir sem mér þótti mjög 
vænt um. Afi minn, Sigfús Baldvinsson, var skipstjóri og síðar út
gerðarmaður. Hann var með síldarsöltun á Siglufirði en einnig á 
Húsavík og á Eskifirði. Hann rak lengst af netagerð hér á Akureyri. 
Áður en afi byrjaði í síldarútgerðinni var hann skipstjóri. Amma, 
Ólöf Guðmundsdóttir, var fyrst og fremst húsmóðir en fylgdi afa 
gjarnan þangað sem hann var með sín fyrirtæki. Við afi vorum mjög 
náin, enda var ég eina barnið sem hann ól upp, því að þegar hans 
börn voru að alast upp var hann mest á sjó. Amma Ólöf var mikill 
húmoristi, hún var skemmtileg og hún var gjafmild, sífellt að sinna 
gestum og fólki úti í bæ, söng og spilaði mikið á orgel helstu dæg-
urlögin þegar vinkonur mínar komu í heimsókn. Þeim fannst svo 
gaman að koma heim til mín því að það var svo mikið líf í kringum 
ömmu. Hún kunni mikið af skemmtilegum sögum, það var gott að 
vera nálægt henni. Afi og amma töluðu mikið við okkur á kvöldin. 
Þau töluðu aldrei illa um fólk þótt þau töluðu um menn og málefni.

Ég var ekki brotin eftir skilnað foreldra minna og ég man ekki 
beinlínis eftir að ég hafi saknað mömmu en þegar ég sá fallega konu 

þá lét ég mig dreyma um að hún væri mamma mín. Ég man sérstak-
lega eftir konu sem vann í gjafabúð í miðbænum, hún var svo falleg 
og ég hugsaði: „kannski er hún mamma mín.“ Þetta kom oft fyrir. 
Mér finnst að mamma hafi ekki beinlínis ætlað sér að yfirgefa okkur, 
að hún hafi vonað að pabbi myndi ganga á eftir henni og tæki á móti 
henni síðar. Fjórum árum eftir að mamma fór kom hún í heimsókn. 
Ég hafði verið að hjóla inn að Gróðrarstöð og þegar ég kom heim 
var mamma komin í Fjólugötuna. Ég var átta ára og hafði ekki séð 
hana í fjögur ár. Það eina sem ég man og veit var að ég hugsaði að ég 
vildi frekar að Rósa væri mamma mín því að hún saumaði svo fallega 
kjóla á mig og heklaði dúkkukjóla á dúkkurnar mínar, Rósa var svo 
góð, ég vildi enga aðra mömmu. Pabbi hafði nefnilega kynnst Rósu 
Sumarliðadóttur nokkru áður og var áreiðanlega ekki tilbúinn til að 
taka við mömmu. Rósa var berklasjúklingur á Kristnesi, þau pabbi 
kynntust þegar hann var að heimsækja Guðrúnu, systur sína, sem var 
líka á Kristnesi með berkla. Rósa og pabbi eignuðust Brynjólf sem 
hefur alltaf verið mér mjög náinn og góður bróðir. 

Mamma hafði fyrst farið til Ísafjarðar þar sem hún skildi Ólöfu 
systur eftir hjá foreldrum sínum sem bjuggu þar og síðar í Bol-
ungarvík. Þá var Ólöf þriggja ára, hún var svo hjá ömmu og afa þar 
til amma dó. Afi, Bárður Jónsson, var útvegsbóndi en um aldamótin 
1900 var hann formaður á áraskipi og reri út á Ísafjarðardjúp til 
fiskjar. Síðar var hann skipstjóri á mótorbát, Mávinum. Sá bátur fórst 
en mannbjörg varð sem var mikið afrek. Amma mín, Sigrún Guð-
mundsdóttir, tók sér margt fyrir hendur. Þau byggðu húsið Ytri-
Búðir í Bolungarvík. Það er gaman að segja frá ömmu Sigrúnu. Hún 
var mikil kona og merkileg, ég var hjá henni sumarið sem ég var 10 
ára og gleymi henni aldrei. Hún lét okkur finna hve mikilvægt það 
væri að fara vel með og fullnýta allt enda varð allt að peningum í 
höndunum á henni. Hún var með rófnarækt og seldi grænmeti, hún 
bjó til hnoðmör og seldi, hún prjónaði, saumaði og spann, litaði 
band úr jurtum, bjó til skó úr blómum á dúkkurnar okkar og seldi 
handavinnuna sína en auk þess alls konar meðöl og áburð úr jurtum 
sem hún bjó til. Amma var líka mikil garðyrkju- og blómakona. Það 
varð allt að list í höndunum á henni. Þá var hún líka með kúabú og 
kindur, bjó til osta og seldi afurðirnar. Hún lét þetta ekki duga held-

ur kenndi hún fólki að sauma og prjóna. Henni fannst lítið til 
kunnáttu minnar koma þegar ég kom fyrst til hennar, henni fannst 
sem ég kynni nánast ekkert og fannst ég kunna lítið til heimilisstarfa. 
Móðursystir mín sagði að það væri álitið að hún hafi verið komin af 
Böskum sem stunduðu hvalveiðar við Vestfirði, en þeir þóttu dug-
legir og hefðu peningavit. Snemma í búskap þeirra afa vildi hún 
kaupa landið Eskihlíð í Reykjavík og allt það svæði þar sem Hagkaup 
var allra fyrst. Afi hafnaði því alveg, hann vildi ekki flytja frá Bol-
ungarvík, búskapur og sjómennska áttu hug hans allan. Afa þótti 
óskaplega vænt um skepnurnar en hann var með fjárhúsin innst inni 
í Bolungarvík en fjárhópurinn var venjulega rekinn inn í Súganda-
fjörð og þar var féð fram á haust en var þar líka á beit á veturna. For-
ystukindin hans afa hét Gulla, en hún virtist gáfaðri en flestar aðrar 
skepnur. Eitt haustið skilaði hún sér ekki og fannst ekki við leit, ætli 
hún hafi ekki viljað hlífa lömbunum. Eitt sinn þegar komið var fram 
á vetur vaknaði afi við að honum fannst bankað, hann fór út og þá 
stóð Gulla fyrir utan hús og jarmaði sárt. Afi áttaði sig á að hún væri 
að kalla eftir hjálp. Hann fór á eftir henni og alla leið til Súganda-
fjarðar í gegnum dalverpi. Þar leiddi þessi forystukind afa að skafli 
þar sem voru tvö lömb á kafi í snjó. Já, þetta er sönn saga.

Sjálf fór mamma strax að vestan til Reykjavíkur með Guðlaugu 
systur og kom henni fyrir á barnaheimilinu Sumargjöf. Síðar fór 
Guðlaug til Margrétar Jónsdóttur, afasystur okkar, í Bolungarvík. 
Margrét setti það skilyrði að hún tæki hana aðeins til frambúðar. Það 
var gæfa Guðlaugar. Frá Reykjavík fór mamma til Stokkhólms og 
lærði framreiðslu og að sjá um „köld borð“ fyrir veitingastaði. 
Mamma bjó síðar á Akranesi þar sem hún eignaðist tvö börn, þau 
Bárð og Margréti Sigrúnu.

Ég átti góða æsku, ég var lánsöm í uppvextinum. Það var skemmti-
legt að alast upp í Fjólugötunni því samheldnin á milli fólks og 
krakkanna var mikil. Við krakkarnir vorum sem einn, enginn var skil-
inn eftir útundan, ég veit að ég passaði vel upp á það sjálf að allir 
væru með. Við vorum í slábolta, fallin spýta og í eltingaleikjum, þess-
um leikjum sem allir krakkar léku á þessum árum. Það voru margir 
krakkar í flestum húsanna, krakkaskarinn var stór. Það myndaðist 
mikil vinátta milli okkar sem áttum heima í Fjólugötunni og þessi 

vinátta hefur alltaf haldist. Það segi ég satt. Við vorum líka á skíðum í 
Brekkugötunni og á skautum á neðri íþróttavellinum. Svo vorum við 
í Þór og kepptum í handbolta og ég tók mikinn þátt í æskulýðsfélagi 
kirkjunnar. Ég var líka í nokkur ár í skátastarfi, það var svo skemmti-
legt í útilegum í Valhöll, ungu konurnar, foringjarnir, voru svo góðar 
við okkur og kenndu okkur margt. Ég var látin leika í leikritum í 
skólanum og tók þátt í spurningakeppnum. Mér var hampað. Eiríkur 
Sigurðsson var kennarinn minn, hann kenndi mér upplestur og ég las 
á skólaskemmtunum, hann æfði mig í framsögn. Þetta var mér allt 
mikil hvatning og æfing fyrir lífið. Ég átti góða leikfélaga, gekk vel í 
skóla, var aldrei feimin, ég átti ekki erfitt með að tala við fólk, sjálfs-
mynd mín var sterk. Við æskuvinkonurnar erum enn góðar vinkonur. 
Besta vinkona mín frá þessum árum, Þorgerður Jörundsdóttir, hefur 
alltaf staðið með mér og veitt mér mikinn styrk í gegnum þykkt og 
þunnt. Það ná í raun engin orð yfir þá vináttu sem hún hefur sýnt 
mér. Þessi góðu æskuár, þar sem ég naut trausts, kærleiks og vináttu, 
var góð undirstaða fyrir þá erfiðleika sem ég mætti síðar í lífinu.

Ég veiktist illa þegar ég var tíu ára. Ég hafði verið sprautuð við 

Systkinin, frá v. Ólöf, Brynjólfur, Guðlaug og Ásgerður Snorrabörn. 
Ljósmynd úr fórum Ásgerðar Snorradóttur, sama á við um næstu sjö myndir.

kúabólu en hafði nuddað einhverju efni af stungunni í annað augað á 
mér. Við það kom illt í augað og ég fárveiktist. Þar sem ég lá í rúm-
inu heyrði ég lækni segja við ömmu: „Barnið er dauðvona.“ Ég lá í 
marga daga á gamla spítalanum við Spítalaveg og mér fannst ég vera 
að deyja en mér leið ekki illa, ég man ekki til þess. Ég heyrði sagt að 
það hefði litið út eins og ég hefði fengið kúabólu í augað. Helgi 
Skúlason augnlæknir átti að taka úr mér augað þarna strax. Ég man 
mjög vel að amma og afi voru skelfingu lostin, ég sá að þau skulfu af 
ótta. En þegar til kom fannst Helgi ekki, hann hafði víst farið á 
kennderí. Um þetta leyti hafði amma talað við Margréti frá Öxna
felli en eins og margir vita var Margrét lækningamiðill. Þær amma 
voru vinkonur og því leitaði amma til hennar. Það er svo skrýtið en 
ég man ekki eftir því að hafa verið hrædd þessa daga. Ég fann fyrir 
einhverri ró, ég fann fyrir styrk, einhverju utan þess sem við vitum 
og sjáum. Mér batnaði og augað slapp alveg, það sást aldrei neitt á 
auganu eftir þessar hremmingar.

Amma og afi treystu mér fyrir ýmsu sem skipti máli, ég byrjaði 
snemma að hjálpa afa á skrifstofunni, byrjaði til dæmis snemma að 
reikna út laun. Þegar ég var níu ára treysti afi mér fyrst fyrir því að 
sjá um peninga og það varð mitt aðalstarf síðar í lífinu, að sjá um 
peninga og bókhald. Afi var heyrnarskertur, hann heyrði illa en fór 
oft í viðtöl. Þá tók hann mig oft með sér. Ég hef grun um að ég hafi 
talað í einhverri tónhæð sem hentaði honum og hann gat líka lesið 
af vörum. 

Unglingsárin
Um haustið 1959, þegar ég var sautján ára, fór ég að vinna í Akur-
eyrarapóteki hjá Oddi gamla apótekara Thorarensen. Oddur átti 
erfitt með mál. Hann hafði fengið heilablæðingu og raddböndin 
lömuðust. Ég var fljótt sett í vinnu með tveimur eldri lyfjafræðing-
um þar sem lyfjaafgreiðslan í apótekinu fór fram. Þar aðstoðaði ég 
við að telja lyf og blanda mixtúrur en skrifaði líka á ritvél fyrir lyfja-
pakkningar. Ég lærði mikið hjá þessum herramönnum. Þarna vann 
ég á veturna en var á Siglufirði hjá afa á sumrin. Þar saltaði ég síld 
og vann á skrifstofunni. Ég vann mikið eins og margir á þessum 
árum, á næturnar á síldarplani en á daginn á skrifstofunni hjá afa. 

Það var magnað að upplifa síldarárin. Allir voru eitthvað svo glaðir. 
Þarna gerðist líka margt furðulegt. Eitt sinn í landlegu voru öll skip 
inni, norsk, finnsk og íslensk. Nýlega sá ég blaðagrein þar sem sagt 
var að skipin hafi verið yfir 180 þegar þetta var. Þá var haldið ball á 
Hótel Höfn en aðeins lítill hluti fólksins komst á ballið. Það varð allt 
vitlaust fyrir utan, allir vildu komast á ballið, mikill troðningur og 
læti. Lögreglan brást við með því að kasta táragasi inn í danssal 
hótelsins. Fólkið varð auðvitað ofsahrætt og reitt og þusti út um 
glugga til að komast út. Ég var að dansa þarna inni þegar vinur minn 
sagði að við yrðum að koma okkur út um glugga. Lögreglan réð víst 
ekki við neitt. Við vorum þarna nokkrir krakkar saman sem gengum 
svo í rólegheitum inn í fjörð á meðan lætin voru að fjara út.

Snorri, pabbi minn, var bryggjuformaður á plani hjá afa á Siglu-
firði. Eitt sinn kom þarna sænskur greifi sem mikið var litið upp til 
en hann var eigandi Abba síldarverksmiðjanna í Svíþjóð. Greifinn 
varð mjög hrifinn af vinnubrögðunum á planinu hjá pabba og vildi 
kaupa alla kryddsíldina og sykursöltuðu síldina á planinu hans. En 
þannig var að síldarútvegsnefnd sá um alla sölu á síldinni. En hvernig 
sem á því stóð náði greifinn að kaupa síldina. Hann vildi líka bjóða 
mér til Svíþjóðar en þá sagði afi stopp. Það kæmi alls ekki til greina. 
Ég var 15 ára. Gott hjá honum. 

Að skynja annað en það sem sést
Afi Sigfús átti sér draumamann sem var Sigfús, afi hans, hann hafði 
oft komið til hans í draumi og sagt honum hvar skyldi fiska. Eitt sinn 
var afi staddur út af Vestfjörðum, þar voru margir bátar á sjó og mikið 
fiskirí. Þetta var upp úr 1920. Þá sagði hann mér að hann hefði allt í 
einu orðið skelfilega syfjaður og fannst hann verða að leggja sig 
augnablik, en hann vaknaði upp við það að einhver kallar til hans og 
segir honum að hann verði að fara í land, já, í öllu þessu mikla 
fiskiríi. Hann hlýddi kallinu, sigldi í var við Grænuhlíð og keyrði 
fram hjá mörgum bátum. Aðrir kölluðu til hans og spurðu hvort 
hann ætlaði að fara úr torfunni. En rétt um það leyti sem hann 
komst í var skall á brjálað veður. Afi fylgdi draumum sínum og inn-
sæi. Ég var alin upp við að heyra af draumunum hans afa míns.

Þegar Talisman, EA 23, sem var 43 smálesta skip, strandaði í mars 

1922 við Kleifarvík í Súgandafirði átti afi að fara frá Akureyri vestur 
á firði en veiktist af hettusótt og lagðist mjög veikur í rúmið. Hann 
missti menn frá sér sem höfðu ráðið sig í skipsrúm hjá honum, en 
þeir fóru á Talisman en aðrir á annan bát sem mig minnir að hafi 
heitið Júlía. Þarna dreymdi afa eina nóttina að hann sæi Júlíu koma 
siglandi eftir skýjunum og hann sá sex menn falla úr skýjunum. Um 
nóttina segir hann ömmu að hann sé hræddur um að einhverjir báts-
verja Júlíu hafi farist. Ég hef ekki fengið þetta staðfest. Afa dreymdi 
líka að fjórir menn af Talisman hefðu bjargast. Það sá hann gerast í 
draumi. Honum fannst skipið fara upp í fjöru, sem reyndist tilfellið. 
Skömmu síðar bárust fréttir af því að Talisman hafi farist út af 
Suðureyri við Súgandafjörð og tólf menn farist en fjórir hefðu kom-
ist lífs af, eins og fram kemur í einni bóka Steinars J. Lúðvíkssonar, 
um sjóslys við Íslandsstrendur. Þeir sem komust af voru Arinbjörn 
Árnason frá Skriðulandi, Einar Guðbjartsson frá Grenivík, Jóhann 
Sigvaldason frá Rauðalæk og Jakob Einarsson frá Akureyri. Afi sagði 
ömmu frá björguninni áður en nokkur vissi af þessum slysförum. Ég 
veit ekki til þess að nokkuð hafi verið skráð af þessari reynslu hans 
afa míns en amma staðfesti sögurnar. Afi sagði henni frá draumum 
sínum á morgnana.

Afi sá líka feigð á fólki. Einn morgun, þegar hann var að koma úr 
búðinni, sagði hann mér frá því að hann hefði mætt manni sem hann 
þekkti, gömlum manni sem bjó í Ægisgötu. Honum fannst vera grá 
móða yfir andliti mannsins og sagði: „Mér fannst eins og maðurinn 
væri að hverfa frá mér, í þessari gráu móðu.“ Maðurinn var látinn 
daginn eftir. Við afi vorum andlega skyld, ég hef tvisvar séð feigð á 
fólki. Ég sá hana yfir séra Þórhalli Höskuldssyni og var lengi að jafna 
mig eftir þá reynslu. Ég var að vinna í Reykjavík og var á leið í banka 
þegar ég sá Þórhall hinum megin götunnar, í Bankastræti, á tali við 
séra Sigurð Pálsson. Við Þórhallur vorum skólasystkini og vel kunnug. 
Hann kallaði á mig, og þegar ég gekk yfir götuna greip mig þessi 
hugsun að Þórhallur væri feigur, ég gat varla talað við hann, mér 
varð svo mikið um að finna þessa tilfinningu. Ég var alveg miður 
mín en sagði samstarfskonu minni frá upplifuninni, sagðist ekki vita 
hvers konar vitleysa þetta væri. Þetta var á föstudegi, á laugardegi 
var Þórhallur látinn.

Mér finnst ég hafi verið leidd í gegnum lífið og búin undir það 
sem koma skyldi, mitt erfiða hlutverk í lífinu. Þessi skynjun kom 
snemma í ljós og hefur auðveldað mér að bregðast við. Hún er ekki 
viðvarandi en virðist koma þegar ég þarf á henni að halda. Ég var 
um þriggja ára gömul þegar Ólöf, systir mín, var skírð. Amma sagði 
mér að við skírnina hefði ég verið að tala við einhvern sem enginn sá 
en það var eins og ég væri að tala við ákveðinn mann og ég bað hann 
um að lána mér húfuna sína. Hvorki amma né aðrir sáu nokkurn en 
ég lýsti manninum og húfunni. Þá sagði amma að þetta hlyti að hafa 
verið Guðmundur Jónsson, langafi minn, pabbi hennar sem var 
löngu látinn. Guðmundur var póstur á Akureyri og í Eyjafirði og 
einn upphafsmanna þess að Akureyrarkirkju var valinn sá staður sem 
hún stendur á. Ég var bara saklaust barn og sagði aðeins frá því sem 
ég sá. Upphafið að öllu mínu lífi og reynslu með dætur mínar er að 
mig dreymdi atburði. Mér finnst mér oft leiðbeint í draumi. 

Þegar ég fékk að vita að ég væri orðin ófrísk af fjórða barninu 
mínu varð ég mjög ósátt. Nokkru síðar kom afi til mín í draumi og 
sagði að þetta barn ætti eftir að verða mér til mikillar hamingju og 
gleði. Ég tók þessi skilaboð bókstaflega og finnst margt fyrirfram 
ákveðið og við fáum oft litlu breytt. Þegar ég hélt á Ásdísi þriggja 
mánaða gamalli í Fjólugötunni og horfði á barnið fann ég að ég ætti 
eftir að berjast mikið fyrir þetta barn, ég vissi það strax að eitthvað 
var að. Þetta var ekki draumur heldur sterk tilfinning og vissa. Sú 
varð líka raunin. 

Afi og amma kveiktu þá vissu hjá mér að það væri eitthvað í 
kringum mig og amma uppgötvaði kraftinn sem er í höndunum á 
mér. Henni fannst svo gott að ég sæti hjá henni á kvöldin og héldi í 
hendurnar á henni og það gerði ég. Rósa, konan hans pabba, var 
berklasjúklingur, mikill sjúklingur, bæði búið að höggva hana og 
blása. Rósa var mér mjög góð, hún var eins og önnur móðir þótt ég 
hafi ekki alist upp hjá þeim pabba. Hún hringdi oft til mín og bað 
mig að koma til sín og halda í hendurnar á sér eða að halda um 
höfuðið á sér. Ég setti þetta ekki í samband við neitt þá, mér datt 
aldrei í hug sjálfri að ég hefði eitthvað að gefa. Ekki þá. En þetta 
hefur alltaf fylgt mér. Ég get ekki beðið um að þessi kraftur komi til 
mín, hann kemur þegar einhver þarf á þessum krafti að halda.

Eftir að Ásdís mín var orðin alvarlega veik var ég alltaf að hugsa 
um að ég yrði að komast með hana erlendis til lækninga en sá ekki 
hvernig ég færi að því fjárhagslega. Ég hafði sjálf keypt bréf hjá fjár-
festingarsjóði til ávöxtunar og hafði haft þau þar í einhver ár. Svo 
þegar ég var eitt sinn að ganga yfir Ráðhústorgið hér á Akureyri að 
Landsbankanum fannst mér að ég yrði að leysa út bréfin sem ég átti 
í þessum sjóði. Ég lauk erindi mínu í bankanum en í bakaleiðinni 
leysti ég bréfin út. Gekk svo með ávísunina yfir að Kaupþingi og 
keypti ríkisskuldabréf fyrir peningana. Ég veit ekki hvernig mér datt 
þetta í hug eða hvað stjórnaði þessum verknaði. Tíu dögum seinna 
fór fjárfestingarsjóðurinn á hausinn. Peningana hafði ég vísa þegar ég 
keypti íbúð í Reykjavík vegna veikinda Ásdísar. Ég held oft að mér sé 
stýrt.

Þegar ég stóð í öllum þeim ósköpum sem fylgdu stelpunum mín-
um þá leitaði ég allra leiða, ég leitaði til þeirra sem hafa lækninga-
hendur og leitaði til Einars á Einarsstöðum. Þegar Þórey mín var 
lítil varð ég um tíma svo skrýtin í öllum liðamótum, ég varð öll 
undirlögð, hnén voru úr lagi, ég gat ekki beygt fingurna, ég var 
algjörlega stíf í öllum liðamótum. Þá fór ég fyrst til Einars. Ég var 
lögð í sófa, þar sofnaði ég og vissi ekkert af mér í fjóra klukkutíma. 
Þegar ég svo vaknaði sagði Einar að ég hefði verið undirlögð af 
eitrun. Fáir trúa svona nokkru en ég gekk út og fann hvergi til. Ég 
hef ekki verið að segja frá þessu því þetta er svo ótrúlegt en þetta 
voru mín fyrstu kynni af Einari á Einarsstöðum. Ég leitaði oft til 
hans en hann gat ekki hjálpað Ásdísi eins og þurft hefði. 

Það er innri vissa eða sýn sem stýrir mér. Mér hefur verið ná-
kvæmlega sama um álit annarra, það eitt skiptir máli hvernig ég 
bregst við eða hvað ég geri. Ég hef ekki verið feimin við að standa á 
mínu þegar ég hef verið að berjast fyrir börnin mín. Pétur Ludvigs-
son barnalæknir sagði eitt sinn við mig: „Ég skal gefa þér skilti sem á 
stendur AÐSTOÐARLÆKNIR.“ „Þú mátt alveg gera grín að mér, 
Pétur Ludvigsson,“ sagði ég. „Ég er ekki að gera grín að þér, Ásgerð-
ur,“ sagði Pétur.

Ég hef alltaf verið leidd áfram. Eitt sinn dreymdi mig að amma 
kemur til mín og leiðir mig upp brekku, upp á stóra sléttu. Þar var 
stór bygging sem mér fannst vera háskóli. Amma fylgdi mér að dyr-

unum og sagði: „Hér þarft þú að læra.“ Þegar ég kom inn var þar 
langborð úr timbri og trébekkir, mér fannst þetta vera matsalur. Ég 
settist við enda borðsins en við borðið sátu starfandi læknar við 
Sjúkrahúsið á Akureyri. Ég talaði ekki við neinn. Síðan fór ég í annan 
sal sem var samkomusalur. Þar var allt móðurfólkið mitt, prúðbúið. 
Bæði látið og lifandi. Þarna var fögnuður og þau vildu að ég borðaði 
og yrði með þeim en ég sagðist ekki hafa tíma af því að ég þyrfti að 
hlusta á fyrirlestur. Ég fór yfir stuttan gang og inn í sal, hallandi sal 
og settist aftast við dyrnar. Á pallinum var fyrirlesari, óskaplega falleg 
vera, í kringum veruna voru bláir og hvítir geislar en ég sá ekki 
framan í hana. Ég get ekki lýst orkunni sem var í kringum þessa 
veru. Ég hugsaði, ég skil ekki neitt sem sagt er en skildi að þetta var 
læknisfræði. Veran sagði: „Ásgerður mín, þetta er allt þér ætlað, þú 
skilur þetta ekki núna en þú munt skilja þetta í fyllingu tímans.“ Ég 
var svo uppnumin því mér fannst ég vita að þessi fallega vera myndi 
hjálpa mér. Tilfinningin, sem sat eftir hjá mér eftir drauminn, var sú 
að allir læknarnir, sem sátu við borðið, væru komnir til að aðstoða 
mig. Ég fann styrk frá þeim, ég settist með þeim og mataðist, ég 
fann að þeir stóðu með mér. Þetta finnst mér lýsingin á því sem kom 
fram seinna. Starfsfólkið á Sjúkrahúsinu á Akureyri stóð alltaf sterkt 
og stöðugt með mér. 

Fjölskyldan okkar 
Ég sá hann Ingva fyrst þegar ég var 17 ára á balli í Freyvangi. Það 
var svo skrítið, en á þeirri stundu var ég viss um að hann yrði maður-
inn minn. Við dönsuðum saman þetta kvöld. Í rútunni frá Freyvangi 
sagði ég við vinkonu mína að ég héldi að þessi strákur yrði maðurinn 
minn. Hún hló að mér og spurði hvort ég réði ekki hverjum ég gift-
ist. Daginn eftir fórum við fjórar stelpur í bíltúr og sáum þá stráka í 
fótbolta, meðal annars Ingva. Þá sagði ein stelpan, sú sem keyrði bíl-
inn: „Ég er svo skotin í honum Ingva.“ „Það verður þá að hafa það,“ 
hugsaði ég. Ég sá Ingva ekki í tvö ár eftir þetta, var eiginlega búin að 
gleyma honum. Hvað sem öðru líður þá höfum við Ingvi verið gift 
síðan 1962. Ingvi er tvíburi, systir hans er Fanney. Tengdamóðir mín 
var Laufey Kristjánsdóttir frá Ytri-Tjörnum í Eyjafirði, hún var vitur 
og kærleiksrík kona og var mér ákaflega kær. Hún og maðurinn 

hennar, Þórður Daníelsson, bjuggu á Sílastöðum í Glæsibæjarhreppi 
og áttu fimm börn en Laufey varð snemma ekkja, tvíburarnir voru 
þá yngstir, 12 ára. Laufey studdi okkur Ingva og ég leitaði huggunar 
í fallegu ljóðunum hennar. 

Við Ingvi eignuðumst fyrsta barnið okkar, Sigfús Baldvin, 10. apríl 
1963. Konan hans er Laufey Gísladóttir. Þau eiga tvær dætur, þær 
Birtu Rut og Hönnu Björk, sem eru ættleiddar frá Indlandi. Sigfús 
er prestur og hefur lengst af starfað í Keflavík. Næst eignuðumst við 
Þóreyju Björk, 27. október 1966, en hún lést aðeins 32 ára gömul, 
15. maí 1999. Þriðja barnið okkar var Ásdís Ólöf sem fæddist 10. 
desember 1968 en lést 26 ára gömul, 13. desember 1994. Yngsta 
barnið okkar Ingva er Fanney Sigrún sem er fædd 13. júlí 1971. Hún 
býr hér á Akureyri og er gift Halldóri Jóhannssyni. Þau eiga þrjú 
börn, eins og síðar kemur fram, en Halldór átti áður tvö börn, Önnu 
Rósu og Sigurgeir. Öll þessi börn eru mér mjög kær. 

Ingvi starfaði sem smiður og síðar verkstjóri í 18 ár hjá glerverk-
smiðjunni Íspan hér á Akureyri og enn síðar stofnaði hann eigið 
fyrirtæki í speglagerð og gluggaísetningu og var við þau störf í önn-

Fjölskylda Ásgerðar og Ingva. Aftari röð frá v.: Fanney, Þórey, Ásdís, Sigfús. 
Sitjandi Ásgerður Snorradóttir og Ingvi Þórðarson.

ur 18 ár. Eftir þetta vann hann sem smiður enda mjög laginn verk-
maður. Ég var bókari og fjármálastjóri í níu fyrirtækjum Thoraren-
sen-fjölskyldunnar í 28 ár. Eftir lát aðaleigandans, Odds Thoraren-
sen yngri, missti ég vinnuna og góðan vin. Þá bauðst mér vinna við 
bókhald og fjármál í Reykjavík hjá lögfræði- og einkaleyfisstofu Jóns 
L. Arnalds. Þar vann ég í nærri 14 ár. Andrúmsloftið á skrifstofunni 
hjá Jóni Arnalds var einstaklega gefandi og kannski má kalla það 
nærandi, þar vann gott fólk og við unnum vel saman. Þessi hópur fór 
líka í ýmsar ferðir, til dæmis annað hvert ár í vel skipulagðar menn-
ingarferðir til borga Evrópu. Í þessum ferðum sóttum við tónleika 
en tónlist hefur lengi veitt mér mikla hamingju, allt frá barnæsku. 
Mér finnst tónlistin oft hafa sefað og róað hug minn. Enda hef ég 
heyrt að 5. sinfónía Beethovens hafi mesta lækningamátt allra tón-
verka. Þar birtast helstu litir í tónunum, bláir og grænir. Dulspek-
ingar segja að Straussfeðgar hafi fengið tónlist sína senda frá himn-
um til að lyfta heiminum á betri stað eftir hörmungar styrjalda í 
Evrópu upp úr átján hundruð. Þetta heyrði ég Jón Sigurgeirsson, 
skólastjóra og tónlistarmann, oft segja. 

Við Ingvi höfum að mörgu leyti lifað gefandi lífi en við höfum 
líka gengið í gegnum gríðarlega erfiðleika vegna arfgengra veikinda 
þriggja elstu barnanna okkar, sem ég ætla að segja hér frá, en yngsta 
barnið okkar, hún Fanney Sigrún, fæddist blessunarlega ekki með 
sjúkdóminn. 

Ásdís Ólöf
Mig langar fyrst að segja frá Ásdísi. Ásdís var svo næm á umhverfi 
sitt, hún fann hvernig fólki leið, mér fannst hún eins og lítill engill, 
hún var svo góð og hugulsöm. Hún fæddist sem eðlilegt lítið barn, 
var fljót til og brosmild. Um fjögurra ára aldur fengu þær systur, hún 
og Fanney Sigrún, hettusótt og heilahimnubólgu á sama tíma. Á 
þeim árum komu læknar á heimilin til að vitja sjúklinga. Við fengum 
lækni heim sem lagði Fanneyju strax inn á sjúkrahúsið og hún náði 
sér fljótt. Ásdís þótti hins vegar ekki eins veik en hún var miklu leng-
ur að ná sér. Kíghóstabróðir var líka að ganga sem hún fékk ofan í 
önnur veikindi. Um þessar mundir fór að bera á heyrnarskerðingu 
hjá henni og hún átti erfitt með að borða og var oft óglatt. Baldur 

Jónsson barnalæknir, eins og hann var alltaf kallaður, skoðaði hana 
vel og sagði fljótt að líkamlegt ástand Ásdísar væri ekki eðlilegt. 
Hann sá að hún nærðist illa, var of grönn og of lítil miðað við aldur. 
Hún fékk samt ekki neina sjúkdómsgreiningu á þessum tíma. Þarna 
fann ég fyrst fyrir óvissu og óöryggi vegna barnsins míns, mér fannst 
ég verða að vita meira.

Þegar Ásdís komst á skólaaldur kom í ljós að hún átti oft erfitt 
með að einbeita sér og að læra að lesa. Þá las ég allt með henni og 
fékk auk þess aukakennslu fyrir hana. En hún var í kór, í fimleikum, 
byrjaði ung í skátastarfi og var á skíðum. Þetta allt fannst henni 
skemmtilegt en ég fór að taka eftir því að eftir fimleikatímana fékk 
hún oft mikinn höfuðverk svo að ég lét hana hætta í fimleikum. 
Ásdís hafði gaman af því að fara á skíði en þá byrjaði sama sagan, 
hún fékk strax þennan mikla höfuðverk og smám saman kom í ljós 
að öll áreynsla var henni hreint og beint hættuleg. Þá fór hún ekki 
oftar á skíði. Hún fór í útilegu með skátunum átta ára gömul en kom 
eitt sinn alveg fárveik heim, gat ekki borðað og höfuðverkurinn virt-
ist nístandi sár. Ég var farin að skynja sterkt að Ásdís átti í ýmsum 
erfiðleikum og mér virtist ljóst að hún þyldi ekki neitt líkamlegt erf-
iði. Þarna fyrst fannst mér erfitt að fá nokkurn til að trúa að eitthvað 
væri að heilsu hennar. Eftir eina skátaútilegu var Ásdís lögð inn á 
sjúkrahús. Baldur barnalæknir tók undir að ástandið væri ekki eðli-
legt enda hafði barnið ekki getað nærst lengi, var aðeins 20 kíló og 
fékk strax næringu í æð. Þegar Baldur fór í frí eina helgi tók annar 
læknir við og fullyrti að þetta væru dyntir í barninu og tók öll tæki 
úr sambandi. Ég var mjög ósátt en sem betur fer kom Baldur fljótt 
aftur og tengdi tækin. En batinn kom hægt. Um þetta leyti fór ég 
líka með hana til eyrnalæknis en hann sá ekki ástæðu til að hún fengi 
heyrnartæki. Guðlaug, systir mín, sem var skólastjóri Heyrnleys-
ingjaskólans, vildi að ég kæmi með Ásdísi suður og léti skoða hana 
þar, sem ég gerði. Þá kom í ljós að Ásdís var verulega heyrnarskert, 
enda fékk hún strax heyrnartæki á bæði eyru sem breyttu miklu. Við 
fluttum úr Þorpinu hér á Akureyri á Brekkuna þegar Ásdís var 11 
ára. Þá átti hún að byrja í Lundarskóla. Ég var viss um að það yrði 
miklu auðveldara fyrir hana að fara aftur í 4. bekk og óskaði eftir því 
við skólastjórann, Hörð Ólafsson. Hörður samþykkti það en sagði að 

hann vissi ekki til þess að foreldri hefði áður beðið um seinkun fyrir 
barnið sitt. Ég sagðist vera að hugsa um hag barnsins míns. Þetta ár 
varð besta ár Ásdísar í skóla. 

Á árinu 1981 vorum við í sumarfríi á Suðurlandi. Það voru ör
lagaríkir dagar og vikur sem fylgdu í kjölfarið. Einn daginn kvartaði 
Ásdís undan miklum höfuðverk sem bara jókst og endaði með því að 
farið var með hana í sjúkrabíl á Landspítalann. Þar var ég síðan með 
hana í marga mánuði. Í upphafi þeirrar dvalar voru læknarnir allir af 
vilja gerðir og töluðu um að Ásdís þjáðist af mígreni. Eitt kvöldið 
tók ég eftir því að hún kunni ekki bænirnar sínar og var eitthvað 
undarleg. Daginn eftir barði ég í borðið og sagði læknunum að nú 
skyldu þeir tala um eitthvað annað en mígreni. Ásdís var þá sett í 
sneiðmyndatæki og í ljós kom að heilinn var allur undirlagður af 
bjúg. Henni versnaði stöðugt, hún varð eins og nýfætt barn, gat ekk-
ert gert; gat ekki borðað, talað né gengið. Það varð uppi fótur og fit. 
Ég vildi fá John Bendix, sérfræðing í taugasjúkdómum, til að skoða 
hana sem tókst og hann var mér sammála, þetta gat alls ekki verið 
mígreni. Ég var örvingluð og hringdi norður í Baldur barnalækni og 
spurði hann ráða því að mér fannst læknarnir á Landspítalanum 

Ásdís, áður en sjúkdómurinn uppgötvaðist.

ráðalausir. Baldur sagði að það þyrfti að gefa henni stera, það væri 
eina ráðið. Það leist læknunum á Landspítalanum ekki á en þá hót-
aði ég að fara með barnið mitt til Akureyrar. Loksins, eftir lækna-
fund, samþykktu þeir að gefa henni stera og henni fór loksins að 
skána. Það var einmitt svona sem baráttan var, mér fannst ég stöðugt 
þurfa að berjast fyrir því sem gera þyrfti. Ég hafði lesið og talað mik-
ið við barnið mitt á meðan hún var veikust en hún gat eðlilega engu 
svarað, en þegar hún fór að fá málið aftur mundi hún það sem okkur 
hafði farið á milli. 

Frá Landspítalanum fór ég með Ásdísi á Reykjalund. Þar var 
henni kennt að tala aftur, lesa og læra allt að nýju. Þetta tók auðvitað 
marga mánuði. Í Reykjavík var ég alltaf í vandræðum með húsnæði 
og þurfti að vera upp á aðra komin. Ég var ýmist hjá Þorgerði, vin-
konu minni, eða Guðlaugu, systur minni, en stundum í íbúð sem 
Þroskahjálp átti. Þetta var erfitt. En elsku Ásdís mín var alltaf jafn 
glöð og í góðu jafnvægi. Það þótti öllum vænt um hana á þessum 
stofnunum og allir voru góðir við okkur og hjálplegir sem gerði lífið 
sannarlega léttara. Um vorið komum við heim eftir margra mánaða 
fjarveru. Að vísu hafði ég komið heim til að borga út laun og ganga 
frá reikningum, borga heildverslunum og ýmislegt þess háttar. Ég 
hafði gert tilraunir til að segja upp vinnunni en fékk ekki að hætta 
sem bjargaði miklu fjárhagslega. Bati Ásdísar kom hægt en sjónin 
hafði skemmst mikið á öðru auga og það var staðfest að sjónin kæmi 
ekki aftur. Ég var alltaf í sambandi við Einar á Einarsstöðum í 
Reykjadal og hann hugsaði til okkar. Svo fór ég að taka eftir því að 
hún virtist sjá betur. Ég talaði um þetta við læknana á Landspítalan-
um því að þar vorum við alltaf í eftirliti en þeim fannst þetta mjög 
ótrúlegt og settu hana í sneiðmyndatæki. Þá kom í ljós að hún hafði 
virkjað nýjar heilafrumur við hliðina á skemmdinni á sjónsvæðinu 
svo að þetta var staðreynd, sjónin hafði lagast sem ekki átti að geta 
gerst. Ég trúi því að Einari hafi tekist að hjálpa barninu mínu. 

Eftir þessa löngu dvöl fyrir sunnan fékk Ásdís minni steraskammt. 
Það hafði ýmsar afleiðingar. Fyrst varð hún fyrir sjóntruflunum og 
veiktist alvarlega, stundum var hún nánast blind. Einu sinni kom ég 
með hana í þannig ástandi á sjúkrahúsið en læknarnir leyfðu sér að 
efast um að hún sæi ekki því hún var svo róleg. Stundum sagði hún 

líka við mig: „Mamma mín, þetta 
lagast.“ Læknarnir sáu þó fljótt að 
ekki hafði verið rétt að minnka ster-
ana og gáfu henni stóran skammt af 
sterum í æð (60mg decadron). 
Tveimur dögum seinna tók ég eftir 
því að hún var orðin jafn veik og 
þegar ég kom með hana inn, alvar-
lega veik. Þá spurði ég hvað hún 
fengi stóran skammt af sterum. Svar-
ið var 5mg af sterum. Steramagnið 
hafði sem sagt verið lækkað aftur án 
þess að mér væri sagt frá því. Það var 
ég sjálf sem þurfti að átta mig á mis-
tökunum. Svona var þetta allt ótrú-
lega tilviljanakennt. Á þessari stundu náðist ekki í viðkomandi lækni, 
enginn vildi bera ábyrgð en ég gaf mig ekki og um miðnætti þennan 
sama dag náðist loksins í viðkomandi lækni og allt varð vitlaust. Ég 
var beðin afsökunar og sagt að ég hefði bjargað lífi barnsins míns 
með því að óska eftir breytingum á lyfjagjöfinni. Seint næsta dag var 
ég kölluð á fund yfirlæknis og yfirhjúkrunarkonu og formlega beðin 
afsökunar. Þetta er aðeins eitt lítið dæmi um hvernig þessi barátta 
gat verið. 

Næstu árin gekk á ýmsu. Ásdísi minni voru gefin krabbameinslyf, 
hjartalyf og fleiri lyf í tilraunaskyni en ekkert virkaði nógu vel. Hún 
var alltaf í eftirliti á Landspítalanum og stundum þurfti að leggja 
hana inn. En eitt sinn veiktist hún alvarlega hérna heima og ég fór 
með hana á sjúkrahúsið hér á Akureyri. Þetta var sennilega árið 
1984. Þá kom í ljós að engin gögn voru til um hana þar svo að ég 
varð að segja til um hvað þyrfti að gera. Við vorum alla nóttina að 
berjast með hana, tveir læknar og ég, þetta var ein þessara skelfilegu 
stunda. Morguninn eftir kallaði ungur, yndislegur læknir á mig, 
Friðrik Yngvason, og sagði: „Ég skal sjá til þess Ásgerður mín að þú 
þurfir aldrei að standa í þessum sporum aftur, ég skal taka hana dótt
ur þína að mér.“ Það gerði hann svo sannarlega, ég veit satt best að 
segja ekki hvernig ég hefði oft á tíðum farið að ef hans hefði ekki 

Ásdís, orðin veik.

notið við. Hann var boðinn og búinn að aðstoða og reyndi margt 
nýtt sem kom Ásdísi vel, ýmis lyf og meðferðir og seinna tók hann 
við systur hennar, Þóreyju. Akureyringar misstu mikið þegar Friðrik 
hætti hér á sjúkrahúsinu, sá kærleiksríki maður. 

Ég var alltaf sannfærð um að Ásdís væri ekki rétt sjúkdómsgreind 
og var alltaf ákveðin í að fara með hana til útlanda. Ég byrjaði meira 
að segja snemma að safna fyrir utanlandsferð. Eitt sinn kom íslenskur 
læknir, búsettur í Bandaríkjunum, í heimsókn á skrifstofuna þar sem 
ég vann. Þetta var prófessor í augnlækningum, Akureyringurinn 
Gissur Pétursson, sem var að heimsækja vinnuveitanda minn, Odd 
Thorarensen. Ég fékk tækifæri til að segja honum frá dóttur minni. 
Ég hélt því fram að ég héldi að hún væri ekki rétt sjúkdómsgreind. Þá 
sagði hann fljótlega að hann héldi að það gæti verið rétt og vildi 
gjarnan hjálpa mér. Hann bað um að fá öll gögnin um Ásdísi, ég gæti 
svo komið út til hans og hann skyldi greiða götu mína. Hann sagðist 
halda að hann vissi hvað þetta væri. Gissur fór út með gögnin en ég 
heyrði ekki frá honum lengi vel og varð auðvitað mjög vondauf og 
vonsvikin. En eftir nokkra mánuði kom hann aftur til Íslands og sagði 
farir sínar ekki sléttar. Hann hafði veikst og ekki getað tekið á móti 
okkur en hafði fengið prófessor við háskólasjúkrahús í Chicago til að 
greina gögnin. Sá greindi Ásdísi með mjög sjaldgæfan sjúkdóm 
(MELAS) og nú mætti ég koma til þeirra. Læknarnir á Landspítala 
voru undrandi á þessu og trúðu ekki að þessi sjúkdómur væri til. Ég 
varð vitni að því þegar tveir læknar voru að tala saman og sögðu með 
fyrirlitningu: „Mjólkursýra, hvað getur hún skemmt, hvaða bull er 
þetta eiginlega, þetta er rugl í þessum bandaríska lækni.“ En þegar 
þeir fengu að heyra nafn prófessorsins sem hafði haldið þessu fram 
vildu þeir vita hvernig í ósköpunum ég hefði komist í samband við 
hann. Ég hafði áður spurt lækninn hennar Ásdísar, hann Pétur Lud
vigsson, hvort hann vildi aðstoða mig við að fara með Ásdísi erlendis 
en auðvitað fékk ég ekki að fara til Bandaríkjanna, það var of kostn-
aðarsamt. Ég man að hann sagði: „Ásgerður mín, ég vil ekki sjá þig 
selja ofan af þér húsið.“ Það varð ekki af neinni Bandaríkjaferð en 
þetta er eitt dæmi um örvinglan mína, ég reyndi einfaldlega allt sem 
ég gat. En um þetta leyti fannst sjúkrahús í Gautaborg í Svíþjóð sem 
var að rannsaka þennan sjúkdóm (MELAS) og til stóð að senda 

okkur þangað. Í millitíðinni hafði ég ákveðið að fara í skemmtiferð til 
Danmerkur og Noregs með Ásdísi. 

Áður en við fórum vildi læknirinn hennar fá hana í eftirlit. Í 
blóðprufu kom þá í ljós að það vantaði hormón í skjaldkirtilinn. Hún 
fékk þá lyf sem mér var mjög illa við, bæði af því að við vorum að 
fara í þetta ferðalag og svo fannst mér hún ekki hafa nein einkenni 
um vanvirkan skjaldkirtil því hún var mjög grönn og óvenju frísk 
miðað við allt sem á undan var gengið. En læknirinn lét sig ekki.

Í ferðalaginu til Norðurlandanna ætlaði ég að koma við hjá bróð-
ur mínum og vinum í Noregi, Svíþjóð og í Danmörku. Fyrstu dag
arnir gengu prýðilega en ferðin reyndist strembin. Ásdís hafði gam-
an af en þegar leið á ferðina veiktist hún mikið og fékk hrikalegan 
krampa. Ég fór með hana á sjúkrahús í Kaupmannahöfn en eigin-
maður vinkonu minnar gat túlkað fyrir mig. Þegar ég sagði frá sjúk-
dómi Ásdísar kom upp sama sagan, læknarnir trúðu mér ekki í fyrstu. 
Ég hringdi þá til læknisins hennar á Landspítalanum og bað um að-
stoð sem fékkst fljótt. Í ljós kom að lyfið við skjaldkirtlinum, sem 
hún fékk áður en við lögðum af stað að heiman, og ég hafði mót-
mælt, var skaðræði. Læknar í Gautaborg sögðu mér seinna að það 
hefði verið betra fyrir hana að lenda í bílslysi en að fá þetta lyf. Eftir 
þetta náði Ásdís sér aldrei. 

Ég átti eftir að upplifa margt mjög undarlegt í sambandi við veik-
indi Ásdísar. Þegar við komum heim frá Kaupmannahöfn var hún 
lögð inn á Landspítala illa haldin. Einn morguninn þegar ég kom til 
hennar voru tveir læknar og tvær hjúkrunarkonur yfir henni og hún 
tengd við fjölda tækja. Pétur Ludvigsson læknir virtist alveg örvingl
aður, þreif í mig og bað mig að taka utan um barnið og bjarga því. 
„Þú ert svo sterk,“ sagði hann. Hann virtist hafa haft trú á móður-
ástinni. Ég var alveg viss um að hún væri ekki að deyja og bað hann 
að vera rólegan því að hún ætti eftir að jafna sig. En þetta var mögn-
uð upplifun. Pétur hafði áttað sig á að það hafði verið rangt að gefa 
Ásdísi það lyf sem hún fékk áður en við fórum út, og ég var á móti, 
og bað mig hreinlega að fyrirgefa sér. Ég sagði honum að það væri 
full ástæða til að hlusta á foreldra því að þeir þekktu oftast börnin 
sín best en ég sagði líka að ég hefði vitað að hann hefði verið að gera 
sitt besta, þetta væri erfiður sjúkdómur eins og við vissum bæði. 

Í desember 1988, eða nokkrum dögum seinna, kom fram við 
blóðmælingar að Ásdísi var að hraka. Þá vildi ég fara með hana heim, 
fannst hún ætti að fá að deyja heima. Læknarnir voru óánægðir með 
þá ákvörðun, nánast bönnuðu mér að fara, en ég sagði þeim að ég 
vildi að hún kveddi lífið heima. Þessi ákvörðun mín bjargaði Ásdísi í 
þetta sinn. Þegar heim var komið var hún óskaplega veik. Friðrik 
Yngvason læknir kom heim og þegar hann sá hve fárveik hún var, þá 
var hún strax lögð á gjörgæslu. Ég hafði vakað mikið og var gjörsam-
lega úrvinda en Fanney, dóttir mín, var hjá henni á sjúkrahúsinu. 
Daginn eftir kom í ljós að hún hafði ekki þolað krampalyf sem hún 
fékk og var komin með eitrun frá því. Friðrik hringdi suður og gerði 
alvarlega athugasemd við þá lyfjagjöf. Ég spurði sjálfa mig í fullri 
alvöru hvernig hefði farið hefði ég ekki tekið ákvörðun um að fara til 
Akureyrar. Ég tók áreiðanlega oft ákvarðanir sem reyndust réttar en 
þær kostuðu oft endalausa baráttu. Það hafði verið ætlunin að ég 
færi með Ásdísi til Gautaborgar í desember en eftir þessi miklu veik-
indi leist mér ekki á það en vildi samt ekki sleppa rannsóknunum 
sem áttu að fara þar fram og við fórum í janúar 1989. 

Mjög margir veittu mér stuðning á meðan á þessum hörmungum 
stóð og jafnvel bláókunnugt fólk sýndi mikla hugulsemi. Um það eru 
ótal dæmi. Ferðin til Svíþjóðar hófst með fluginu suður. Eins og oft 
er í janúar var flogið í miklu hvassviðri, hálfgerðu óveðri. Flugmað-
urinn var Ómar Torfason. Mér leist ekki á blikuna en flugvélinni var 
flogið mjög hátt eða í 33 þúsund fetum og vélin hreinlega hreyfðist 
ekki á leiðinni suður. Þegar við lentum í Reykjavík kom flugstjórinn 
til mín og sagði að þeir hefðu flogið svona hátt fyrir okkur Ásdísi, 
vélin hreyfðist síður í þessari hæð. Í því sem flugmaðurinn sagði mér 
þetta kom sjúkrabíllinn svo að ég náði ekki að þakka honum eins og 
ég vildi en ég gat komið til hans kveðju síðar. Hann hafði samband 
við mig, spurði um Ásdísi en þá var hún dáin. Hann sagðist oft hafa 
hugsað til okkar. Þegar á Landspítalann kom tóku við rannsóknir. Ég 
hafði séð viðtal við Unni Guðjónsdóttur lækningamiðil í Mannlífi 
og hringdi í hana. Hún bað mig að láta sig vita þegar ég kæmi suður. 
Það gerði ég en þá gat Ásdís ekki sest sjálf upp í rúminu og hafði 
ekki gert lengi. Unnur sat hjá okkur í eina þrjá tíma en kvaddi mig 
frammi á gangi þegar hún fór. Hún sagðist fylgja mér í huganum til 

Svíþjóðar. Þegar ég kom inn á stofuna aftur var Ásdís farin ein á 
snyrtinguna, nokkuð sem hún hafði ekki getað í margar vikur. 
Hjúkrunarfræðingurinn sótti lækni og fleira starfsfólk og allir 
spurðu hvað hefði eiginlega gerst, hvernig var þetta hægt. Þetta var 
kraftaverk. Daginn eftir fórum við til Gautaborgar ásamt Pétri 
Ludvigssyni. Ég var mjög þakklát fyrir þá fylgd. 

Sjúkdómurinn
Í Svíþjóð byrjaði enn eitt ævintýrið í lífi okkar. Þetta var í janúar 
1989. Á móti okkur tók yndislegur íslenskur læknir, Már Tulinius. 
Hann var að rannsaka sjúkdóminn sem hrjáði Ásdísi mína, sjúkdóm-
inn MELAS (Skammstöfunin MELAS stendur fyrir: Mitochondrial 
encephalomyopathy, lactic acidosis, and stroke-like episodes). Seinna 
varði Már doktorsritgerð um MELAS en hann er sjaldgæfur erfða-
sjúkdómur sem veldur heilablóðfalli og minnisleysi. Þetta er sjúk-
dómur sem hefur áhrif á mörg líffærakerfi líkamans, sérstaklega heil-
ann og taugakerfið. Um er að ræða ákveðinn galla í orkubúskap 
frumanna. Mjólkursýra og aðrar sýrur hlaðast upp í líkamanum og 
berast yfir í mænu og heila og valda einkennum sem líkjast blóð-

Frá v.: Pétur Ludvigsson læknir, Ásdís og Ásgerður, á leið til Svíþjóðar til lækninga.

þurrð í heila. Einkenni sjúkdómsins koma oftast fram í bernsku eftir 
eðlilegan þroska í nokkur ár en geta komið fram á hvaða aldri sem 
er. Fyrstu einkennin geta verið slappleiki í vöðvum, miklir verkir, 
höfuðverkur, lystarleysi, uppköst og flogaveikiköst. Flestir einstak-
lingar með MELAS fá áföll sem líkjast heilablóðfalli (stroke-like 
episodes) fyrir fertugt. Endurtekin heilablóðföll skaða heilavef og 
geta leitt til sjónmissis, skertrar hreyfigetu og skerðingar á vitrænni 
getu. Auk þess þjást flestir af uppsöfnun mjólkursýru (lactic acidosis). 
Aukið sýrustig getur leitt til uppkasta, kviðverkja, mikillar þreytu, 
þróttleysis í vöðvum, skertrar stjórnar á þörmum og öndunarerfið-
leika. Í öllum tilfellum hefur MELAS sjúkdómurinn verið rakinn til 
stökkbreytinga í erfðaefni hvatbera. Ýmislegt er hægt að gera til að 
hægja á sjúkdómnum, meðal annars að gefa háskammta vítamín og 
steinefni og velja rétt mataræði. Ekki eru allar frumur gallaðar 
þannig að með því að verja frumurnar er hægt að bjarga miklu. 

Í Svíþjóð
Þegar við komum á sjúkrahúsið í Svíþjóð var Ásdís strax sett í rann-
sóknir. Læknarnir reyndu að láta hana gera allskonar hreyfingar en 
ég reyndi að stoppa þá af, ég sagði þeim að hún væri búin að liggja í 
rúminu í marga mánuði og þyldi ekki mikla hreyfingu enda kom það 
á daginn. Strax daginn eftir að við komum á sjúkrahúsið fékk hún 
skelfilega krampa og var sett á gjörgæslu. Þá var ekkert hægt að 
rannsaka hana í tvo daga. Már Tulinius sagði mér að ég mætti aldrei 
fara lengra frá sjúkrahúsi en sem næmi 20 mínútna ferð því að hún 
gæti ekki lifað lengi með svona mikla krampa án þess að komast í 
súrefni. En Ásdís mín átti eftir að lifa í 5 ár eftir þetta. Ég hringdi til 
Íslands og talaði við Unni Guðjóns og hún sagðist hafa vitað að ég 
þyrfti á henni að halda. Már spurði Ásdísi hvaða læknir væri bestur 
og hún sagði að hann héti Einar en ég hafði aldrei sagt henni af 
sambandi mínu við Einar á Einarsstöðum. Már spurði mig hver 
þessi Einar væri sem Ásdís væri svona hrifin af. Fyrst var fátt um svör 
en síðan sagði ég honum frá því að hann væri lækningamiðill, hann 
virtist hafa heyrt um hann. Síðan sagði hann mér að prófessorarnir 
væru svo hissa hvað hún stæði vel andlega, hún hefði líka þróað nýjar 

heilafrumur því að auðvitað sáust skemmdirnar við heila í sneið-
myndatæki en nýjar frumur voru líka virkjaðar. 

Við vorum þarna á sjúkrahúsinu í eina tíu daga. Eitt sinn þegar ég 
var að tala við Má sagði ég honum að ég héldi að ég ætti fleiri börn 
með þennan sjúkdóm. Hann sagði að það gæti alls ekki verið, 
sjúkdómurinn væri svo sjaldgæfur. Ég sagði honum að Þórey mín 
væri svo horuð, hún virtist ekki geta fitnað og heyrnin væri að dala 
hjá henni. Þá sagði þessi góði maður: „Ásgerður mín, ég skal hjálpa 
þér, þú ert búin að berjast fyrir að fá sjúkdómsgreiningu fyrir Ásdísi í 
meira en áratug, nú er komið nóg, við skulum reyna okkar besta.“ 
Þegar við fórum heim fylgdi Már okkur alla leið til Íslands í brjáluðu 
veðri. Við biðum í átta tíma á Kastrup vegna grenjandi stórhríðar 
heima. Þegar til Keflavíkur kom þurfti ýtu á undan sjúkrabílnum til 
Reykjavíkur. Ég hélt vinnunni minni heima á Akureyri en fékk dag-
lega yndislegar fjórar konur heim sem skiptu umönnuninni á milli  
sín í fjóra tíma á dag. Næstu árin gekk á ýmsu, Ásdís var ýmist úti  
eða inni á sjúkrahúsi en sjúkrahúsið hér á Akureyri reyndist mér  
alveg frábær stofnun. Baldur Jónsson barnalæknir, Nick Cariglia, 
Friðrik Yngvason og fleiri læknar þar voru okkur ómetanleg stoð og 
stytta. 

Það var Bjarni Kristjánsson hjá Svæðisstjórn fatlaðra sem benti 
mér á að ég hefði aldrei notið neinnar þjónustu hjá þeim. Bjarni út-
vegaði konur sem komu heim kl. 8 á morgnana og voru til 6 á 
kvöldin þegar Ingvi kom heim úr vinnu. Um þessar mundir kom 
Svæðisstjórn fatlaðra að máli við mig og sagði að verið væri að 
byggja húsnæði fyrir mikið fatlað fólk í Hafnarstræti á Akureyri. Þar 
yrði svokallað sambýli. Þá var Ásdís orðin daufblind, sem sagt bæði 
mjög heyrnarskert og nær alblind svo að ég samþykkti þessa ráðstöf-
un. Hún hafði farið í sumardvöl fram á Botn í tvær vikur í nokkur 
sumur. Þar var forstöðukona Baldvina Snælaugsdóttir sem tók miklu 
ástfóstri við Ásdísi. Hún átti að taka við heimilinu í Hafnarstræti. 
Hún hafði farið til Dronninglund í Danmörku til að fullnuma sig í 
umönnun fólks með fötlun og sérstaklega að læra frekar um dauf-
blindu. Mér fannst því mjög ásættanlegt að Ásdís byggi á sambýlinu í 
Hafnarstræti. Hún átti að flytja þangað í desember 1994. Baldvina 
hafði útbúið sérinnréttað herbergi fyrir Ásdísi sem hentaði hennar 

fötlun. Það kom aldrei til þess að hún Ásdís færi á heimilið í Hafnar-
stræti. Hún lést 26 ára gömul, 13. desember 1994.

Þórey Björk
Þórey var mjög sjálfstætt barn, hún var strax svo kotroskin, full-
orðinsleg og alltaf óvenjulega gjafmild. Hún var orðin læs áður en 
nokkur hafði komið nærri því að kenna henni og las bæði barnabæk-
ur og bækur fyrir fullorðna. Ef við fórum saman á bókasafnið vissi 
hún oft betur hvaða bækur ég hafði lesið en ég sjálf. Hún var líka 
mjög eftirtektarsöm, ef eitthvað týndist á heimilinu þá nægði að 
spyrja Þóreyju. Ég þurfti ekki að sitja yfir henni og hjálpa henni að 
læra, hún var skörp og kraftmikil. Hún átti vini, var í skátastarfi og 
bernska hennar var eðlileg. 

Þegar hún var þrettán ára fór ég að taka eftir því að hún fór að 
kvarta um í maga, var óglatt, hafði litla matarlyst og svo kom að því 
einn daginn að ég var viss að hún væri með botnlangabólgu. Ég fékk 
lækni heim og Þórey var skorin upp en henni batnaði ekki, hún var 
enn veik í maga og hafði litla sem enga matarlyst. Hún þreifst illa og 
vildi ekki vera í skóla eftir tíunda bekk. Vildi fara að vinna. Mig 
grunaði að hún gæti verið með anorexíu. Heimilislæknirinn okkar, 
hann Ingvar Þóroddsson, sem alltaf reyndist okkur sérstaklega vel, 
skoðaði hana ítarlega. Hann sá að hún var alltof grönn og lítil en 
fann ekkert að. Þegar Þórey var 15 ára fékk ég tvo geðlækna til að 
skoða hana en niðurstaðan var að ekkert væri að henni, alls ekkert. 
Ég var ekki sátt við þessa niðurstöðu og leitaði til magasérfræðings-
ins Nick Cariglia. Nick tók hana að sér og hjálpaði okkur mjög mik-
ið. Hann lét leggja hana inn á sjúkrahúsið hérna í tvær vikur og enn 
fannst ekkert að henni. Okkur kom saman um að ég skráði allt sem 
hún borðaði í þrjá mánuði. Ég viktaði allt og reiknaði kaloríur og 
Þórey var mjög samvinnuþýð því að hún vildi fitna. Í stuttu máli þá 
fitnaði hún ekki og ekkert breyttist. Ég var gjörsamlega ráðalaus. 
Um þessar mundir lét ég líka heyrnarmæla hana. Þá kom í ljós að 
hún er með skerta heyrn auk lystarleysisins. Á þessum tíma fór hún 
að tala um það að hana langaði til Bandaríkjanna og verða þar 
„aupair“ eins og ein vinkona hennar. Þórey hafði verið í hálft ár í 
Bournemouth í enskuskóla og hafði náð góðum tökum á ensku. Og 

hún fór til Bandaríkjanna 1987 um 
það leyti sem ég var að fara með 
Ásdísi til Danmerkur. Þar var hún 
fyrst í þrjú ár og síðar í fimm ár. 
Fyrst var hún hjá sömu fjölskyldunni 
í þrjú ár og var mjög ánægð. Hitinn 
og sólin höfðu mjög góð áhrif á hana 
og henni leið vel. Þessi ár sendi ég 
henni fæðubótarefni, ammonísýrur 
sem nú hefur sannast að skipta sköp-
um fyrir bata á þessum sjúkdómi, það 
vissi ég ekki þá. Ég sendi þetta til 
hennar því að ég hafði tekið eftir því 
hér heima að henni leið betur þegar 
hún tók þessi fæðubótarefni. Þegar 

Þórey kom heim 1990 fór hún í Verkmenntaskólann. Hún var orðin 
24 ára og hafði mjög gaman af því að vera þar í fullorðinsfræðslu. 
Hún naut þess í fyrsta skipti að læra en vann með náminu í verk-
smiðjunni Heklu. 

Þetta ár, árið 1990, sem Þórey var heima á Íslandi áður en hún fór 
aftur til Bandaríkjanna fór ég með hana til Svíþjóðar til frekari rann-
sókna á Östra sjúkrahúsið í Gautaborg. Þegar ég var með Ásdísi á 
þessu sama sjúkrahúsi ári áður kom til mín læknir, Åsa. Við spjölluð-
um saman um ýmislegt sem kom veikindum Ásdísar við. Við náðum 
vel saman og hún átti eftir að koma við sögu í máli dætra minna síð-
ar. Þegar ég var nú komin þarna með Þóreyju var hún strax sett í 
rannsóknir í eina viku. Eftir vikudvöl kom Már Tulinius til mín og 
sagði: „Ég ætla að gleðja þig, Ásgerður mín, við höldum að þetta sé 
ekki sami sjúkdómur og Ásdís er með.“ „Þú ert ekki að gleðja mig, 
Már, ef þetta er ekki sá sjúkdómur, þá er þetta einhver annar erfiður 
sjúkdómur.“ Má virtist bregða mjög en daginn eftir kom hann til 
mín og sagði að haldið yrði áfram að rannsaka Þóreyju. Rannsókn-
irnar héldu áfram í aðra viku en við fórum heim án þess að fá frekari 
upplýsingar eða niðurstöður. Um það bil tveimur mánuðum síðar 
hringdi Már og bað mig að hitta sig í Reykjavík. Þegar þangað kom 
sagði hann: „Þórey og við í þessu rannsóknarteymi vorum aldeilis 

Þórey.

heppin. Hún frú Åsa sem var yfirmaður rannsóknarinnar á Þóreyju, 
stóð alveg með þér.“ Það var Åsa sem krafðist frekari rannsókna á 
Þóreyju og þær leiddu í ljós að hún var með sjúkdóminn MELAS, 
auk þess fundust fjórir aðrir sjúkdómar sem geta verið í mitoch
ondrium eða öndurkeðjum (það eru fimm slíkar keðjur í orkubúskap 
frumunnar). Með rannsóknum þessum á dætrum mínum var stigið 
stórt skref innan læknavísindanna því að vísindamennirnir höfðu 
ekki áður látið sér koma til hugar að sjúkdómurinn gæti verið ætt-
gengur og svo margbreytilegur sem raun bar vitni. Þótt ég væri hel-
tekin sorg var það ákveðinn léttir að komin var niðurstaða og svör 
um veikindi Þóreyjar okkar. Þarna sannaðist enn og aftur að reynsl
an, sem ég bjó yfir, færði mér þekkingu sem aðrir höfðu ekki. Allir 
ætluðu að hætta við þessar rannsóknir á veikindum Þóreyjar nema 
ég og læknirinn Åsa. 

Þóreyju leiddist hér heima og vildi fara aftur til Bandaríkjanna. 
Það gerði hún og var þar í fimm ár hjá konu nokkurri, Tracy Mckee, 
sem var í fyrstu ein með ungan son. Seinna giftist Tracy og átti ann-
að barn. Þegar það barn var nýfætt fór mamman í ferð til Noregs í 
þrjár vikur og skyldi Þóreyju eftir eina með barnið en Þórey réð við 
þær aðstæður. Þessi kona var yfirmanneskja hjá City Bank á 
Manhattan. Hún fór í vinnu klukkan sex á morgnana og kom heim 
um níuleytið á kvöldin. Þórey sá um heimilið og drengina tvo. Auk 
þessa ferðaðist Þórey mikið með Tracy víða um Bandaríkin sem var 
mikil lífsreynsla fyrir hana. Á þessum árum var hún í menntaskóla, í 
kvöldskóla. Skólastjóri þess skóla vildi að Þórey héldi áfram námi í 
sögu og vildi styrkja hana til þess en vegna þess að hún var ólögleg í 
landinu varð ekki af því. Þegar Þórey hafði verið í New Jersey í rúm 
fimm ár, árið 1995, hringdi ég að venju í hana um jólin og heyrði þá 
strax að það var eins og hún væri með taltruflanir, vantaði orð og 
hún bar ekki orðin rétt fram. Ég áttaði mig samstundis á að hér voru 
einhverjar breytingar í farvatninu. Þá hringdi ég tvisvar í Tracy til  
að fá hana til að senda Þóreyju heim. Hún neitaði og sagði að ekkert 
væri að Þóreyju. Ég hringdi þá til Svíþjóðar í Má Tulinius og sagði 
honum að ég væri viss um að nú væri sjúkdómurinn að koma enn 
frekar fram hjá Þóreyju. Már hringdi í Tracy, sem neitaði aftur að 
senda Þóreyju heim, en samþykkti að hún færi í rannsókn á Columbia 

sjúkrahúsinu í New York. Reyndar hafði Þórey farið þarna áður í 
rannsókn og þá spurði yfirlæknir: „Hvað í ósköpunum gaf mamma 
þín ykkur systrunum að borða, þið áttuð ekki að geta lifað svona 
lengi.“ Þessi sami læknir hringdi í mig og bað mig að koma til New 
York í viðtal sem ég afþakkaði. Í ljós kom að ég hafði haft rétt fyrir 
mér. Þórey kom heim í janúar 1996. Það var henni mjög erfitt að 
fara frá drengjunum. Við tók veikindastríð en Þórey var þó aldrei 
eins veik og Ásdís, systir hennar. Hún missti aldrei sjónina en heyrn-
in dofnaði og hún missti alveg málið vegna blóðþurrðar í heila. 
Þannig var líðan hennar í rúm þrjú ár. Við tjáðum okkur þannig að 
ég skrifaði það sem ég vildi segja og hún svaraði með svipbrigðum. 
Þórey lést 32 ára gömul, 15. maí 1999.

Sigfús Baldvin
Sigfús var alltaf svo virkur og duglegur sem unglingur, samvisku-
samur með afbrigðum, kátur og skapgóður og ef hann ætlaði sér 
eitthvað þá stefndi hann að því. Hann var líka mjög umhyggjusamur, 
bæði við mig og systur sínar. Hann fór snemma að taka þátt í kristi-
legu starfi þjóðkirkjunnar og var æskulýðsfulltrúi þjóðkirkjunnar í 
þrjú ár. Sigfús fór í enskuskóla í Bournemouth á Englandi í hálft ár 
þegar hann var 17 ára og á lýðháskóla í Noregi, einnig í hálft ár, auk 
þess sem hann vann á elliheimili í Ísrael í hálft ár. Stúdentsprófi lauk 
hann frá Verkmenntaskólanum á Akureyri 1986. Hann var forstöðu-
maður sumarbúðanna á Hólavatni í átta ár ásamt Laufeyju, konu 
sinni, á meðan þau voru í námi. Ennfremur var hann æskulýðsfull-
trúi í Fella- og Hólakirkju. Það kom ekki á óvart þegar hann valdi að 
lesa guðfræði við Háskóla Íslands en hann lauk cand. theol.-námi 
þaðan í febrúar 1992. Hann var settur prestur í Útskálasókn í eitt ár 
en hlaut prestvígslu 15. ágúst 1993. Sigfús flutti til Keflavíkur 1993 
og gerðist þar prestur. Seinna fór hann í námsleyfi til Berkeley í 
Kaliforníu og lagði þar stund á nám í sálgæslu í eitt ár. Sigfús varð að 
hætta störfum vegna veikinda árið 2015 en hefur þó sinnt einstaka 
prestverki síðan. 

Sigfús var orðinn nokkuð fullorðinn þegar fór að bera á því að 
hann bæri þennan ógnarlega sjúkdóm, MELAS. Ekkert hafði bent til 
þess að svo gæti verið, hann sýndi engin einkenni nema hvað hann 

var mjög grannur og frekar lystarlaus. Mig grunaði það samt sem 
áður lengi að hann væri með sjúkdóminn, meðal annars vegna þess 
að hann var svo lengi að ná sér þegar hann veiktist og hann var mjög 
stífur í hreyfingum sem er eitt einkenni sjúkdómsins. Þegar Ásdís, 
Þórey og ég höfðum allar verið greindar með MELAS vildu sænsku 
læknarnir að Sigfús og Fanney yrðu rannsökuð. Sigfús var 31 árs 
þegar rannsóknir við Sahlgrenska sjúkrahúsið í Gautaborg sýndu að 
hann bæri þennan sjúkdóm. Hann fór nokkrum sinnum aftur til 
frekari rannsókna þar. Sjúkdómurinn lýsti sér þannig hjá honum að 
fyrst fór að bera á heyrnarskerðingunni og nokkru síðar fór sjónin 
að dofna. Núna getur hann ekki lengur lesið. Hann er duglegur og 
fer vel með sig, stundar líkamsrækt, hittir kunningja og spilar brids 
og sinnir fjölskyldunni sinni. 

Fanney
Fanney er yngst barnanna okkar og það eina sem ekki er með þenn-
an óskaplega erfðasjúkdóm. Við Fanney erum mjög nánar, hún hefur 
verið ákaflega góð við systkini sín og stutt okkur Ingva með ráðum 
og dáð. Það hefur verið okkur mikils virði. Fanney lærði ensku og 

Frá v.: Sigfús Ingvason og afi hans, Snorri Sigfússon.

enskar bókmenntir við Háskóla Íslands. Nýlega lauk hún þriggja ára 
námi í sálfræði við Háskólann á Akureyri. Hún starfar við fyrirtæki 
þeirra hjóna, Halldórs og hennar. Þau eiga þrjú börn og eru önnum 
kafin eins og ungt fólk er nú um stundir. Elsta dóttir þeirra, sem 
heitir Ásdís Þóra, er langt komin í námi í lyfjafræði við HÍ. Jóhann 
Ingvi er að ljúka námi í menntaskóla og Ágúst Hlynur er 14 ára 
gamall skóladrengur. 

Rannsóknir og skýringar
Seint á árinu 2013 sá ég auglýstan fyrirlestur við Háskólann á Akur-
eyri. Hingað voru að koma vísindamenn frá Íslenskri erfðagreiningu, 
Agnar Helgason mannfræðingur og Kári Stefánsson forstjóri en Ís-
lensk erfðagreining var að bjóða til fræðslufundar þar sem rannsóknir 
stofnunarinnar um hvatbera voru kynntar. Þegar ég kom inn á fund-
inn kinkaði til mín kolli ungur maður sem mér fannst ég ekki kann-
ast við og hugsaði með mér að ég hlyti að minna hann á aðra mann-
eskju. Að fyrirlestrinum loknum kom þessi ungi maður til mín og 
heilsaði en hann hafði þá átt heima í sama húsi og við fjölskyldan 
þegar hann var unglingur. Núna vann hann hjá Íslenskri erfðagrein-
ingu. „Hvað er að frétta af sætu stelpunum þínum, Ásdísi og Þór
eyju,“ spurði hann. „Þær eru báðar dánar,“ sagði ég. Honum var 
auðvitað brugðið en þetta andartak átti eftir að hafa verulegan eftir-
mála. Nokkrum dögum síðar hafði Agnar Helgason samband við 
mig og vildi fá að heyra sögu dætra minna. Mér fannst yfirþyrmandi 
tilhugsun að fara að rifja upp þessa erfiðu reynslu og hafnaði í raun 
öllu sem hann fór fram á. Hann óskaði þá eftir að mega hafa sam-
band við mig síðar. Ég þvertók ekki fyrir það. Til að gera langa sögu 
stutta hringdi Agnar í mig í febrúar 2014 en þá hafði ég gert upp 
hug minn og sagði honum að ég vildi ekki taka þátt í neinu á vegum 
Íslenskrar erfðagreiningar nema að ég fengi að vita allar niðurstöður 
úr rannsóknum þeirra. Ég hafði í huga að ég vildi vita hvort barna-
börnin mín gætu borið þennan sjúkdóm. Öll fjölskyldan, nema Ingvi 
og barnabörnin, hafði farið til Svíþjóðar til að fá úr því skorið hverjir 
væru með sjúkdóminn. Agnar sagði að erfitt væri að láta okkur í té 
persónulegar upplýsingar því að samkvæmt lögum væri ekki leyfilegt 
að gefa slíkar upplýsingar og hann þyrfti að ráðfæra sig við lögfræð

inga. Eftir samtal við lögfræðinga og Kára Stefánsson forstjóra feng-
um við að vita að gerð yrði sérstök rannsókn um þennan sjúkdóm í 
fjölskyldunni okkar og við fengjum að vita niðurstöðurnar. Það var 
léttir og þá var ég tilbúin til samvinnu. Rannsóknin fór þannig fram 
að blóð- og kinnstrokusýni voru tekin úr mér og börnunum mínum, 
Fanneyju og Sigfúsi. Erfðaefni var einangrað og greint en með því 
móti fást upplýsingar um DNA kirnaröð allra litninga og einnig 
erfðaefni hvatbera. Aðferðin skilar einnig upplýsingum um tíðni 
DNA kirna í frumum einstaklings á hverjum stað á litningum hans. 
Það vill svo til að sérstaklega nákvæmar upplýsingar fást um erfða-
efni hvatbera vegna þess að í flestum frumum eru nokkur hundruð 
sinnum fleiri eintök af erfðaefni hvatbera en litninga. Þessi aðferð 
hentaði því vel bæði til að finna þá stökkbreytingu sem orsakar 
MELAS sjúkdóminn hjá mér og Sigfúsi, syni mínum, og einnig til 
að kanna hvort Fanney sé arfberi viðkomandi stökkbreytinga. 
Ákveðin stökkbreyting fannst hvorki í blóð- né þekjufrumum Fann-
eyjar. Við fengum að skoða húsnæði Íslenskrar erfðagreiningar og 
urðum undrandi og hrifin að sjá þetta merkilega fyrirtæki og þá 
starfsemi sem þar fer fram og allt viðmót fólks var þar svo einstak-
lega þægilegt í okkar garð.

Auk þessara rannsókna greindi ég Agnari Helgasyni frá sjúkdóms-
sögu fjölskyldunnar okkar og við Ingvi, börnin okkar, Sigfús, Fanney 
og Ásdís Þóra, dóttir Fanneyjar, áttum fund með Agnari og Kára í 
húsakynnum Íslenskrar erfðagreiningar. Þar fengum við að heyra 
niðurstöður rannsóknarinnar á fjölskyldunni. Á þessum fundi sagði 
Kári að rannsóknir þeirra á sjúkdómnum í fjölskyldunni væru þær 
merkilegustu sem hann hefði framkvæmt og orðið vitni að um fjöl-
skyldusögu. Meginniðurstöðurnar fyrir okkur voru þær að barna-
börnin okkar, börn Fanneyjar og Halldórs, eru ekki með þennan 
sjúkdóm og geta ekki borið hann áfram. 

Veikindi barnanna okkar Ingva hafa haft mikil áhrif á líf okkar. 
Okkur hefur þó auðnast að vinna vel saman úr þessu mikla mótlæti. 
Aðstæður urðu til þess að við urðum oft að vera fjarri hvort öðru, 
það var óumflýjanlegt. Núna erum við bæði sammála um mikilvægi 
þess að hlúa hvort að öðru. Við erum mjög þakklát öllu því góða 
fólki í heilbrigðisstétt sem hefur hjálpað okkur í baráttunni. Það hef-

ur sýnt okkur mikinn stuðning og kærleika. Ég er svo sannarlega 
þakklát forsjóninni fyrir að hafa haft styrk til að styðja börnin mín í 
erfiðum veikindum þeirra og innilega þakklát fyrir að hafa verið 
nógu frísk til að geta staðið með þeim. Það er ekki það sem kemur 
fyrir okkur í lífinu sem skiptir mestu máli, heldur öllu heldur hvernig 
við vinnum úr því sem verður. 

Ásgerður og Ingvi, stödd á Tenerife árið 2014.



JÓHANN LÁRUS JÓNASSON OG HLAÐGERÐUR LAXDAL

Frumbyggjar Fjörunnar II
Grímur Laxdal bókbindari og Hlaðgerður Þórðardóttir

Jóhann Lárus Jónasson læknir fæddist árið 
1934 á Sauðárkróki. Foreldrar hans voru 

Indíana Gísladóttir húsmóðir og Jónas 
Jóhannsson, bóndi og síðar bóksali. Fjölskyldan 
fluttist til Akureyrar árið 1936. Jóhann varð 

stúdent frá MA 1953 en cand.med. frá HÍ 
1961 og var við sérfræðinám í lækninga­

rannsóknum í Lundúnum. Hann var yfir­
læknir á Rannsóknadeild Landakotsspítala frá 

1968, síðar Sjúkrahúsi Reykjavíkur Landakoti 1996-2000. 
Átti og rak Blóðrannsóknastofuna Glæsibæ 1989-2004.  

Jóhann er nú búsettur í Kópavogi.

Hulda Hlaðgerður Laxdal fæddist árið 1944. 
Foreldrar hennar voru Hulda Jónsdóttir 

Laxdal og Jón Laxdal, bændur í Meðalheimi á 
Svalbarðsströnd, síðar búsett á Akureyri. 

Hlaðgerður flutti til Reykjavíkur 1963 og 
starfaði á ritsímanum til vors 1965 er hún 
réðist sem flugfreyja til Flugfélags Íslands, 

síðar Flugleiða. Frá árinu 1978 hefur hún 
starfað sem textasmiður og prófarkalesari, m.a. 

á Auglýsingastofu Kristínar Þorkelsdóttur, síðar AUK ehf. 
Hlaðgerður er nú búsett í Kópavogi.

Inngangur
Í Súlum, 57. hefti 2018, birtist frásögn mín af „fyrsta Fjörubúanum“ 
Baldvini Hinrikssyni járnsmiði, sem var þar einbúi í u.þ.b. átta ár. En 
árið 1835 flutti Grímur Grímsson Laxdal bókbindari í Fjöruna, 
hafði fengið borgarabréf og lóð nokkuð fyrir sunnan Baldvin. Ekki 
var frekar um þau Grím og konu hans Hlaðgerði Þórðardóttur fjall-
að, en sagt: „Þau áttu eftir að marka spor í bæjarlífið – en það er 
önnur saga.“ 

Nú vildi svo til að við frágang þeirrar greinar naut ég góðrar að-
stoðar afkomanda þeirra Laxdalshjóna, Huldu Hlaðgerðar Laxdal 
Jónsdóttur. Aldrei bjó hún í Fjörunni, fædd og uppalin á Svalbarðs-
strönd, en fluttist til Akureyrar á unglingsaldri. Tókst mér að sann-
færa hana um að málið væri henni það skylt að við ættum að hjálpast 
að við eftirfarandi frásögn af ættfólki hennar á Gömlu Akureyri. 
J.L.J.

Ætt og uppruni 
Um Hlaðgerði Þórðardóttur (1801-1862) segir Klemens Jónsson í 
sinni Akureyrarsögu, að hún væri „af beztu ættum, komin af Þorláki 
biskupi Skúlasyni í beinan karllegg“.1

Í Manntalinu 1816 eru foreldrar hennar búsettir 1. des. að 
Hvammi undir Eyjafjöllum með sjö börnum sínum, fimm dætrum 
og tveimur sonum. Þórður Þorláksson er húsbóndi (43 ára), f. að 
Þykkvabæjarklaustri í Álftaveri, Guðrún Grímsdóttir hans kona (38 
ára), fædd í Götuhúsum á Seltjarnarnesi. Þrjú yngstu börnin (dætur) 
voru fædd í Hvammi, en þau eldri að Teigi í Fljótshlíð. Hlaðgerður 
var næst-elst, 15 ára gömul.2 Í Íslendingabók eru 13 börn skráð; hjá 
fjórum þeirra aðeins skráð fæðingarár. 

Beini karlleggurinn til biskupanna liggur svo frá Þórði (1773-
1846) föður Hlaðgerðar: Þorlákur (1743-1774) í Teigi, klaustur-
haldari á Þykkvabæ – Þórður (1712-1791) í Teigi klausturhaldari – 
Brynjólfur (1681-1762) sýslumaður Hlíðarenda í Fljótshlíð – Þórður 
(1637-1697) biskup í Skálholti 1674-1697 – Þorlákur Skúlason 
(1597-1656) biskup á Hólum 1628-1656. „Hans sonarsynir og niðjar 
hafa tekið sér auknefnið Thorlacius.“

Ef við tökum nú eitt hliðarspor yfir í kvenlegginn þá sjáum við að 

móðir Þorláks biskups var Steinunn, laundóttir Guðbrands Þorláks-
sonar (1541 eða 1542-1627) Hólabiskups 1571-1627 og Guðrúnar 
dóttur séra Gísla Finnbogasonar.3 

Guðrún (1778-1868) móðir Hlaðgerðar var systir prestanna Jóns 
að Húsafelli og Sigurðar að Helgastöðum í Reykjadal (Ísl. æviskrár 
III og IV). Foreldrar þeirra voru Grímur Ásgrímsson, ættaður norðan 
úr Fljótum, „merkur maður“, og kona hans Vigdís (1748-1803). Þau 
bjuggu í Götuhúsum í Reykjavík (nálægt Landakoti) ásamt foreldr-
um Vigdísar, Sigurði Erlendssyni (1725- um 1795) og Hlaðgerði 
Guðmundsdóttur (1727-1803) ættaðri úr Kjós, Þorsteinssonar frá 
Hróarsholti Jónssonar Loptssonar.4 Sigurður Erlendsson var bóndi 
og meðhjálpari, „einn af helstu Reykvíkingum“, sonarsonur Brands 
Bjarnhéðinssonar lögréttumanns.5

Frá flutningi Gríms Laxdal (1801-1866) bókbindara í Fjöruna 
segir Klemens í Sögu Akureyrar á bls. 46. Brynleifur Tobíasson sem 
hafði umsjón með útgáfunni skrifar þar neðanmáls: „Grímur var 
launsonur Gríms Jónssonar (1778-1812) borgara í Reykjavík með 
Guðrúnu Pjetursdóttur (f.1765) Ólafssonar.“ Hann var fæddur að 
Hofi á Skagaströnd árið 1801, þar sem foreldrar hans voru í vinnu-
mennsku. Ekki naut hann samveru þeirra lengi. Grímur faðir hans 
kvæntist 24. nóvember 1803 Ragnheiði Jónsdóttur (1774-1828). Skv. 
Íslendingabók dóu fjögur af sex börnum þeirra á fyrsta ári, tvö náðu 
fullorðinsaldri. Ekkert vitum við um uppvöxt Gríms, en finnum 
hann í Manntalinu 1816, bls. 436, í Hvammkoti í Reykjavíkursókn 
(síðar Fífuhvammur í Kópavogi). Þar er búsett 1. des. Ragnheiður 
Laxdal, ekkja (42 ára) með þremur börnum sínum og stjúpsyni, 
Grími Grímssyni Laxdal – 15 ára. 

Föðurafi Gríms bókbindara var Jón Grímsson (1741-1802) garð-
yrkjumaður, sem Einar Bjarnason kallar „forföður Laxdalsættarinn-
ar“ í Lögréttumannatali sínu bls. 168.5 Hann hætti við nám í Hóla-
skóla (Skólameistarasögur J.H., bls. 397) og var af yfirvöldum studdur 
til jarðræktarnáms utanlands; kom heim 1764. Jón „gartner“ var 
fyrsti jarðræktarráðunautur hérlendis.6 Hann er svo búsettur að 
Þverá í Laxárdal S-Þing. 1770-1775? ásamt konu sinni Guðrúnu 
Björnsdóttur (f. um 1748). Börn þeirra: Jón f. á Þverá 1772, síðar 
borgari og kaupmaður í Reykjavík, nefndi sig Laxdal. Þorvaldur 

(1774-1860), f. á Þverá, bóndi á Gauksmýri í Línakradal og víðar í 
Húnaþingi, heldur illa þokkaður, kallaður Beina-Þorvaldur.7 

Fyrrnefndur Grímur f. 1778, borgari og kaupmaður í Reykjavík, 
nefndi sig Laxdal. Björn f. 1775 og Björg f. 1782 fóru til útlanda. 
Bræðurnir Jón og Grímur voru fyrstir sinna ættmenna til að taka 
upp ættarnafnið Laxdal og vafalítið rétt sem segir í Laxdælir Ábú­
endatal í Laxárdal S-Þing: „vegna veru föður þeirra í Laxárdal“.8 Um 
kaupmennsku og veitingarekstur þeirra bræðra í Reykjavík má m.a. 
lesa í Sögu Reykjavíkur (Kl.J.) og Reykjavík fyrri tíma (Árni Óla). Jón 
garðyrkjumaður lést í Reykjavík 1802 í Hólakoti.

Foreldrar Jóns voru Grímur Grímsson (1699-1784) lögréttumað-
ur á Stóru-Giljá í Húnaþingi og kona hans Málfríður Jónsdóttir 
(1698-1745). Meðal margra annarra barna þeirra var Jón yngri 
(1745-1797), prestur í Görðum á Akranesi, faðir Gríms (1785-1849) 
amtmanns á Möðruvöllum og Ingibjargar (1784-1865), „húsfreyj-
unnar á Bessastöðum“, móður Gríms Thomsen.

Faðir Gríms lrm. var Grímur hreppstjóri, fálkafangari, bóndi í 
Brokey (Manntal 1703, bls. 135) Jónsson Özurarsonar bónda í 

Þverá í Laxárdal S-Þing. Þar bjó föðurafi Gríms Laxdal, Jón Grímsson garðyrkju­
maður „forfaðir Laxdalsættarinnar“. 

Teikning eftir Arngrím Gíslason málara (1829-1887).
Ljósm. Leifur Þorsteinsson / Verslunarráð Íslands.

Bók í slitnu bandi og spjaldlausu. Grímur hefur skrifað nafn sitt á fremra saurblað 
ásamt ártali 1855. Gyllingin er í samræmi við meðfylgjandi sögu og að auki var 
bókin gyllt á hvolfi. Grímur hefur bundið bókina fyrir Daða Níelsson hinn fróða, 
sem ritaði nafn sitt og sama ártal á hina hlið blaðsins. 

Mynd með grein Sigurþórs Sigurðssonar, Prentarinn 2.25. 2005, bls. 17.

Framnesi Skagafirði Jónssonar – eins og segir í Lögréttumannatalinu 
bls. 168 og 206.

Foreldrar Málfríðar konu Gríms lrm., voru séra Jón Þorvaldsson 
eldri (um 1664-1731), prestur á Miklabæ og kona hans Guðrún 
(Manntal 1703, bls. 293) Jónsdóttir lrm. á Urðum í Svarfaðardal (f. 
um 1620) Illugasonar lrm. Jónssonar lrm. Illugi (f.1580-1590, d. 
1637) bjó í Ási í Vatnsdal en fluttist að Viðvík og varð ráðsmaður á 
Hólum. Kona hans var Halldóra Skúladóttir, systir Þorláks biskups. 
Þau áttu sjö börn og er kominn frá þeim fjölmennur ættbálkur (Lög­
réttumannatal, bls. 248 og 289). Móðir þeirra Halldóru og Þorláks 
var áðurnefnd Steinunn, laundóttir Guðbrands Þorlákssonar Hóla
biskups.

Hér höfum við rakið ættir Hlaðgerðar og Gríms til Guðbrands 
biskups Þorlákssonar, þeirra beggja í 8. lið frá biskupi. Nú er mál til 
komið að líta fram á veginn.

Frá Hvömmum að Hvammi 1816-1831
Við skildum við þau – 15 ára, Hlaðgerði í Hvammi undir Eyjafjöllum 
og Grím í Hvammkoti í Reykjavíkursókn, skv. Manntalinu 1816. Í 
rúman áratug eftir það höfum við engar sagnir af þeim, en svo rofar til 
með upplýsingum Sigurþórs Sigurðssonar bókbindara, sem er flestum 
fróðari um bókband og bókbindara á Íslandi. Hann skrifar um Grím í 
Prentarann: „Næst fréttist af honum er hann flyst að Skildinganesi í 
desember 1829 eða janúar 1830, frá Strönd þar sem hann var vinnu-
maður. Var það til að læra bókband hjá Eyjólfi Eggertssyni bók-
bindara. ... Hefur Grímur að líkindum verið um þrjá mánuði hjá 
Eyjólfi.“9 Til að komast í bókbandsnámið er hann sagður hafa notið 
hjálpar Bessastaðahjónanna, sem kemur heim við bréf Ingibjargar 
frænku hans til bróður síns Gríms amtmanns, 18. nóv. 1829.10 Enn 
segir Sigurþór að Grímur hafi kynnst Hlaðgerði í Reykjavík, en þang-
að hafði hún flutt 1828. Þau voru heitbundin, en Grími var synjað 
ráðahagsins af foreldrum hennar. Strauk hann þá með Hlaðgerði 
norður yfir fjöll sumarið 1831 – að Hvammi í Eyjafirði. Þar giftu þau 
sig um haustið. Þangað komin áttu þau ekkert nema hvort annað og 
brúna hryssu, sem notuð var til ferðarinnar. Á henni sat Hlaðgerður – 
en Grímur gekk. Næsta vor fluttu þau í Dvergstaði.



40� TÍMARITIÐ SÚLUR

Margt var óvenjulegt um norðurför þeirra sem vakti spurningar. 
Við vitum að árið 1712 var Brynjólfur Þórðarson sýslumaður á 
Hlíðarenda eigandi Dvergstaða og fjölda annarra jarðeigna í Eyja-
firði, en hann var langalangafi Hlaðgerðar Þórðardóttur. – Hver 
átti Dvergstaði 1831-1832? Þá spurningu fékk Valdimar Gunnars-
son, sem hafði rýnt í jarðabækur Fram-Eyjafjarðar frá 1712 og 1842 
(Súlur 2018, bls. 88). Ekki stóð á svörum: Þegar þau giftu sig í 
Hrafnagilskirkju, skv. kirkjubók þann 23. september 1831, „Grímur 
Laxdal bókbindari frá Reykjavík á Hvammi og Hlaðgerður Þórðar-
dóttir frá Akurgerði við Reykjavík á Hvammi“, var svaramaður 
Gríms Jósef Jósefsson í Hvammi, en svaramaður Hlaðgerðar var 
Stefán Guðmundsson bóndi á Kroppi (föðurafi Stephans G. Steph-
anssonar skálds). Nokkrum dögum eftir giftinguna fór svo í gang 
eignaskiptaflétta sem greint var frá á manntalsþingi á Hrafnagili 
þann 4. júní 1832 með tilheyrandi makaskipta- og afsalsbréfum.

Jósef Grímsson á Hrafnagili (sonur Gríms Magnússonar „græð
ara“ og Sigurlaugar Jósefsdóttur) – eigandi Dvergstaða, skipti á 
þeim og Stokkahlöðum við móðurbróður sinn Jósef Jósefsson í 
Hvammi þann 27. september 1831, sem næsta dag, 28. september, 
seldi Dvergstaði Stefáni Thorarensen á Espihóli fyrir 476 ríkisdali. 
Tilgangur þessa gjörnings virðist vera sá að búa í haginn fyrir ný
giftu hjónin, sem fluttu að Dvergstöðum vorið 1832 og þaðan til 
Akureyrar 1835. 

En þessa dagana höfðu þau öðru að sinna. Í kirkjubók Bakka­
kirkju er skráð fæðing Jóns Grímssonar „4. október 1831 á Bakka í 
Öxnadal, skírður 5. október í Bakkakirkju. Foreldrar Grímur 
Grímsson Laxdal bókbindari í Hvammi í Eyjafirði og kona hans 
Hlaðgerður Þórðardóttir ... stödd á Bakka þá fæddi“. Fyrsta ferð 
drengsins – ófæddur laumufarþegi á Brúnku norður yfir fjöll, end-
aði vel.

Þótt framangreind flétta væri líklega þeim nýgiftu til gæfu, varð 
ekki svo til lengdar, hvorki fyrir Stefán á Espihóli (sonur Stefáns 
amtmanns á Möðruvöllum) sem „fórst af hesti í Eyjafjarðará“ 3. 
maí 1844, né Jósef Grímsson bónda á Stokkahlöðum, sem drukkn-
aði 13. ágúst sama ár í „leitartilraun eftir honum“ (Annáll 19. aldar 
II, bls. 206).

Í Fjöruna – Akureyrarárin 1835-1862
„Árin sem liðu frá því að Akureyri missti kaupstaðarréttindin 1836 
og þar til bærinn endurheimti þau 1862 voru um margt merkileg. Þá 
varð loks að reglu að kenna staðinn við eyrina fremur en fjörðinn. 
Bæjarbúum fjölgaði þá umtalsvert, voru í kringum eitt hundrað 
1836, en nær þremur hundruðum 1862.“ Þetta má lesa í Sögu Akur­
eyrar Jóns Hjaltasonar, sem er náma fróðleiks um sögu og þróun 
bæjarins og aldrei of oft vísað eða vitnað í.11

Það vill svo til að þetta tímabil mikilla breytinga er nánast árin 
sem Laxdalshjónin bjuggu á Akureyri. Árið áður, 1834, hafði Grímur 
fengið útmælda byggingarlóð skammt sunnan við Baldvin Hinriks-
son – „fyrsta Fjörubúann“ og borgararéttindi til að búa og stunda 
bókbandsiðn sína í kaupstaðnum skv. bréfi sýslumannsins í Eyja-
fjarðarsýslu, Eggerts Briem, 25. júlí 1834 (bréfabók C/5). Handiðnað-
armenn voru velkomnir til Akureyrar og settust flestir að í Búðargil-
inu eða Fjörunni eins og Laxdalshjónin, sem létu fljótt til sín taka og 
komu víða við.

Bókbindarinn Grímur Laxdal. Bókbandið var lykillinn að borg-
araréttindum og búsetu á Akureyri. Grímur amtmaður skrifaði mjög 
ákveðin meðmæli 21. ágúst 1833, til stuðnings umsókn nafna síns og 
frænda varðandi styrk til kaupa á verkfærum og efni til bókbands, að 
upphæð 40-50 Rbd. (Embættisskjöl Gríms amtmanns Jónssonar. Lbs. 
162 fol.) 

Þegar Grímur kom til Akureyrar 1835 tók hann fljótt lærlinga og 
kenndi mörgum bókband á næstu árum. Sá fyrsti sem vitað er um 
var Andrés Kjerúlf (1822-1892) úr Fljótsdal, en hann fékk sveinsbréf 
frá Grími árið 1841. Aðrir lærlingar voru: Gísli Sölvason, sem einnig 
var vinnumaður hjá Grími 1845, þá 26 ára; Vigfús Sigurðsson 1849-
1851; Ólafur Ólafsson frá Fjöllum 1852-1853, um sama leyti og 
Arngrímur Gíslason málari (1829-1887); Þorsteinn Þorsteinsson um 
1855; Jón Jóhannesson og Stefán Daníelsson 1858; Þorgrímur Lax-
dal (1833-1897) lærði bókband hjá föður sínum og starfaði við það, 
en flutti til Vesturheims 1873 og lést í Minnesota 1897;9 Ari Jónsson 
(1833-1907) í Víðigerði fór 17 ára í bókband til Gríms. Í endurminn­
ingum Steingríms sonar hans segir sitthvað af Grími, m.a. strokinu 

með Hlaðgerði norður yfir fjöll og sjóróðrum lærlinganna fyrir 
Grím.12 Ari var skáldmæltur. Hann samdi m.a. sjónleikinn „Sigríður 
Eyjafjarðarsól“, útg. af Friðbirni Steinssyni, Akureyri 1879 – fágæt 
bók.

„Grímur Laxdal mun hafa verið bókbindari Amtsbókasafnsins eftir 
að hann kom til Akureyrar og amtmaður lét hann binda inn bækur 
fyrir sig.“ Grímur amtmaður hafði stofnað safnið árið 1827, Mohr 
faktor tekið að sér umsjón þess endurgjaldslaust og holað því niður á 
heimili sínu, nú Hafnarstræti 11. Stóð svo í 18 ár.13

Eftirfarandi saga fannst í handriti í Landsbókasafni Íslands: 
„Grímur Laxdal á Akureyri var góður bókbindari að öðru leyti en 
því, að gyllingar flestar voru nokkuð hallar á ská og ætíð á sama veg 
og eignuðu menn því að hann var skakkeygður og leit hjá sér sem 
menn kalla. Einu sinni sem oftar var Ólafur Gunnlaugsson Briem að 
smíða fyrir hann og hafði oft séð hann gylla bækur. Í þetta sinn er 
Grímur var að gylla bað Ólafur Grím að lofa sér að gylla eina bók, 
Grímur gerði það og sagði honum til, en þegar Ólafur lauk við, þá 
segir hann við Grím: „Er nú þetta nógu skakkt?“ En Grímur svaraði 
engu og grunaði hvar það átti heima.“9

Veitinga- og gistihúsrekstur. Ekki dugði bókbandið til að sjá stórri 
fjölskyldu Laxdalshjónanna farborða, en þau fengust við margt. Skv. 
Manntalinu 2. nóv. 1845 (Norður- og austuramt, bls. 282), eftir 10 ár 
á Akureyri, er fjölskyldan skráð: Grímur Laxdal, bókbindari og gest-
gjafari (42 ára), Hlaðgerður Þórðardóttir hans kona (42 ára), Jón 
Grímsson Laxdal þeirra barn (14 ára), f. í Bakkasókn NA, Þorgrímur 
(13 ára) og Sigurjóna (11 ára) Laxdal, f. að Dvergstöðum, Sigurður 
Pétur (8 ára) og Friðbjörg Guðrún (6 ára) Laxdal, f. á Akureyri, 
þeirra börn. Áðurnefndur bókbindarasveinn Gísli Sölvason (26 ára) 
og Anna Finnbogadóttir (21 árs) vinnukona. Sjötta barnið var þá 
ekki langt undan því Eggert Laxdal fæddist 8. febrúar 1846 á Akur-
eyri.

Grímur varð fyrsti gestgjafinn á Akureyri 8. maí 1842, með leyfi 
til að selja gestum og ferðafólki næturgistingu, mat og drykk með 
fleiru (Sýslum. í Eyjafj.sýslu. Bréfabók C/5). Verðlagsskrá fylgdi, t.d.: 
Rúmlán 8 skildinga, kaffibolli meðalstór 6 sk. en með „fínu brauði“, 
t.d. 1-2 tvíbökum 7-8 sk., bolli af chocolade, án brauðs, 14 sk., 

brennivínsstaup 2 sk., stórt glas af góðu rommpúnsi 12 sk., ein mál-
tíð matar, svo sem heit kjötsúpa, eða þar á borð við í öðrum óbreytt-
um, góðum mat 10 sk., máltíð af vandaðri mat, svo sem steik 14 sk., 
hálftunna af góðu útheyi 8 sk.1

Fyrsti veitingastaður Akureyringa var Aðalstræti 66, timburhús 
sem Grímur Laxdal byggði „neðan undir Skammagili árið 1842“. Sá 
sem tók við gestgjafastöðunni af Grími var gullsmiðurinn Hallgrím-
ur Kristjánsson frá Stokkahlöðum (föðurafi Hallgríms Einarssonar 
ljósmyndara), en „hann fluttist til Akureyrar sumarið 1849 og keypti 
þá til íbúðar torfhús af Grími er hann hafði reist norðvestan timbur-
hússins.“ Hallgrímur fékk veitingaleyfi snemma árs 1856 og hafði þá 
reist Aðalstræti 62. „Indriði Þorsteinsson frá Víðivöllum í Fnjóskadal 
keypti Aðalstræti 66 af Grími árið 1859 og varð þriðji gestgjafi Ak-
ureyringa þegar Hallgrímur hætti og gerðist kaupmaður árið 1859. 
„Báðir voru þeir Hallgrímur og Indriði gullsmiðir og báðir keyptu 
hús sín af Grími Laxdal.“ Veitingarekstur var um árabil einskorðað-
ur við Fjörubyggðina.14

Af öðru sem Laxdalshjónin fengust við má nefna jarðeplarækt, þar 
sem uppskera miðað við garðstærð var með því besta (Norðanfari 16. 
júlí 1866), dálítinn sauðfjárbúskap, sjósókn og svo bókaútgáfu eftir 
að prentsmiðja kom til Akureyrar. Þau voru sæmilega efnum búin.

Aðalstræti 66, fyrsti veitingastaður Akureyringa, sem Grímur Laxdal byggði 1842.
 Ljósm.: Hallgrímur Einarsson / Minjasafnið á Akureyri.

„Sjúkrahótel“ – „spítali“. Þeim sem skrifað hafa um Laxdalshjónin 
ber öllum saman um hve samhent þau voru um óvenjumikla hjálp-
semi við bágstadda. Klemens skrifar: „Þess er getið sérstaklega um þau 
hjón að þau hafi tekið á heimili sitt sjúklinga er voru undir læknis
hendi, og farist það vel; þá var auðvitað ekkert sjúkrahús í bænum; 
var það því hreint kærleiksverk, er þau unnu.“ 1 Á sömu lund er um-
sögn Jóns Hjaltasonar. Í Sögu Akureyrar II, bls. 25, víkur Jón að 
Grími Laxdal – „fyrsta sjúkrahaldaranum á Akureyri“. Steindór 
Steindórsson segir: „Fjölskyldan var stór, veitingareksturinn rúm-
frekur og ofan á annað starfræktu þau hjón nokkurs konar sjúkra
heimili fyrir læknisþurfi aðkomumenn.“ Og Magnús Stefánsson 
læknir, í nýlegri bók sinni um sögu sjúkrahúss á Akureyri, vitnar í 
Norðanfara 1. mars 1862 (Um spítalastofnun á Akureyri), en þar segir 
m.a.: „Hefðu ekki hin alkunnu heiðurshjón bókbindari Grímur Lax-
dal og kona hans Hlaðgerður Þórðardóttir skotið skjóli yfir marga 
þeirra, að samtöldu eftir skýrslu hans, 156 manns, og alið mannkær-
lega önn fyrir þeim, þá hefðu téð vandræði orðið enn tilfinnanlegri“. 
Þegar Magnús víkur að skjólshúsi þeirra hjóna yfir sjúklinga bætir 
hann við – „oft fyrir lítið eða ekkert gjald“.15

Baldvin Hinriksson járnsmiður byggði Aðalstræti 14 árið 1835, 
sem varð fyrsti spítalinn á Akureyri 1874. Til gamans má geta þess 
að ef við rekjum merkingu orðsins spítali enn lengra aftur í aldir en 
ættir þeirra Laxdalshjóna, þá má segja að skv. gömlu merkingunni 
hafi þau verið „spítalahaldarar“ á Akureyri áratugum fyrir daga Guð-
manns Minde. Forna merkingin var „gestahús“, úr lat. hospitale. 

Sem fyrr segir voru þessi ár tími baráttu og breytinga í bænum. 
Virðist Grímur hafa verið framarlega í flokki um mörg framfaramál. 
Bænaskrá til konungs um leyfi til kirkjubyggingar á Akureyri var 
undirrituð af 60 bæjarbúum og bændum, dagsett 29. janúar 1849. 
Grímur var þar ofarlega á blaði. – Ekki gekk það. Í ágústlok 1851 
komu flestallir bæjarbúar saman til fundar í nýbyggðu timburhúsi 
Gríms Laxdal við Búðarlækinn (Aðalstræti 6). Umræðuefnið var 
kirkjubygging á Akureyri og skipuð nefnd undir forsæti Björns Jóns-
sonar, síðar ritstjóra. Miklar deilur urðu um staðarval fyrir kirkjuna. 
Jón Hjaltason hefur fjallað ítarlega um þessi mál og telur líklegast að 
málalok hafi fengist þegar Grímur Laxdal gaf lóð undir kirkjuna á 

milli húsa Hallgríms gullsmiðs (Aðalstræti 62) og Páls Magnússonar 
(Nonnahús, Aðalstræti 54). Þar var fyrsta kirkjan á Akureyri byggð 
1862-1863 og vígð 28. júní 1863.16

„Í baráttunni fyrir kirkju, prentsmiðju og sjálfum kaupstaðar-
réttindunum voru menn eins og Björn Jónsson ritstjóri, Grímur 
Laxdal bókbindari og Sveinn Skúlason ritstjóri í eldlínunni.“ (Saga 
Akureyrar I, bls. 211). Hinn 29. ágúst 1862 var gefin út reglugerð um 
að „gjöra verzlunarstaðinn Akureyri að kaupstað“.

Hólaprent – Akureyrarprent
Hólaprentsmiðja var lögð niður með konungsbréfi 14. júní 1799 og 
leifar hennar fluttar til Leirárgarða samsumars. Þar var nú eina 
prentsmiðja landsins. Síðasta bókin sem prentuð var á Hólum 1799 
var Verðung, líkprédikun yfir Sigurði Stefánssyni, síðasta Hólabiskup
inum. Yfir 200 ára sögu Hólaprents var lokið. Með konungsúrskurði 
2. október 1801 var Hóla-stóll og skóli lagður niður, og skyldi vera 

Til v. Akureyrarkirkja fyrir breytingarnar 1877-1879, þegar turninn á austur­
gafli var fluttur á vesturenda kirkjunnar og ný forkirkja byggð þar, sbr. Súlur 
2018, forsíðumynd. Mynd eftir Kristin G. Jóhannsson „Nonni og Manni fara á 
sjó“.    					                    Minjasafnið á Akureyri.

einn biskup og einn latínuskóli á 
landinu upp frá því.

Prentlistin kom til Íslands um 
1530 að tilhlutan Jóns biskups 
Arasonar (1484 - 7. nóv. 1550), 
þegar hann fékk sænskan klerk, 
Jón Matthíasson, til að setja nið-
ur prentsmiðju á Hólum. Árið 
1535 varð séra Jón (d. 1567) 
prestur að Breiðabólstað í Vest-
urhópi og flutti prentsmiðjuna 
þangað. Guðbrandur Þorláks-
son, sem varð eftirmaður Jóns 
sænska á Breiðabólstað 1567, 
hefur vafalaust kynnst prent-
listinni þar. Guðbrandur varð 
biskup á Hólum 1571 og hófst 
þá fljótlega skeið stórfelldrar 
bókaútgáfu sem stóð í hálfa öld. 
Prentari Guðbrands lengst af var 
Jón, sonur Jóns Matthíassonar. 

Útgáfa Guðbrandsbiblíu 1584 er líklega mesta afrek bókagerðar á Ís-
landi og ber hróður biskups og prentara hans um aldir.

Eftir daga Guðbrands lék nokkur vafi á, þrátt fyrir erfðaskrá, 
hvort prentsmiðjan væri eign dómkirkjunnar eða erfingja biskups. 
Eftirmaður biskups á Hólastóli var dóttursonur hans Þorlákur 
Skúlason, biskup 1628-1656, sem fékk staðfestingu konungs á 
prentunarréttinum. Merkust af u.þ.b. 30 bókum prentuðum í hans 
tíð var Þorláksbiblía 1644. Eftir Þorlák tók við biskupsdómi 1657-
1684 Gísli sonur hans, sem lét prenta milli 40 og 50 bækur. Þekktust 
þeirra er frumútgáfa Passíusálma Hallgríms Péturssonar 1666. Prent-
verkinu hrakaði mjög á seinni árum Gísla biskups.

Þórður Þorláksson bróðir Gísla var biskup í Skálholti 1674-1697. 
Eftir lát Gísla 1684 krafðist hann prentsmiðjunnar sem eignar ættar-
innar; hann hafði þá leyst út alla meðerfingja sína. Konunglegt 
leyfisbréf fékk hann 14. febrúar 1685 til þess að nota prentsmiðjuna 

Björn Jónsson ritstjóri, fæddur á Hólum 
í Hjaltadal 1802, búsettur á Akureyri 
frá 1847. Hann virtist óþreytandi stuðn­
ingsmaður Akureyrarprents. 

Akureyrarbær.

og flytja hana til Skálholts. Flutningurinn fór fram samsumars – á 10 
hestum. Þórður biskup starfrækti Skálholtsprentsmiðju með 
myndarbrag 1685-1697 er hann lést. Hann sparaði í engu, reisti veg-
lega prentstofu og réð fyrrverandi Hólaprentara. Alls lét hann 
prenta um 60 rit, þ. á m. íslensk fornrit fyrstur manna hér á landi. 
Eftir andlát Þórðar biskups tók Brynjólfur Thorlacius sonur hans við 
forráðum prentsmiðjunnar. Hann var aðeins 16 ára gamall. Ekkert 
var prentað á Íslandi í sex ár og prentverkið geymt í Skálholti og að 
Hlíðarenda í Fljótshlíð þar sem Brynjólfur bjó og varð síðar sýslu-
maður.

En vorið 1703 keypti Björn Þorleifsson, Hólabiskup 1697-1710, 
prentsmiðjuna af Brynjólfi fyrir 500 dali og flutti hana heim til Hóla 
– nú á 16 hestum, því að svo hafði hún aukist undir forræði Þórðar 
biskups. Prentsmiðjan var nú aftur á Hólum 1703-1799 og fór held-
ur hnignandi. Steinn Jónsson, biskup 1711-1739, lét prenta 
Vídalínspostillu 1718-1720 og Steinsbiblíu 1728-1734. Eina undan-
tekningin á þessu hnignunarskeiði Hólaprents var þegar Skúli 
Magnússon, síðar landfógeti, var ráðsmaður Hólastóls eftir andlát 
Steins biskups og rak prentsmiðjuna af miklum dugnaði árin 1741-
1746.

Norðlendingar voru án prentsmiðju í rúmlega hálfa öld. Espólín 
vakti máls á ástandinu árið 1824.17 Klemens Jónsson segir í Sögu 
prentlistarinnar á Íslandi: „Það er furðanlegt, að Norðlendingar 
skyldu þola það, að prentverkið leggðist niður. ... Það voru þá svo 
margir gáfu- og efnamenn á Norðurlandi, að þeim hefði verið innan 
handar að bjarga prentsmiðjunni. En það er síður en að svo sé. 
Langhelzti maðurinn nyrðra þá var Stefán amtmaður Þórarinsson. 
Hann var gáfu- og mennta-maður og stórefnaður maður; hann var 
systursonur Sigurðar biskups. Þessi maður virtist sjálfkjörinn til þess 
að vernda réttindi prentsmiðjunnar og halda uppi þessari gömlu og 
þjóðkunnu stofnun Norðurlands. Þetta gerði hann ekki.“17 Hóla-
prent var sameinað prentsmiðjunni á Leirárgörðum, sem var svo 
lögð undir Landsuppfræðingarfélagið. Þar var Magnús Stephensen 
allsráðandi, en hann og Stefán amtmaður voru systkinasynir – og 
svilar. Stefán var einnig meðstofnandi og stjórnarmaður í félaginu. 
Sigurður skólameistari Guðmundsson styður þessa gagnrýni í bók 

sinni Norðlenzki skólinn, er hann skrifar um hnignun og endalok 
Hólaprentsmiðju: „Kveður lítið að metnaði Norðlendinga og enn 
minna og raunalega minna að andlegum áhuga þeirra er þeir undu 
slíku. Þó rumskast Sigurður biskup Stefánsson. ... Var þá enn á nýjan 
leik hafin bókaprentun á Hólum. En sjálfur amtmaðurinn norðan-
lands og systursonur Sigurðar biskups, Stefán Þórarinsson, gerði gys 
að þessari bókagerð, og var hann þó samstjórnandi prentsmiðjunn-
ar.“17

Norðlendingar vakna
Það er ekki fyrr en um miðja nítjándu öld, sem Norðlendingar virð-
ast ákveðnir í að reka af sér slyðruorðið og koma upp prentsmiðju. 
Þar hafði forgöngu fyrrnefndur Björn Jónsson. Hann var fæddur að 
Hólum í Hjaltadal árið 1802 þar sem faðir hans var konrektor Hóla-
skóla 1797-1801; presturinn og læknirinn séra Jón Jónsson (1772-
1866), sá er hafði Baldvin járnsmið, fyrsta Fjörubúann, til lækninga 
árið 1825. Björn hafði komið víða við eins og faðir hans, en fluttist 
til Akureyrar 1847, var þar verslunarstjóri og lét fljótt að sér kveða. 
Jón Hjaltason hefur skrifað greinargóða frásögn af baráttunni fyrir 
prentsmiðjunni í Sögu Akureyrar.18 Hér stiklum við á stóru. Í desem-
ber 1849 kallaði Björn nokkra kunningja saman til fundar um prent-
smiðjumálið. Tveir voru bændur og þingmenn, tveir voru prestar. 
Aðrir voru nágrannar hans í bænum, þ. á m. Grímur Laxdal bók-
bindari, Hallgrímur Kristjánsson gullsmiður, Jónas Gottskálksson 
söðlasmiður (sá er byggði „frumútgáfuna“ af Lækjargötu 13 árið 
1858), og Geir Vigfússon (langafi Elísabetar Geirmundsdóttur, 
„listakonunnar í Fjörunni“).19 „Þessir þrettán frumkvöðlar prent-
verks á Akureyri urðu einhuga um að stofna til samskota meðal 
landa sinna svo reisa mætti á ný prentsmiðju á Norðurlandi.“18 
Grundvöllur samskotanna var að prentsmiðjan skyldi vera „almenn 
eign Norður- og Austuramtsins“. Birting hvatningarbréfs frum-
kvöðlanna í Þjóðólfi – eina fréttablaði landsins, dróst fram í júlí 1850, 
þar sem prentun Þjóðólfs í Landsprentsmiðjunni – einu prentsmiðju 
landsins, var bönnuð um tíma. Séra Sveinbjörn Hallgrímsson (1814-
1863) stofnandi Þjóðólfs og fyrsti ritstjóri, studdi Norðlendinga og 
fylgdi bréfi þeirra eftir með hvatningu og góðum óskum. Í ársbyrjun 

1851 höfðu safnast um 800 dalir, eða helmingur áætlaðs kaupverðs. 
Voru þá valdir í framkvæmdanefnd til að ljúka verkefninu, auk frum-
kvöðulsins Björns Jónssonar, alþingismennirnir Jón Jónsson á 
Munkaþverá og Stefán Jónsson á Syðri-Reistará; Eggert Briem 
sýslumaður og séra Jón Thorlacius í Saurbæ. Nefndin boðaði til al-
menns fundar í húsi Indriða gullsmiðs (sem Grímur Laxdal byggði 
1842, nú Aðalstræti 66) í febrúar 1852. Á fundinum var tilboði 
Einars Þórðarsonar yfirprentara í Landsprentsmiðjunni, sem fól í sér 
eignarhald, hafnað. Líklega skipti sköpum lánsloforð sjö fundar-
manna fyrir samtals 400 dölum vaxtalaust, sem jók vonir um að fjár-
söfnun nægði til kaupanna.

Nú komst skriður á málið. Konunglegt leyfi til stofnunar prent-
smiðjunnar var veitt 14. apríl 1852. Leitað hafði verið til Jóns Sig-
urðssonar forseta í Kaupmannahöfn, sem keypti prentsmiðju með 
letri og öðrum áhöldum fyrir rúma 1500 dali og kom hún til Akur-
eyrar um sumarið. Þá var samið við Helga Helgason (1807-1862), 
hinn yfirprentara Landsprentsmiðjunnar í Reykjavík, að takast á 
hendur yfirprentarastörfin á Akureyri. Hann var ráðinn upp á 300 
ríkisdala árslaun og ókeypis húsnæði. Kom hann norður með fjöl-
skyldu sína í október 1852. Prentsmiðjan var þá ekki komin undir 
þak, en í ljós kom að Björn var ekki aðeins forystumaður baráttunn-
ar, hann hafði keypt hús í Fjörunni á uppboði í október 1849, þá 
ekki fullbyggt, sem hann ætlaði prentsmiðjunni. Fyrsta prentsmiðju-
hús Akureyrar varð því Aðalstræti 50, annað hús norðan við Nonna-
hús (Aðalstræti 54). Prentun hófst þó ekki fyrr en eftir áramót 1853. 

Prentsmiðja Norður- og Austurumdæmisins
Draumur Björns Jónssonar og frumkvöðlanna hafði ræst. Sjálfs-
eignarstofnun var risin fyrir samskotafé næstum tvöþúsund gefenda. 
Helgi Helgason var yfirprentari, raunar oft eini prentarinn, frá upp-
hafi til 1861.

Fyrsta málgagn Norðlendinga „Norðri, hálfsmánaðar rit handa Ís­
lendingum“, hóf göngu sína í mars 1853 (þó merkt janúar). Björn 
Jónsson var ritstjóri 1853-1856 (Jón á Munkaþverá meðritstjóri 
fyrsta árið). Sveinn Skúlason (1824-1888) keypti þá Norðra og rit-
stýrði til 1862, er hann sagði skilið við blaðamennsku, þá nær gjald-

þrota. Eftir þingmennsku í 
N-Þing. varð Sveinn prestur síð-
ustu 20 ár ævinnar. Enn hljóp 
Björn undir bagga, tók við 
prentsmiðjunni og hóf útgáfu 
Norðanfara 1862. Vafasamt er að 
prentsmiðjan hefði komist á fót 
og haldið velli án stuðnings 
Björns. Hann rak nú prentsmiðj-
una til 1875.

Fyrsta bókin prentuð á Akur-
eyri var Sálma- og Bæna-kver, 2. 
útgáfa 1853, 126 bls., samið að 
mestu af séra Jóni Jónssyni sein-
ast presti til Möðruvallaklaust-
urs. Fyrst var hún prentuð í 
Kaupmannahöfn 1832, útgefin 
af höfundi, en nú af Grími Lax-
dal, sem kostaði einnig 3. útgáfu 
1856, endurbætta og aukna, 

Andlegt Viku – Sálma – og Bæna-safn, 224 bls. Aðrar bækur gefnar út 
á fyrsta starfsári prentsmiðjunnar voru: Tíðavísur eftir séra Þórarin 
Jónsson í Múla, Barnalærdómsbók og Smásögur handa unglingum. 
Prentsmiðjan kostaði tvær þær síðarnefndu. 

Steindór Steindórsson frá Hlöðum, fyrrverandi skólameistari MA, 
skrifaði um upphaf bókaútgáfu á Akureyri og segir m.a.20: „Næstu 
árin var allmikil gróska í bókaútgáfunni. Telst mér til að á árunum 
1853-1861 hafi verið prentaðar á Akureyri 79 bækur og bæklingar 
stærri en hálf örk, eða um 10 bækur á ári, er það ekki svo lítið, því að 
bókaútgáfa var lítil í landinu um þær mundir. Nokkuð af þessu voru 
að vísu opinberar skýrslur, markaskrár og þess háttar. Minnst af 
þessu kostaði prentsmiðjan sjálf.“ Meðal útgefenda fyrstu árin, auk 
Gríms, nefnir Steindór Svein Skúlason, Jón Borgfirðing og séra 
Sveinbjörn Hallgrímsson, en „fyrstur var Grímur Laxdal. ... Bækur 
þær er hann gaf út voru allsundurleitar, Sálma- og bænakver, rímur 
og kvæðasafn, sem hét Fróðlegt Ljóðasafn, kom það út í tveimur heft-

Helgi Helgason yfirprentari hóf prent­
nám 16 ára gamall í Viðey 1823 og lauk 
ferli sínum – mörgum bókum síðar, á 
Akureyri 1861. 

Mynd úr Sögu Akureyrar  
eftir Klemens Jónsson, bls. 59.

um, 1856 og 1857, og varð mjög vinsælt á sínum tíma, og sjaldan 
sést það heilt nú orðið. Loks var sú bókin, sem mest var umtöluð og 
frægust hefir orðið, en það voru Felsenborgarsögurnar 1854, furðuleg 
bók á ýmsa lund. Hún segir frá skipbrotsmönnum, sem björguðust á 
eyðiey, settu þar upp eigið þjóðfélag og eignuðust afkomendur. 
Sumum þótti sagan klámfengin á köflum, en í rauninni var hún 
miklu fremur guðrækilegs efnis. En þá voru uppi menningarvitar og 
ritdómarar eins og nú, réðust þeir á hana með fádæma offorsi og 
svívirðingum, og var sýnilega sumt af því sprottið af fjandskap og 
illvilja til norðlensku prentsmiðjunnar og þess brambolts Norð-
lendinga að vera að gefa út bækur. En alþýða leit öðrum augum á 
málið. Bókin var lesin upp til agna, og í margvíslegu bókasnuddi 
mínu um fjölda ára hefi ég aðeins séð eitt heilt eintak hennar í 
einkaeign. Og loks gerði Halldór Laxness hana fræga, þegar hún var 
flestum gleymd, og síðan var hún gefin út að nýju fyrir nokkrum 
árum, en ekki veit ég hverjar viðtökur hún fékk nú.21 En merkileg 

Aðalstræti 50, fyrsta prentsmiðjuhús Akureyrar. Þar var fyrsta bókin prentuð og þar 
hóf Norðri göngu sína 1853. Síðar varð húsið fyrsta heimili Matthíasar Jochums­
sonar á Akureyri.   				                   Minjasafnið á Akureyri.

má hún kallast fyrir það, að hún er ein fyrsta þýdda skáldsagan, sem 
út hefir komið á Íslandi“.

Ólafur Kárason Ljósvíkingur, „tökudreingur á Fæti undir Fótar-
fæti“ hafði lesið þjóðsögurnar átta ára gamall. Magnína heimasæta 
opinberaði fyrir honum „leyndarmálsbókina“ – Felsenborgarsögurnar, 
sem hún hafði tekið að erfðum eftir föður sinn, en gaf Ljósvíkingn-
um síðar að skilnaði. En hann var ekki eini þjóðsagnaaðdáandinn 
sem eignaðist þessa umdeildu bók. Konrad Maurer (1823-1902), 
hinn mikli Íslandsvinur, ferðaðist um Ísland 1858. Á Akureyri leitaði 
hann blaða og bóka: „Hjá Sveini Skúlasyni fékk ég öll blöðin af 
Norðra, einnig Jónsbók; af Grími Laxdal bókbindara keypti ég m.a. ís-
lenska þýðingu frá 1854 af Felsenburger Geschichte! Hjá Ara gamla 
Sæmundssyni [Sæmundsen] fékk ég söng- og píanóhefti [Leiðarvísir 
til að spila á langspil, Ak. 1855] þar sem nótur voru skráðar af höfundi 
eftir kerfi sem hann hafði sjálfur fundið upp.“22 Ari (1797-1876) var 
umboðsmaður og dbrm. Hann bjó á Akureyri síðari árin, keypti torf-
bæ af Grími Laxdal 1843 (Aðalstræti 38) og var aðalþýðandi Felsen­
borgarsagna, með Daða Níelssyni (1809-1857) hinum fróða, sem 
þýddi kvæðin, og séra Guttormi Guttormssyni (1809-1881) – sjá Ísl. 
æviskrár I og II. 

Engan þarf að undra eftir nærri 270 ára bókaprentun, að mestu í 
umsjá biskupanna með guðsorðarit í forgangi, þótt bækur veraldlegs 
efnis fengju misjafnar viðtökur – ekki síst þýddar skáldsögur og ást-
arsögur. En þrátt fyrir mikla erfiðleika hefur prentun á Akureyri 
haldist óslitið alla tíð. Rétt er að geta tveggja vélritaðra heimildarrita 
um Akureyrarprent, sem ekki hafa verið prentuð – því miður, en eru 
til í Landsbókasafninu og Amtsbókasafninu á Akureyri. Hið fyrra er 
eftir Steindór Steindórsson frá Hlöðum, en hitt eftir Indriða Hall-
grímsson (1944-1979) bókasafnsfræðing. (Sjá Böðvar Kvaran, Auð­
legð Íslendinga (HÍB 1995), bls. 185-186 og MA stúdentar IV, bls. 
121).

Umfjöllun okkar tengist Akureyrardvöl Laxdalshjónanna, nær því 
til 1862. Helgi Helgason, sem virðist hafa fengið leigt í Aðalstræti 50 
– ásamt prentsmiðjunni, átti eftir svipaðan tíma sem yfirprentari. 
Hann fæddist 10. nóvember 1807 að Efra-Reyni á Akranesi, sonur 
Helga Guðmundssonar (1741-1807) og konu hans Guðrúnar Sæ-

mundsdóttur (1777-1839). Magnús Stephensen ól hann að nokkru 
leyti upp og réð því að Helgi hóf prentnám hjá Guðmundi Skagfjörð 
í Viðey haustið 1823, sem lauk með sveinsbréfi dagsettu 29. septem-
ber 1827, einu elsta sveinsbréfi í prentun sem varðveist hefur hér-
lendis. Eftir utanför til frekari menntunar 1829-1831 varð hann yfir-
prentari í Viðey 1831-1844 og í Landsprentsmiðjunni 1844-1851, 
þrjú síðustu árin ásamt Einari Þórðarsyni. Síðan yfirprentari á Akur-
eyri – uns yfir lauk. Kona Helga var Guðrún Finnbogadóttir (1802-
1872). Þau áttu mörg börn. Guðrún var systir Teits dýralæknis og 
járnsmiðs, „föður járnsmiðastéttarinnar í Reykjavík.“23

Ástarsaga úr Fjörunni
Grímur Laxdal bókbindari og Helgi Helgason yfirprentari voru 
fyrstu bókagerðarmennirnir við Akureyrarprent. Þeir titlar voru lítt 
eða ekki notaðir fyrr en eftir sameininguna í Félag bókagerðar-
manna 2. nóvember 1980. Þessir tveir samherjar í baráttunni fyrir 
prentsmiðjunni hljóta að teljast samábyrgir fyrir ástarsögunni, sem 
hvorki var prentuð af Helga né innbundin eða útgefin af Grími – 
hún bara gerðist. Elín (1830-1918), elsta dóttir Helga og Jón Laxdal, 
elsti sonur Gríms, felldu hugi saman og giftu sig 10. nóvember 1855. 
Jón Laxdal keypti Gamla Lund, elsta húsið á Oddeyri á uppboði 
haustið 1858 og lauk smíði þess sumarið eftir. (Oddeyrin var ekki 
sameinuð Akureyri fyrr en 12. maí 1866.) Vorið 1861 reistu þau bú 
að Neðri-Dálksstöðum á Svalbarðsströnd. Þau eignuðust fjögur 
börn á sex árum. Nýr meiður Laxdalsættarinnar hafði skotið rótum í 
frjósömum jarðvegi Fjörunnar undir áhrifum prentverksins. Lífið 
blasti við ungu hjónunum. Í Annál 19. aldar er Jóni lýst sem hóf-
semdar- og reglumanni; hann var greindur, laginn til verka, hneigð-
ur til veiða og nokkuð til trésmíði. Sautján ára varð hann formaður 
fyrir fiskibáti og sjö árum síðar formaður á þilskipi og hafnsögumað-
ur.

Hinsta för Jóns Laxdal var stutt sjóferð á eigin seglbáti 11. mars 
1862. Fimm ungir menn af Svalbarðsströnd sigldu heimleiðis frá 
Akureyri eftir kaupstaðarferð, ásamt einum farþega. „Þrútið var loft 
og þungur sjór“ – varla komið vor. Bátnum hvolfdi norðan Oddeyr-
ar. Jóel Bjarnason bóndi á Meyjarhóli sá um síðir bátinn á hvolfi og 

menn á kili. Með hjálp frá Geldingsá náðust tveir mannanna á land, 
Jón Laxdal og Eiríkur Magnússon frá Tungu, sem var sá eini sem 
komst lífs af. Frásagnir af þessum hörmulega atburði má lesa, nokkuð 
mismunandi, í Annál 19. aldar og Svalbarðsstrandarbók.24 Ástarsagan úr 
Fjörunni endaði milli Akureyrar og Svalbarðsstrandar, en hinn nýi 
meiður ættarinnar festi rætur þar á ströndinni og teygði sig víða. Sér 
ekki fyrir endalok hans fremur en norðlenska prentverksins.

Börn Jóns og Elínar voru:
1. �Helgi Laxdal (1856-1918) bóndi, fyrst í Garðsvík en lengst af í 

Tungu, kvæntur Guðnýju Grímsdóttur (1862-1952). Börn þeirra:
a. �Grímur Laxdal (1882-1977) bóndi á Gautsstöðum og síðar í Nesi 

í Höfðahverfi frá 1928, kvæntur Sigurdísi Bjarnadóttur (1884-
1962). Áttu sjö börn.

b. �Hlaðgerður Laxdal (1884-1970) símstjóri á Svalbarðseyri í u.þ.b. 
40 ár frá 1922. Síðast búsett á Akureyri. Ógift.

c. �Jón Laxdal (1888-1896).
d. �Jóhannes Laxdal (1891-1979) bóndi í Tungu, kvæntur Helgu Níels

dóttur (1893-1977). Áttu sjö börn.
e. �Anna Laxdal (1896-1962) kaupkona á Akureyri. Ógift.
f. �Jón Laxdal (1898-1992) bóndi, fyrst í Tungu en í Meðalheimi frá 

1931, kvæntur Huldu Jónsdóttur (1905-1989). Þau fluttu til Akur-
eyrar 1956. Áttu fjórar dætur.

g. �Þorsteinn Laxdal (1902-1903).
h. �Bernharð Laxdal (1904-1974) klæðskeri og kaupmaður á Akureyri 

til 1959 og síðan í Reykjavík, kvæntur Ingibjörgu Jóhannsdóttur 
(1905-1994). Áttu tvö börn.25

2. �Sigríður Laxdal (1858-1938) húsfreyja á Akureyri, gift Jóni Aðal-
steini Jónssyni (1859-1888) skósmíðameistara. Börn þeirra: 

a. �Jón Laxdal Aðalsteinsson (f.1882). Í fóstri í Tungu 1889-1893 og 
fór þaðan til Vesturheims. Hermaður í kanadíska hernum í fyrri 
heimsstyrjöld.

b. �Guðrún Aðalsteinsdóttir Finsen (1885-1959) húsfreyja í Reykja-
vík, gift Carl Finsen (1879-1955) forstjóra.

c. �Hulda Laxdal Aðalsteinsdóttir (1887-1950). Kjörforeldrar Eggert 
Laxdal kaupmaður á Akureyri og Rannveig Laxdal. Hulda átti son 
með Guðmundi Þorkeli Guðlaugssyni (1888-1914) og síðar 

dóttur og son með George Vinton Hannah (1889-1918). Með eig-
inmanni sínum Jónatan Þorsteinssyni (1880-1933) átti hún þrjár 
dætur og einn son.

Sigríður Laxdal fór til Vesturheims 1889 frá Garðsá, þá ekkja. Hún 
giftist 1892 Friðriki Sveinssyni (1864-1942) listmálara og djákna í 
söfnuði únitara í Winnipeg, bróður Jóns Sveinssonar – Nonna. Dæt-
ur þeirra voru fimm:
d. Áróra, dó 14 ára. 
e. Ólöf, átti Allan Jóhannesson. 
f. Rannveig Sigríður, átti C. Thorson. 
g. Elín, átti George Cronn.
h. Nanna, átti E. Bowers.26

3. �Hlaðgerður f. 8. ágúst 1860, d. 17. ágúst 1927 í Hellerup, Dan-
mörku, kjördóttir Jóns Constant Finsen (1826-1885) héraðslæknis 
á Akureyri og konu hans Sophie Vilhelmine. Hlaðgerður, eða 
Gerda, fluttist með læknishjónunum til Danmerkur 1866. Hún, 
Gerda Jónsdóttir Bjerring Finsen, húsfreyja í Kaupmannahöfn, 
giftist Hans Eggert Emil Jessen verkfræðingi 2. júlí 1889. Þau áttu 
tvær dætur:

a. Regitze Gertrude Jessen f. 4. maí 1890. 
b. Benedicte Gyrithe Jessen f. 19. desember 1891.27 

4. Jón Laxdal (f. 1862) vinnumaður í Tungu. Fórst með hákarlaskip-
inu Úlfi vorið 1884 ásamt tíu öðrum, flestum af Svalbarðsströnd og 
Höfðahverfi (Sjá Svalbarðsstrandarbók, bls. 141-143).

Akureyri - 1862
Akureyrardvöl Laxdalshjónanna, Gríms og Hlaðgerðar var á enda. 
Margt hafði breyst á þessum árum – flest til bóta. Prentsmiðjan 
orðin tíu ára, kirkjubyggingin vel á veg komin í Fjörunni og kaup-
staðarréttindi bæjarins endurheimt. 

Þau létu víða til sín taka, m.a. hafði Grímur byggt „4 íbúðarhús 2 
alveg af timbri, en 2 með torfveggjum og torfþaki, og eitt geymslu-
hús af timbri“ (Norðanfari 16. júlí 1866). Nokkurra missagna hefur 
gætt varðandi fyrsta heimili þeirra á Akureyri, sem smitast hefur 
milli höfunda og rita.28 Jón Hjaltason, sem mest og best hefur rann-
sakað uppruna gömlu húsanna í Fjörunni,29 staðfestir að það hafi 

verið torfbærinn sem Grímur 
byggði á lóðinni sem hann fékk í 
júlí 1834, fjórtán föðmum fyrir 
sunnan Baldvin járnsmið. Þessir 
frumbyggjar Fjörunnar byggðu 
því báðir sína fyrstu bæi neðan 
undir Skammagili.

En fyrir fjölskylduna var nú 
skammt stórra högga á milli. Í 
mars varð Elín Helgadóttir ekkja 
með þrjú ung börn og það fjórða 
ófætt á Neðri-Dálksstöðum. 
Faðir hennar, Helgi Helgason 
prentari, lést þar 4. júní 1862. 
Grímur Laxdal auglýsti í 
Norðanfara í apríl 1862 ýmsa 
muni á opinberu uppboði, þ. á 
m. bókbandsverkfæri sín. Þau 
hjónin voru þá að flytja til Elín-
ar. Þar lést Hlaðgerður 22. júní 

sama ár. – Farsælli sambúð þeirra var lokið. En nafn hennar leið ekki 

Elín Helgadóttir (1830-1918) varð 
ekkja á Neðri-Dálksstöðum í mars 1862 
með þrjú ung börn og það fjórða ófætt.

Mynd úr Svalbarðsstrandarbók 
eftir Júlíus Jóhannesson, bls. 264.

Neðri-Dálksstaðir á Svalbarðsströnd, byggingar frá því um 1930.
Ljósmynd tekin um 1955, fengin frá Gesti Jenssyni, Neðri-Dálksstöðum.

undir lok. Hlaðgerður Jónsdóttir 
hafði fæðst 1860, önnur nafna 
hennar fæddist 1864 – nokkuð 
óvænt, og sú þriðja 1867.

Áðurnefnd Hlaðgerður Guð-
mundsdóttir (1727-1803) í 
Götuhúsum, langamma Hlað-
gerðar Þórðardóttur, er elst 
kvenna í ættinni sem ber nafnið 
og við höfum spurnir af. Árið 
1703 hétu 23 konur þessu nafni 
og 15 árið 1801. Árið 1845 voru 
þær sjö, þar af ein í Eyjafjarðar-
sýslu (væntanlega Hlaðgerður 
Þórðardóttir). 1910 voru þær 
þrjár og í þjóðskrá 1. janúar 
2008 eru níu Hlaðgerðar.30

Nafnið er gamalt og gott. Það 
kemur fyrir í Íslendingasögunum; 
Hlaðgerður Bjarnardóttir í Atla 
sögu Ótryggssonar og Hlaðgerður 
Innsteinsdóttir í Ármanns sögu. 
Ennfremur í Hálfdanar sögu Brönufóstra þar sem Hlaðgerður réð fyr-
ir Hlaðeyjum. Hlaðgerður hét einnig kona Eiríks konungs skv. Ála 
flekks sögu, en móðir hennar Nótt var tröllkona – skyldleiki því ólík-
legur við umrædda ætt!30

Afkomendur
Börn Gríms og Hlaðgerðar sem upp komust voru:
1. �Fyrrnefndur Jón Laxdal kvæntur Elínu Helgadóttur. (Sjá að fram-

an).
2. Þorgrímur Laxdal áðurnefndur bókbindari sem fór vestur. 
3. �Sigurjóna Laxdal (f. 1834) fór vestur frá Reykjavík 1873. „Hún 

nam land í Garðarbyggð í kringum 1886.“ Ógift, dó í Vestur-
heimi.

4. �Sigurður Pétur Laxdal verslunarmaður (f. 1838) átti Katrínu 

Helgi Laxdal í Tungu, sonur Elínar og 
Jóns Laxdal, með konu sinni Guðnýju 
Grímsdóttur og þremur yngstu börn­
unum sem upp komust, Önnu, Jóni og 
Bernharð (yngstum).

 Ljósmynd: Hallgrímur Einarsson.  
Eigandi Hlaðgerður Laxdal.

dóttur Schou verslunarstjóra á Húsavík. Fór vestur 1897, land-
nemi í Kristneshéraðinu.31 

5. �Friðbjörg Guðrún Laxdal (1840-1914) húsfreyja á Akureyri, gift 
Jóni Guðmundssyni hafnsögumanni. Þau bjuggu í Aðalstræti 28. 
Börn þeirra voru:

a. �Grímur Laxdal (1864-1940) verslunarstjóri á Vopnafirði og kaup-
maður á Akureyri, kvæntur Sveinbjörgu Torfadóttur Laxdal (1863-
1947). Grímur fór vestur um haf frá Akureyri 1907. Árið 1909 
kom svo konan með börnin, nema elstu dótturina, Rannveigu 
Lund, er gifst hafði Maríusi Lund á Raufarhöfn. Börn þeirra voru 
fimm og er stór ætt frá þeim komin á Íslandi.32 Grímur, Sveinbjörg 
og börnin sjö: María, Þórður Eggert, Jóna Katrín, Ólafur Stefán, 
Maja, Jón Kristinn og Kristín, námu lönd í Kristneshéraðinu, 
norður af Leslie, Sask. og bjuggu þar lengi síðan. Þessar upplýs-
ingar, nöfn maka og afkomenda barnanna eru í V-ísl. æviskr. VI.33

b. �Jón Laxdal (1865-1928) tónskáld, fékkst við kaupsýslu frá 12 ára 
aldri á Akureyri, Blönduósi, Keflavík, Kaupmannahöfn, Ísafirði og 
Reykjavík. Hann var þríkvæntur og eignaðist dóttur, Guðrúnu, 
með annarri konunni, Elínu Matthíasdóttur prests Jochumssonar.34

c. Hlaðgerður María Laxdal (1867-1877).
d. �Pálína Hildur Laxdal (1869-1930) húsfreyja á Hraunum í Fljótum 

og Raufarhöfn, gift Jóni Einarssyni (1869-1920) frá Hraunum, 
kaupmanni á Raufarhöfn (albróður Páls Einarssonar fyrsta borg-
arstjóra í Reykjavík, síðar bæjarfógeta á Akureyri og hæstaréttar-
dómara). 

e. �Fósturbarn Rannveig Dýrleif Stefánsdóttir (f. 1884).32,35

6. �Eggert Laxdal (1846-1923) verslunarstjóri og kaupmaður á Akur-
eyri, stundaði einnig landbúnað og sjávarútveg. Hann var einn 
áhrifamesti borgari bæjarins og sat lengi í bæjarstjórn. Eggert bjó 
1875-1902 í elsta húsi bæjarins, Hafnarstræti 11 sem enn stendur, 
var byggt 1795 og við hann er kennt. Árið 1900 byggði hann 
íbúðar- og verslunarhús á Torfunefi (Hafnarstræti 92 – Bautinn) 
og síðustu árin bjó hann í húsi sínu Hafnarstræti 103. Kona Egg-
erts var Rannveig Dýrleif (1854-1906) Hallgrímsdóttir hrepp-
stjóra á Grund Tómassonar. Af þremur börnum þeirra náði aðeins 
eitt fullorðinsaldri:

a. �Bernharð Ágúst Laxdal (1876-1905) stúdent 1897. Hann hætti 
læknanámi í Höfn vegna veikinda; vann hjá föður sínum og stofn-
aði blaðið Gjallarhorn á Akureyri 1902 með Jóni Stefánssyni. 
Bernharð var ókvæntur en eignaðist son með Agnesi Hansen, 
systurdóttur Mortens Hansen (1855-1923) skólastjóra, síðar giftri 
Kjödt lögmanni í Danmörku. Sonurinn Eggert Morten Laxdal 
fæddist í Höfn, ólst að miklu leyti upp hjá afa sínum og nafna á 
Akureyri og gerðist listmálari. Hann átti konu og tvö börn (Ísl. 
æviskr. VI, bls. 98).

b. Huldu Aðalsteinsdóttur kjördóttur Eggerts var áður getið.

Annað hjónaband og búskapur
Grímur bókbindari var ekki allur. Hann kvæntist aftur 19. september 
1863, Aldísi Jónasdóttur Bergmann (1837-1899) frá Garðsvík (sjá 

Svalbarðsstrandarbók bls. 313-314). 
Þau bjuggu á Syðra-Laugalandi í 
Öngulsstaðahreppi á móti Jóni 
Bergmann bróður Aldísar. Grímur 
og Aldís eignuðust tvö börn, Hlað-
gerði Laxdal (28. júní 1864 – 11. 
nóvember 1941) og Daníel Jakob 
Laxdal (9. apríl 1866 – 20. mars 
1914).

„Þann 27. júní 1866 dó að 
Syðra-Laugalandi í Eyjafirði óðals-
bóndi og bókbindari Grímur Lax-
dal. ... Hann var ráðdeildar- og 
framkvæmdamaður og kappgjarn 
að hverju sem hann vann. ... hon-
um var annt um framfarir barna 
sinna ... og viðbrugðið fyrir fast-
heldni við hinn fagra sið að rækja 
húslestur á heimili sínu ... á Akur-

eyri, þar sem flestir höfðu þá lagt þennan fagra sið niður.“ (Annáll 
19. aldar III 1866, bls. 309).

Aldís Jónasdóttir B. Laxdal, seinni 
kona Gríms bókbindara. Fór vestur, 
ung ekkja.

Mynd úr Vestur-íslenskum 
æviskrám IV, 1972, bls. 187.

Frá ekkjum Laxdalsfeðga, Gríms og Jóns
Aldís Laxdal ekkja Gríms bjó áfram með bróður sínum og fór með 
fjölskyldu hans vestur 1876 ásamt börnum sínum. „Hún gat sér góð-
an orðstír við hjúkrunarstörf í Nýja Íslandi bóluveturinn 1876-1877, 
þar sem hún vann af óbilandi hugrekki oft nótt með degi við að líkna 
sjúkum og deyjandi. Þrisvar sinnum fór hún þann vetur fótgangandi 
til Winnipeg, um 60 mílna veg, til að sækja meðul og hjúkrunargögn 
og lá úti í skógum á nóttum. Árið 1878 fluttist hún til Winnipeg, 
Man., og fékkst enn við hjúkrun og nam ljósmóðurstörf.“ Hún flutt-
ist til Bandaríkjanna 1880 og enn fór hún fótgangandi með börnum 
sínum mestan hluta leiðarinnar til Cavalier í Norður-Dakóta og 
nam land í Garðarbyggð. Í íslenska grafreitnum að Mountain í 
N-Dakóta var henni reistur veglegur minnisvarði af fjölda þakklátra 
mæðra, en talið er að hún hafi tekið á móti u.þ.b. 500 börnum.36

Daníel Laxdal lauk lögfræðiprófi, fékk málafærsluleyfi 1888, var 
um hríð héraðslögmaður og loks bæjarstjóri í Cavalier. Hann var í 
miklu áliti. Með konu sinni Bessie Rose eignaðist hann fjögur börn: 
Mabel, Frederick, Mildred og Al-
dísi.36

Hlaðgerður Laxdal systir hans 
var tveimur árum eldri. Árin 1878-
1880 var hún starfsstúlka hjá konu 
hershöfðingjans í Fort Douglas, 
þegar indíánar voru enn að gera 
árásir á virkið. 17 ára giftist hún 
Þorsteini Thorlakson (1858-1932) 
frá Stóru-Tjörnum í S-Þing. Hann 
var verslunarmaður í Milton 
N-Dakóta og síðar fasteignasali í 
Winnipeg. Þorsteinn var einn af 
níu systkinum sem fóru vestur með 
foreldrum sínum, Þorláki Gunnari 
Jónssyni (1824-1916) og Henriettu 
Lovisu Níelsdóttur (1820-1901). 
Börn Hlaðgerðar og Þorsteins voru 

Hlaðgerður Grímsdóttir Laxdal fór 
vestur með móður sinni og sinnti 
einnig barneignum; fæddi níu börn.

Mynd úr V.- ísl. æviskrám III, 
1968, bls. 359.

níu: Páll Gunnar, Aldís Inga, Louise Rannveig, Daniel Alfred, Bessie 
Sigurjóna, Guðrún Elín, Valgerður Sylvia, Helga Lillian og Beatrice 
Aurora. Þessar upplýsingar, nöfn maka og afkomenda barnanna eru í 
V-ísl. æviskr. III.37

Elín Helgadóttir varð ung ekkja 1862 sem fyrr segir og greint frá 
börnum þeirra Jóns Laxdal. Hún bjó á Neðri-Dálksstöðum til 1864 
að hún gerðist bústýra hjá Stefáni Magnússyni (1806-1884), sem þá 
var orðinn ekkjumaður í Tungu. Þau giftust 8. janúar 1866 og eign-
uðust sex börn:
1. Magnús f. 16. maí 1866, bóndi á Svalbarði.
2. Ásgeir f. 9. maí 1868, bóndi á Gautsstöðum.
3. Jóhanna f. 2. júlí 1870, gift Tryggva Jónssyni Arndísarstöðum.
4. Eggert f. 18. júní 1872, bóndi á Svalbarði.
5. Stefán f. 9. ágúst 1873, bóndi á Svalbarði.
6. �Rósa f. 28. maí 1875, gift Jóni Bjarnasyni bónda í Gröf í Húna-

vatnssýslu.
Elín varð stjúpmóðir Jóhanns (1830-1891) sonar Stefáns og fyrri 
konu hans, Rósu Sigurðardóttur (1798-1862) í Tungu. Jóhann 
kvæntist 1861 Ingibjörgu (1842-1925), dóttur Jóhannesar Jónssonar 
(1790-1851) hreppstjóra í Hofsstaðaseli og Ingu (1816-1863) dóttur 
Jóns Höskuldssonar (1770-1831) bónda á Merkigili í Skagafirði. Jó-
hann og Ingibjörg bjuggu á Neðri-Dálksstöðum 1864-1868, fluttu 
þá að Kroppi í Hrafnagilshreppi og þaðan til Vesturheims 1876. Elst 
barna þeirra sem upp komust var Inga f. 1864. Maður hennar var 
Björn (1860-1898) bróðir Þorsteins manns Hlaðgerðar Laxdal.37 
Yngri bróðir, fæddur 1879 fyrir vestan, var Vilhjálmur Stefánsson 
(Jóhannsson) mannfræðingur, hinn frægi landkönnuður norður-
heimskautslanda.

Lokaorð
„Gamla Akureyri“ – eyrin sjálf, Búðargilið og Fjaran, tengist grein
arhöfundum á mismunandi hátt. Bókagerðarmennirnir Grímur Lax-
dal og Helgi yfirprentari voru langalangafar Hlaðgerðar. Margir af-
komendur þeirra settust að á Svalbarðsströndinni nálægt bernsku-
heimili hennar Meðalheimi. 

Undirritaður flutti í Fjöruna (Aðalstræti 54b) 1939, þá fimm ára 

og þaðan í Búðargilið (Lækjargötu 13) 1942. Meðal stórviðburða 
Fjöruáranna var hernám Breta 1940 og skólanám mitt sem hófst 
1941. Kennarinn minn, Örn Snorrason, orti um „Hin rauðu, fögru 
reyniber ... á gömlu Akureyri“ (Gamantregi 1969, bls. 162). Reyni-
viður óx vel í Innbænum; fornt reynitré stóð við Laxdalshúsið (sjá 19 
bls. 102) og Konrad Maurer sagði um reynitré í garði Björns rit-
stjóra Aðalstræti 50; „fyrsta eiginlega tréð sem ég hafði séð á Íslandi“ 
(sjá 22 bls. 143).

Endalok Akureyrarkirkjunnar í Fjörunni – vöruskemma hersins 
tvö síðustu árin, þóttu mörgum dapurleg. Kirkjan var svo rifin vetur-
inn 1942-1943. Greinarhöfundum finnst það hins vegar skemmtileg 
tilviljun að gamla kirkjan á Svalbarði, sem þjónaði lengi afkomend-
um Gríms Laxdal á Svalbarðsströnd, skuli nú vera komin á kirkju-
lóðina, sem hann gaf forðum í Fjörunni – lóð sem 77 árum síðar 
varð leiksvæði mitt og skíðabrekka í þrjú ár. J.L.J.

SIGURÐUR ÁGÚSTSSON

Um Margréti Valdimarsdóttur 
leikkonu

Sigurður Ágústsson er fæddur 1. mars 1949 á 
Blönduósi. Ágúst faðir hans var fæddur í 
Bolungarvík, en Margrét móðir hans á 

Akureyri. Sigurður lærði rafmagnstæknifræði í 
Noregi, vann fyrst á verkfræðistofu í 

Reykjavík, var rafveitustjóri á Sauðárkróki 
1976 - 2002 og frá þeim tíma til starfsloka 

vann hann hjá Samorku í Reykjavík. Ungur 
dvaldi Sigurður oft hjá frændfólki sínu á 

Akureyri og sótti þá gjarnan leiksýningar í Samkomuhúsinu, í fylgd móður 
sinnar. Sigurður býr í Garðabæ ásamt konu sinni, Önnu Rósu 

Skarphéðinsdóttur. Þau eiga þrjú uppkomin börn.

Gott fólk – góðir frændur og frænkur!
Það er mér mikill heiður að fá að flytja hér, á þessari frændgarðs-

samkomu, þátt um einn afkomanda Rannveigar Hallgrímsdóttur á 
Steinsstöðum. Pistill sá sem ég flyt rekur uppruna sinn til dagsins 23. 
janúar 2015, en þann dag hélt stórfjölskylda mín upp á afmæli móð-
ur minnar, sem hefði orðið 100 ára gömul þann dag, ef hún hefði lif-
að. Mamma, Margrét Jónsdóttir,1 var einkadóttir Margrétar Valdi-
marsdóttur leikkonu á Akureyri, en hún lést af barnsförum þegar 
hún ól móður mína. Pistillinn fjallar einmitt um ömmu mína.

Amma mín, Margrét Valdimarsdóttir var dóttir Valdimars Hall-

1 Margrét Jónsdóttir Blönduósi/Akureyri, f. 23. jan. 1915, d. 19. júní 1988.

grímssonar2 og Guðrúnar Þorbergsdóttur3 (Guðrún var af Austur-
landi, úr Múlasýslum4). Hallgrímur var sonur Tómasar5 og Rann-
veigar á Steinsstöðum,6 Rannveig var systir Jónasar listaskálds.7

Margrét amma var fædd 1880 á Litla-Hóli í Eyjafirði og var þar 
til 9 ára aldurs.8 Hún varð ekki langlíf frekar en Jónas, ömmubróðir 
hennar, hún dó 35 ára gömul. Þau voru tvö alsystkinin, Margrét og 
Hallgrímur, en auk þess var hálfsystirin Fanney,9 sem var dóttir 
Valdimars, hún var elst systkinanna (afkomendur hennar, nokkrir, 

 2 �Valdimar Hallgrímsson, f. 17.7. 1856 á Auðnum í Öxnadal, hann var bóndi á Litla-Hóli, 
flutti til Akureyrar, d. 29. ágúst 1916 á Vífilsstöðum.

 3 Guðrún Þorbergsdóttir, f. 12. júní 1850 frá Ormsstöðum, Eiðaþinghá, d. 1929.
 4 Anna Þórhallsdóttir, Brautryðjendur á Höfn í Hornafirði (Reykjavík: 1972), bls. 39- 40.
 5 �Tómas Ásmundsson, f. 27. febrúar 1793, d. 28. júlí 1855. Bóndi á Steinsstöðum í Öxna-

dal, sonur Ásmundar ríka Jónssonar á Silfrastöðum í Skagafirði. 
 6 �Rannveig Hallgrímsdóttir, f. 1802, d. 15.desember 1874, húsfr. á Steinsstöðum, systir 

Jónasar Hallgrímssonar listaskálds.
 7 �Jónas Hallgrímsson, skáld, Fjölnismaður og náttúrufræðingur frá Hrauni í Öxnadal, f. 

16. nóvember 1807, d. 26. maí 1845.
 8 Margrét Valdimarsdóttir leikkona á Akureyri, f. 25. janúar 1880, d. 24. janúar 1915.
 9 �Fanney Valdimarsdóttir, f. 9. júlí 1875 á Eyrarlandi í Kaupangssveit, d. 11. október 

1969. Maki Jón Jónsson Reykdal (Íslendingabók).

Mæðgurnar Margrét Valdimarsdóttir, í síðasta hlutverki sínu sem Guðný í Lén­
harði fógeta 1914, og Margrét Jónsdóttir, fermingarmynd. 

Myndir í eigu Sig. Ágústss.

eru hér staddir og bera margir hverjir ættarnafnið Reykdal). Ég geri 
grein fyrir Hallgrími ömmubróður mínum síðar í pistlinum.

Margrét amma ólst upp á Akureyri, en á þeim tíma var Akureyri 
einhver danskasti bær á Íslandi. Yfirstéttin, embættismenn og kaup-
menn, voru að mestu danskir, eða hálf-danskir. Það var velmegun hjá 
þessu fólki og þarna var lifað menningarlífi.

Leikhúslíf stóð með ótrúlegum blóma á Akureyri á þessum árum. 
Fyrst voru það Danir sjálfir sem stóðu fyrir leiksýningunum. Þeir 
léku á dönsku, en heimamenn tóku líka þátt og þátttaka þeirra fór 
vaxandi og tungan varð íslensk.10

Margrét var 10 ára gömul þegar hún tók þátt í leiksýningu í fyrsta 
sinni, þá lék hún Þorbjörgu hólmasól11 í leikritinu Helgi magri eftir 
Matthías Jochumsson, en það var leikrit sem hann samdi í tilefni 
1000 ára byggðar við Eyjafjörð. Skrifað var í bæjarblöðin, „Þessi 10 
ára mey vakti óvenju mikla athygli meðal áhorfenda fyrir fagran málróm, 
skýran textaflutning og sjaldgæfan yndisþokka í öllu fasi. Kom þetta eng­
um á óvart, sem kunnugir voru ætt hennar, afi hennar Hallgrímur var 
systursonur Jónasar listaskálds.“12

Margrét fór 17 ára gömul til Ísafjarðar og dvaldi hjá frænda sín-
um, hinu listelska tónskáldi Jóni Laxdal13 í fáein ár. Þar mun hún 
hafa lært nokkuð í sönglist, en þó ekki leikið á sviði. Árið 1900 kom 
hún til baka frá Ísafirði og hófst þá leikferill hennar fyrir alvöru.

Haraldur Björnsson,14 okkar þjóðkunni leikari, segir frá því í 
ævisögu sinni, Sá svarti senuþjófur,15 að hann hafi séð Margréti í 
Templarahúsinu á Akureyri og orðið frá sér numinn. Hann sat eftir 
einn í salnum að lokinni sýningu og þegar hann stóð loks upp þá 
voru örlög hans ráðin, hann skyldi verða leikari. Og sú varð raunin, 
hann hélt til Kaupmannahafnar, í Konunglega og lærði listina og við 
þekkjum framhaldið.

10 �Steindór Steindórsson frá Hlöðum í Lesbók Morgunblaðsins 31. maí 1942.
11 �Sveinn Einarsson, Íslensk leiklist (Reykjavík: Hið íslenska bókmenntafélag, 1991, 1996 

og 2016), 3. bindi.
12 �Björg Einarsdóttir, Úr ævi og starfi íslenskra kvenna, III. bindi (Reykjavík: Bókrún 

1986), bls. 288-294.
13 Jón Laxdal tónskáld á Ísafirði, f.13. okt. 1865, d. 7. júlí 1928.
14 Haraldur Björnsson leikari, f. 27. júlí 1891, d. 9. des. 1967. 
15 Sá svarti senuþjófur (Reykjavík: Bókaútgáfan Skálholt 1963), bls. 64.

Haraldur minnist Margrétar löngu síðar í blaði sínu Leikhúsmál16 
og lýsir henni á eftirfarandi hátt: 

Margrét Valdimarsdóttir var ein af þessum leiklistar-brautryðjendum, - ég 

16 Leikhúsmál, okt.- des. 1943.

Páll J. Árdal og Margrét Valdimarsdóttir í hlutverkum í leikritinu Vetur og vor 
1903.         Ljósmyndadeild Minjasafnsins á Akureyri. Ljósm. líklega Hallgrímur Einarsson.

Margrét Valdimarsdóttir í hlutverki í leikriti eftir Pál J. Árdal. 
Ljósmyndadeild Minjasafnsins á Akureyri. Ljósm. líklega Hallgrímur Einarsson.

sá hana leika árið 1910. Hún var þá í blóma aldurs síns, ung og fögur. 
Þessi eyfirska kona hafði í ríkum mæli flest það til að bera, sem norræna 
leikkonu mátti prýða. Hún var meðalhá, vel vaxin og tíguleg, með sítt, 
gullbjart hár. Svipurinn var bjartur og höfðinglegur, andlitið frítt. Manni 
datt ósjálfrátt í hug grísk gyðjumynd í hvítum marmara, en mikillæti 
lundarfarsins, sem er auðkenni hins norræna kynstofns, lagði nokkurn blæ 
þótta og stórlætis um þetta fagra andlit. Málrómurinn var hljómþýður, 
bjartur og skýr, enda hafði hún mjög fagra og fyllingarmikla sopranrödd.17

Frú Hulda Á. Stefánsdóttir, forstöðukona Kvennaskólans á Blöndu-
ósi, segir frá því í æviminningum sínum,18 að einhverju sinni hafi 
prófessor Sigurður Nordal heimsótt föður hennar, Stefán skóla-
meistara á Akureyri. Þeir ræddu um listir, Sigurður sagði þá: Mestu 
listamenn þjóðarinnar nú eru ættingjar Jónasar skálds, þeir Jóhann Sig­
urjónsson frá Laxamýri, Jón Stefánsson málari frá Sauðárkróki, Margrét 
Valdimarsdóttir leikkona og Hallgrímur Einarsson myndasmiður. Öll iðka 
þau sína listgreinina hvert. Það sýnir, hve fjölhæfar gáfurnar eru í þessari 
ætt, sagði Sigurður Nordal (og var hann þó sjálfur gáfumaður af 
húnvetnskum ættum). 

 Fleiri urðu til þess að dásama þessa listakonu, sem átti svo margt 
sameiginlegt með frænda sínum; skammlífið, afköstin og þó sérstak-
lega hina ótvíræðu listhæfileika. En sá er munurinn á ritlistinni og 
leiklistinni, að hið skrifaða orð varðveitist, en tjáningarform leiklist-
arinnar er list stundarinnar og fyrir tíma kvikmynda og sjónvarps er 
ekkert til vitnis nema orðstírinn.

Margrét giftist 1913 Jóni Þorvaldssyni19 smiði, kennara og kaup-
manni, „Jóni í Nýju-kjötbúðinni“ eins og hann var kallaður í seinni 
tíð og ýmsir muna eftir í kjötbúðinni á Akureyri þar sem nú er 
veitingastaðurinn Bautinn. Rúmu ári eftir brúðkaupið eignuðust 
hjónin dóttur, en fáum klukkustundum eftir fæðinguna var Margrét 
öll. Akureyringar fengu ekki lengur notið listar hennar, barnið ekki 

17 Lesbók Morgunblaðsins 27. febrúar 1955; 40 ára leiklistarafmæli Haraldar Björnssonar.
18 �Minningar Huldu Á. Stefánsdóttur, 1. bindi (Reykjavík: Örn og Örlygur 1985), bls.86-

87.
19 �Jón Þorvaldsson smiður, kennari, kaupmaður á Akureyri, f. á Finnastöðum 29. sept. 

1879, d. 25. apríl 1963.

móður sinnar, eftir stóð minning íbúanna af 55 leikhlutverkum 
hennar.20 

Matthías Jochumsson skáld sem þekkti Margréti vel, því að hún 
hafði vissulega leikið mörg hlutverk í leikritum hans, orti eftirmæli 
um hana, sem finna má í ljóðabókum hans.21 Kvæðið verður ekki les-
ið hér í heild, en þar er að finna þessar hendingar: 

Með tárum, en án kveins og dapurs kvíða/ vér kveðjum þig, þú listasprundið fríða. 
Þín list var fögur, full af ljúfu yndi/og fas þitt hreint sem morgunljós á tindi.
Ef skemmt þú hefðir hærri menntalöndum/þá hefði frægðin borið þig á höndum. 
Hið unga líf er liðið/nú lítur öldin klökk/ á tóma sjónarsviðið/ og segir: hjartans þökk.

Að Margréti látinni var stofnaður minningarsjóður um hana, sjóður-
inn skyldi mennta og styðja við leiklist á Akureyri. Hvort Haraldur 
Björnsson fékk styrk úr sjóðnum, þegar hann hélt til náms í Kon-
unglega, veit ég ekki fyrir víst, en mynd af Margréti hefur prýtt and-
dyri Samkomuhússins á Akureyri allt frá því hún lést og gerir enn, 
það ég veit best. 

Barnið móðurlausa, Margrét Jónsdóttir, var sett í fóstur og ólst 
upp hjá Jakobi Karlssyni og Kristínu Sigurðardóttur á stórbýlinu 
Lundi á Akureyri. Við afkomendur hennar minnumst þess að tóm-
stundir hennar voru leiklist og söngur, hún söng í meira en 50 ár í 
kirkjunni heima á Blönduósi og hún var einn af burðarásum leikfé-
lagsins þar á staðnum árum saman.

Hallgrímur Valdimarsson,22 bróðir Margrétar leikkonu, var einn 
af stofnendum Leikfélags Akureyrar,23 þess seinna (en einmitt á 
þessu ári, 2017, er haldið upp á 100 ára afmæli Leikfélags Akureyr-
ar). Hann var formaður og driffjöður þess í árafjöld og helgaði líf sitt 
leikfélaginu. Hallgrímur var ókvæntur og barnlaus, hann syrgði 
systur sína alla tíð. Á efri árum var hann einfari, reyndar mjög ein-

20 Haraldur Sigurðsson, Saga leiklistar á Akureyri 1860-1992 (1992), bls. 59.
21 �Matthías Jochumsson, Ljóðmæli, fyrri hluti; (Reykjavík: Árni Kristjánsson/Ísafoldar-

prentsmiðja 1956), bls. 400.
22 �Hallgrímur Valdimarsson frá Litla-Hóli og Akureyri, f. 25. nóv. 1875, d. 8. nóv. 1961, 

form. stjórnar Leikfélags Akureyrar.
23 Leikhúsmál, okt. - des. 1947.

mana. Páll Vatnsdal24 hitti þenn-
an gamla vin sinn eitt sinn á 
götu og þótti hann niðurdreginn 
í meiralagi, þá varð þessi vísa til: 

Heilsa mín hangir á þræði
ég held ég sé dauða nær.
Ég er svo voða veikur
verri í dag en í gær.25

Séra Bolli Gústafsson26 rakti fyrir 
allmörgum árum sögu Leikfé-
lagsins á Akureyri í Morgun-
blaðinu.27 Hann segir þar ítar-
lega frá þætti Hallgríms og vitn-
ar í ræðu Ingimars Eydal28 á 30 
ára afmæli leikfélagsins árið 
1947. Þar segir Ingimar: Líta má 

á Hallgrím sem einstæðing nú síðari árin, en þótt hann hafi séð á eftir 
flestum sínum nánustu ber þess að geta að hann hefur átt marga góða vini 
sem hugsa til hans með hlýhug. Einnig hygg ég að segja megi um Hall­
grím eitthvað svipað og Konráð Gíslason mælti um Jónas skáld frænda 
hans, eftir að hann hafði minnst á umkomuleysi hans, en það var á þessa 
leið; „Samt ber þess hinsvegar að geta, að slíkir menn lifa margar sælu­
stundir, sem mikill þorri manna þekkir ekki og getur heldur ekki þekkt, 
sökum eðlis og uppeldis eða hvors tveggja.“ Ég efast ekki um að Hallgrím­
ur hefur lifað ýmsar sælustundir í nábýli við þá list sem tekið hefur hug 
hans allan.

Góðir frændur og frænkur, í öllum ættum skiptast á skin og skúrir 
í lífi fólks og þannig er það vissulega í okkar stóra frændgarði og þó 

24 Páll Vatnsdal, skáld og félagi í Leikfélagi Akureyrar, f. 1879, d. 1946.
25 �Munnleg heimild; systurnar Margrét Jónsdóttir og Bergljót Jakobsdóttir, frá Lundi á 

Akureyri.
26 �Bolli Gústavsson, prestur í Laufási og vígslubiskup á Hólum, f. 17. nóv. 1935, d. 

27.mars 2008.
27 Morgunblaðið, 5. maí 1985.
28 Ingimar Eydal, kennari og félagi í Leikfélagi Akureyrar, f. 1873, d. 28.des. 1959.

Hallgrímur Valdimarsson, bróðir Mar­
grétar.                 Mynd í eigu Sig. Ágústss.

við höfum verið að minnast hér í dag afreka okkar fólks, skulum við 
hafa í huga að þótt gott sé að eiga góða og fræga að, þá er mest um 
vert að hver geri sitt besta og hefji sig á eigin verðleikum.

Ég leyfi mér að taka orð séra Matthíasar mér í munn og líta hér 
yfir sjónarsviðið og segja „hjartans þökk.“ 

Þetta erindi var flutt á niðjamóti afkomenda systkina Jónasar Hallgríms­
sonar, þeirra Rannveigar Hallgrímsdóttur á Steinsstöðum í Öxnadal og 
Þorsteins Hallgrímssonar bónda á Hvassafelli í Eyjafirði. Mótið var haldið 
16.11.2017, á degi íslenskrar tungu, í Safnaðarheimili Háteigskirkju. 



BJÖRN TEITSSON

Guðshús og dýrlingar á miðöldum í 
Eyjafjarðar- og Þingeyjarsýslum 

Björn Teitsson er fæddur 1941. 
Um nánari æviatriði hans vísast í Súlur, 

XXXIX. árg., 2013, bls. 20. 

Þegar höfundur þessa þáttar man fyrst eftir sér átti hann heima á 
bænum Saltvík við Skjálfandaflóa. Aðeins 5 km norðar er Húsavík, 
sem er forn kirkjustaður og prestsetur. Skammt ofan við bæjarhúsin í 
túninu í Saltvík var, og er enn, stór hringlaga garður með tóftarbroti 
í miðju, minjar bænhúss, að fullyrt var. Þetta vakti nokkra furðu og 
áhuga barnsins. Hvernig stóð á þessu, hafði verið annað guðshús 
svona nærri prestsetrinu? Hér á eftir koma einhver svör við þeirri 
spurningu.

Farið var að reisa guðshús á Íslandi snemma á 11. öld, að ætla má. 
Kirkjurnar voru í öndverðu margar og líklega flestar mjög litlar. Svo 
virðist sem bændur sem kirkjurnar byggðu hafi í upphafi ímyndað 
sér að þeir myndu fá rúm í himnaríki fyrir jafnmarga menn og staðið 
gátu inni í guðshúsinu.1 Þá hefur þess verið getið til að þeir sem 
þessum húsum komu upp hafi í byrjun einkum gert það vegna þeirra 
sem dóu, því að þeir voru þá grafnir í vígðri mold inni í kirkju-
garðinum, sem var í kringum kirkjuhúsið.2 

Í þessari ritgerð verður reynt að gera grein fyrir því hver fjöldi 

1 �Íslenzk fornrit IV (Reykjavík: Hið íslenzka fornritafélag 1935), bls. 136 (Eyrbyggja 
saga). 

2 �Sveinn Víkingur, Getið í eyður sögunnar (Reykjavík: Kvöldvökuútgáfan 1970), bls. 
134-136.

guðshúsa var á milli Úlfsdala og Helkunduheiðar, þ.e. í Eyjafjarðar- 
og Þingeyjarsýslu, þegar kom fram á 14. öld og þá 15., og einnig 
hvaða dýrlingum aðalkirkjurnar voru helgaðar.

Skipting guðshúsa í flokka
Um 1097 voru sett tíundarlög á landinu, líklega mest fyrir tilstilli 
Gissurar Ísleifssonar Skálholtsbiskups. Tíundin var í rauninni skatt
gjald sem lagt var á hverja bújörð eða lögbónda. Landinu virðist um 
svipað leyti hafa verið skipt upp í kirkjusóknir, sem svo voru nefndar, 
en stærð hverrar um sig fór að jafnaði nokkuð eftir staðháttum, sem 
auðvitað voru mismunandi. Alloft var einn fjörður eða einn dalur 
sérstök sókn, en í stærri byggðarlögum voru sóknirnar fleiri. Lögbýl-
in á landinu voru lengi ríflega 4000, en alkirkjur í kaþólskum tíma 
líklega hátt í 300, þeim fækkaði lítið eitt eftir siðaskiptin um 1540-
1550. Í hverri sókn var ein alkirkja, eins og það hét, og við hana voru 
íbúarnir grafnir, þegar að því kom. Sóknarkirkjan fékk tíund af flest-
öllum bæjum í sókninni, þó líklega yfirleitt ekki af þeim bæjum sem 
hálfkirkjur stóðu á. Þetta kerfi var ekki alveg eins alls staðar, en það 

Greinarhöfundur staddur í rúst gamla bænhússins í Saltvík við Skjálfanda 18. júlí 
2018, horft til norðurs að Húsavíkurfjalli.                     Ljósm. Anna G. Thorarensen.

reyndist afar lífseigt, því að það breyttist furðu lítið í næstum átta 
hundruð ár. Eftir tilkomu tíundar voru mörg eða jafnvel flest hinna 
litlu guðshúsa, sem ekki höfðu verið tilnefnd sem sóknarkirkjur, 
áfram við lýði í þó nokkrar aldir. Þau voru þá nefnd hálfkirkjur, 
fjórðungskirkjur eða bænhús, og tengdust þessi heiti því hversu oft 
þar skyldi syngja messur. Í alkirkju skyldi syngja messu hvern helgan 
dag, í hálfkirkju annan hvern helgan dag, í fjórðungskirkju, sem voru 
fáar, líklega tvisvar í mánuði, en í bænhúsum aðeins einu sinni í 
mánuði. Helgir dagar yfir árið töldust í kaþólskum sið allir sunnu-
dagar og samtals líklega a.m.k. jafn margir aðrir dagar, þ.e. langa-
fasta, jólafasta og imbrudagar.3 Helgidagarnir gátu þá samtals senni-
lega stundum orðið eitthvað fleiri en 100 yfir árið, en því er líkast að 
talan 96 hafi verið notuð sem viðmið. Þetta fyrirkomulag var þó alls 
ekki fyllilega svona reglulegt. Stundum er t.d. talað um alkirkju til 
söngs, þá hefur líklega ekki verið grafið við þær kirkjur, þó að mess-
ur væru jafn margar og við aðrar alkirkjur. Að því er varðar austan-
vert Norðurland virðist þetta a.m.k. hafa átt við um Grund í 
Tjarnarsókn í Svarfaðardal, Syðstabæ í Hrísey þegar leið á 15. öld, 
líklega Laugaland í Hörgárdal, Stór-(Espi-)hól í Eyjafirði og Ærlæk 
í Öxarfirði, sjá kirkjusóknatalið hér á eftir. 

Á síðari tímum hefur einatt verið grafið fyrir útihúsum og öðrum 
mannvirkjum á mörgum bújörðum þar sem ekki voru alkirkjur og þá 
hafa alloft komið upp mannabein. Þetta styður hugmyndir um að á 
11. öld, áður en tíundin var lögtekin og sóknaskipan komið á, og 
stundum e.t.v. nokkru lengur, hafi fólk verið grafið við flestöll hin 
smáu guðshús í landinu. Meira að segja er vitað að í Móðuharðind
unum seint á 18. öld voru lík færð til grafar í einstökum gömlum 
bænhúsgörðum, sjá við Húsavíkursókn hér á eftir.

Eins og fram hefur komið voru bænhúsin yfirleitt lítil. Í ritgerð 
sinni, Þáttur af Þegjandadal, segir Sigurður Þórarinsson frá athugun 
sinni á kirkju eða bænhústóft á Einarsstöðum á Þegjandadal. Tóftin 
reyndist vera um 6 m á kant með þykkum veggjum, þar sást fyrir 

3 �Sjá: Diplomatarium Islandicum (hér eftir skammstafað Dipl. Isl.), VI. bindi (Reykjavík: 
Hið íslenzka bókmenntafélag 1900-1904), bls. 461-465. Um flokkun guðshúsanna sjá 
einnig: Gunnar F. Guðmundsson, „Íslenskt samfélag og Rómakirkja.“ Kristni á Íslandi, 
II. bindi (Reykjavík: 2000), bls. 181-188.

dyrum móti vestri, og í kringum hana var hringlaga garður um 19,4 
m í þvermál (utanmál), garðþykkt um 1,3 m. Sigurður segir að sams-
konar tóft, einnig í hringlaga garði, sama þvermáls eða því sem næst, 
sé að finna á eyðibýlinu Oddastöðum í Mývatnssveit, sjá um það hér 
á eftir við Reykjahlíðarsókn. Einnig segir Sigurður að nær sama 
þvermáls sé einnig hringlaga kirkjugarður í túninu á Brettingsstöð-
um í Laxárdal.4 Höfundur þessarar ritgerðar hefur lauslega kannað 
stærð kirkju- eða bænhúsgarðsins í Saltvík, sem minnst er á hér í 
upphafi. Hústóftin þar, mæld á miðja, mikið útflatta veggi, er um 5 x 
6 m að stærð, en hringlaga garðurinn umhverfis er nálægt 30 m að 
þvermáli, sem er býsna mikið. Op bæði húss og garðs virðast hafa 
verið til vesturs, sem er eðlilegt.5 Til samanburðar má geta þess að 
gólfflötur bænhússins að Gröf á Höfðaströnd, sem er í hringlaga 
kirkjugarði, er nú um það bil 3,5 x 7 metrar, en það hús hefur verið 

4 �Sigurður Þórarinsson, „Þáttur af Þegjandadal“. Munir og minjar, afmælisrit helgað Krist-
jáni Eldjárn (Reykjavík: Bókaútgáfa Menningarsjóðs 1976), bls. 463-464.

5 Þessa lauslegu athugun gerði höf. 18. júlí 2018.

Nyrsti hluti hlaðna garðsins í kringum bænhústóftina í Saltvík, hringlögun á að 
sjást, horft til austurs.			                     Ljósm. Björn Teitsson.

talið eina varðveitta stafkirkja landsins.6 Af þessu mætti draga þá 
ályktun að ýmis bænhúsanna hafi verið allt að 20-25 fermetrar að 
stærð gólfflatar innan dyra. Hringlögun kirkjugarðanna er mjög 
fornlegt fyrirbæri, sem sennilega var aðalregla í öndverðu. Hin mikla 
stærð kirkjugarðsins í Saltvík gæti e.t.v. bent til þess að þar hafi í 
öndverðu verið meiningin að hafa alkirkju, en Húsavík svo fljótlega 
orðið ofan á í þeim efnum, enda var engin alkirkja utar á Tjörnesi.

Ekki er unnt að fullyrða hve mörg þessi litlu guðshús voru þegar 
þau voru flest. Fróðlegt er þó að velta því máli fyrir sér eins og hér 
verður gert.

Verndardýrlingar kirkna
Mjög snemma kom upp meðal kristinna manna sá siður að helga 
kirkjur ákveðnum dýrlingum. Hugtakið verndardýrlingur kemur 
fyrir strax hjá Ambrósíusi kirkjuföður á 4. öld, og um það leyti sem 
kristni barst til Norðurlanda var orðin almenn venja að helga hverja 
kirkju einum eða fleiri dýrlingum. Kirkjurnar voru oft kenndar við 
aðaldýrling sinn eða nafndýrling og jafnvel viðkomandi söfnuðir 
einnig.7 Hin trúarlega hugmynd sem hér lá að baki var sú að hinn 
helgi maður sem í hlut átti hefði við dauða sinn nálgast Guð svo 
mjög að hann væri kominn í aðstöðu til að ganga í fyrirbæn fyrir lif-
endur og aðra dauða, auk þess sem líf hans (dauði) væri hinum 
kristnu sífelld uppspretta innblásturs.8 Þannig var litið svo á að 
dýrlingurinn gæti haft milligöngu á milli hins venjulega manns og 
Guðs, og þá komið bænarefnum áleiðis.

Það er athyglisvert að einstök kirkja gat verið helguð sérstaklega 
krossinum helga eða jafnvel öllum helgum mönnum í senn. Dýr
lingakerfið var því tæplega alltaf sjálfu sér samkvæmt, en hér verður 
ekki fengist meira um það. 

Biskup skyldi vígja nýja eða endurbyggða kirkju sem hérlendis var 
gjarna gert á sumrin, og vígsludagurinn var síðan haldinn heilagur í 

6 �Guðrún Harðardóttir, „Grafarkirkja á Höfðaströnd“. Kirkjur Íslands, 6. bindi (Reykja-
vík: 2005), bls. 63-77.�

7 �Kilström, Bengt Ingmar, „Patronus”. Kulturhístorisk leksikon for nordisk middelalder, 
XIII. bindi (København: 1968), 144.

8 �Raasted, Jørgen, „Helgener“. Kulturhístorisk leksikon, VI. bindi (København: 1961), 
321.

þeirri kirkju.9 Við vígsluna var kirkjan helguð Guði og einnig dýr
lingi eða dýrlingum. Um þetta verða nefnd mismunandi dæmi hér á 
eftir og nokkuð stuðst við rit Guðbrands Jónssonar, sem einna mest 
hefur um þetta fjallað.10

Mikið hefur verið rætt og ritað um það hver hafi verið eigandi 
hverrar kirkju fyrir sig, hvort það hafi verið nafndýrlingurinn sjálfur 
eða eigandi jarðarinnar sem kirkjan stóð á. Sá sem einna mest hefur 
fjallað um þetta hvað Ísland varðar, er Magnús Stefánsson, og komst 
hann að þeirri niðurstöðu að Guð, heilög María eða aðrir nafn-
dýrlingar hefðu verið talin eigendur kirknanna og væntanlega einnig 
annarra eigna, jarða og ítaka, sem voru álitnar tilheyra kirkjunum og 
taldar upp í eignaskrám þeirra.11 Hér verður ekki rætt nánar um guð-
fræðileg viðfangsefni sem tengjast dýrlingum, né heldur um yfirráð 
yfir kirkjustöðum sem lengi vel á miðöldum voru mjög umdeild.12 

Um máldagana í Íslensku fornbréfasafni
Skráð efni sem við höfum frá síðmiðöldum, um 1300-1550, fjallar að 
miklu leyti um málefni sem snerta hina kaþólsku kirkju sem þá réði 
mjög miklu á Íslandi. Ástæður fyrir þessu eru vitaskuld fyrst og 
fremst þær að klerkarnir voru á þessum tíma væntanlega í meirihluta 
meðal hinna skriftlærðu í landinu og þeir skráðu einkum það efni 
sem þeim stóð næst. 

Þessar kirkjulegu heimildir okkar eru í heild býsna ríkulegar, og 
þær hafa verið gefnar út á prenti í Diplomatarium Islandicum - Ís-
lensku fornbréfasafni. Þarna er m.a. að finna svonefnda máldaga sem 
eru eignaskrár kirkna frá þessum tíma, einatt í stórum máldagasöfn-
um, og í þeim leynast margvíslegar upplýsingar. Máldagar voru lík-
lega helst gerðir við fyrstu vígslu kirkju, sem kannski hafði verið 
endurreist, eða þegar biskup heimsótti kirkjuna, þ.e. vísiteraði eins og 

9 �Magnús Már Lárusson, „Kyrkmässa”. Kulturhístorisk leksikon, IX. bindi (København: 
1964), 679-680.

10 �Guðbrandur Jónsson, „Dómkirkjan á Hólum í Hjaltadal – lýsing íslenzkra miðalda-
kirkna“. Safn til sögu Íslands og íslenskra bókmennta, V. bindi, nr. 6 (Reykjavík: Hið 
íslenzka bókmenntafélag 1915-1929), bls. 28-64. 

11 Magnús Stefánsson, Staðir og staðamál (Bergen: Historisk institutt 2000), bls. 200-202.
12 �Sjá: Björn Teitsson, „Verndardýrlingar kirkna á Vestfjörðum á miðöldum“. Ársrit 

Sögufélags Ísfirðinga, 40. ár, (Ísafirði: Sögufélag Ísfirðinga 2000),  bls. 120-121.

kallað var. Reyndar voru máldagar þó nokkuð oft skrifaðir upp eftir 
eldri máldögum, jafnvel lítt breyttir. Því er oft torvelt að aldursgreina 
máldagana nákvæmlega. Svo virðist sem varðveist hafi máldagar allra 
alkirkna í Eyjafjarðar- og Þingeyjarsýslum nema einnar. Kirkjan sem 
vantar stóð á Siglunesi við Siglufjörð, en þangað var illfært nema af 
sjó, og sóknin örugglega oftast fámenn, þannig að biskupar hafa lík-
lega gjarna vanrækt að vitja hennar. Hitt er svo annað að alveg örugg
lega hafa ekki allir máldagar sem gerðir voru varðveist.

Þekktustu og stærstu máldagasöfn úr Hólabiskupsdæmi frá þessum 
tíma eru Auðunarmáldagar frá því um árið 1318,13 Pétursmáldagar frá 
því um árið 1394,14 máldagar (eða vísitasíugjörð) Jóns Vilhjálmssonar 
ásamt kirknatali nálægt 1430,15 svo og Ólafsmáldagar frá 1461 og eftir 
það ásamt skrá um fjölda sóknarkirkna og presta- og djáknatölu þar 
frá svipuðum tíma og ófullkominni skrá um bænhús og hálfkirkjur frá 
því um 1486-87,16 en öll söfnin eru kennd við Hólabiskupa. Þá skal 
Sigurðarregistur eða elsti hluti þess frá 1525 nefnt, en þar er að finna 
eignaskrár Hólastaðar, norðlenskra klaustra og nokkurra norðlenskra 
kirkna, m.a. Grenjaðarstaðar, Múla, Saurbæjar, Laufáss, Hrafnagils og 
Valla í Svarfaðardal.17 Mest verður stuðst hér á eftir við fyrstnefnda og 
elsta safnið, Auðunarmáldaga, en þess getið þegar önnur söfn eru not-
uð. Ljóst er að í öllum söfnunum eru einhverjar villur sem m.a. hafa 
getað komið inn við afritun, og í kirknatölin vantar stundum eina og 
eina kirkju. Aðrar heimildir en þessi kunnu máldagasöfn, jafnvel 
munnlegar, eru notaðar lítillega og aðallega þar sem höfundur er 
kunnugastur, um miðbik Suður-Þingeyjarsýslu. Vafalaust væri hægt 
með mikilli fyrirhöfn að finna einhverjar fleiri heimildir um bæn-
húsaleifar á einstökum jörðum, t.d. með því að fara betur en gert hef-
ur verið yfir örnefnasöfn, þar sem bænhúsahólar og því um líkt geta 
fundist. Slík þaulkönnun telst þó ekki mjög brýn fyrir niðurstöður 
rannsóknarinnar. Farin verður hér á eftir boðleið frá kirkjusókn til 
kirkjusóknar um svæðið, frá Siglufirði og austur á Langanes. 

Í máldögunum er að jafnaði sagt hvað prestur eða prestar taka 
13 Dipl. Isl., II. bindi (Kaupmannahöfn: 1893), bls. 423-489.
14 Dipl. Isl., III. bindi (Kaupmannahöfn: 1896), bls. 508-591.
15 Dipl. Isl., IV. bindi (Kaupmannahöfn: 1897), bls. 363-382, 464-469.
16 Dipl. Isl., V. bindi (Kaupmannahöfn og Reykjavík: 1899-1902), bls. 247-361.
17 Dipl. Isl., IX. bindi (Reykjavík:1909-13), bls. 293-334. 

mikið í laun fyrir messusöng heima fyrir og svo sérstaklega utan-
garðs, þ.e. af hálfkirkjum og bænhúsum í sókninni. Laun heima fyrir, 
af alkirkjunni, eru gjarna 4 merkur, og virðist miðað við að tvær álnir 
séu greiddar fyrir hverja messu, og væru messurnar þá líklega um 96 
þar á ári. Launin geta verið gefin upp í hundruðum, álnum, mörkum 
eða aurum. Eitt hundrað var 120 álnir, ein mörk var 48 álnir og einn 
eyrir var 6 álnir á þessum tíma að talið er.18 Meginreglan var að 
greiddar voru árlega tvær merkur (=96 álnir) fyrir messur í hálfkirkj-
um, en hálf mörk eða 24 álnir af hverju hinna mörgu bænhúsa.19 Í 
Húsavíkursókn og enn norðar í Þingeyjarsýslu var þó sums staðar 
greitt meira en þetta af bænhúsum, en vestar virðast aðalreglurnar 
nærri því algildar. 

Kirkjusóknir í Eyjafjarðarsýslu á síðmiðöldum
Siglunes: Sóknin náði þegar snemma á 18. öld yfir Siglufjörð og 
Héðinsfjörð og þrjá bæi í Úlfsdölum, sem þó töldust til Skaga
fjarðarsýslu allt til 1827. Vitað er um eitt bænhús, að Dalabæ, og 
væntanlega tvær hálfkirkjur, hafi verið slík að Hvanneyri á miðöld-
um, sem virðist líklegt,20 hin var að Vík í Héðinsfirði,21 en bænhúsin 
gætu hafa verið fleiri. Sigurjón Sigtryggson taldi að Úlfsdalabæirnir 
þrír hefðu tilheyrt Stóra-Holtssókn í Fljótum fyrir 1614, þegar al-
kirkja var flutt frá Siglunesi að Hvanneyri.22 Þetta gæti verið rétt, en 
athyglisvert er þó að í skrá um sex bænhús og kirkjur í Stóra-
Holtssókn frá því um 1487 er ekki minnst á bænhúsið sem a.m.k. var 
síðar að Dalabæ í Úlfsdölum,23 enda fylgdu sóknamörk ekki endilega 
sýslumörkum. Eftir flutning alkirkjunnar var hálfkirkja að Siglunesi. 

18 �Jakob Benediktsson: „Verðaurar“. Kulturhistorisk leksikon, XIX. bindi (Köbenhavn: 
1975), 650-651. 

19 Gunnar F. Guðmundsson (2000), bls. 184-186.
20 �Sigurjón Sigtryggsson nefnir á bls. 30 í bók sinni Frá Hvanndölum til Úlfsdala I (sbr. 

tilvísun nr. 22), að til sé þjóðsaga um að grafa skyldi Gretti Þorvaldsson prest að bæn-
húsbaki að Hvanneyri. Grettir dó e.t.v. um 1550, þegar enn var alkirkja að Siglunesi. 
Bænhúsum og hálfkirkjum er oft ruglað saman. Sjá einnig næstu tilvísun.

21 �Jarðabók Árna Magnússonar og Páls Vídalíns, IX. bindi (Kaupmannahöfn: 1930), bls. 
342-343; X. bindi (Kaupmannahöfn: 1943), bls. 3, 12, 15.

22 �Sigurjón Sigtryggsson, Frá Hvanndölum til Úlfsdala, I. bindi (Reykjavík: 1986), bls. 
29.

23 Dipl. Isl., V. bindi, bls. 355.

Einn prestur. Enginn máldagi er varðveittur. Verndardýrlingur 
Sigluneskirkju virðist óþekktur. – Fram á 20. öld þóttust menn 
þekkja aurmál (þ.e. merki um byggingu) af kirkjunni hér á svonefnd-
um Kirkjuhól, og einnig könnuðust menn við grafreit.24 

Kvíabekkur: Þaðan skyldi syngja á Þóroddsstaði og til bænhúsa og 
tekst í kaup 8 merkur, skv. Ólafsmáldaga, þar af væntanlega 4 merkur 
heima, tvær af Þóroddsstöðum og svo líklega af fjórum bænhúsum. 
Um 1487 segir að lítt standandi hálfkirkja sé á Þórisstöðum (svo) og 
bænhús allavega fjögur, m.a. á Hornbrekku og Kálfsá, þar af tvö 
standandi, en Jarðabók Árna og Páls getur um bænhús á Gunnólfsá. 
Á Kvíabekk skyldi vera prestur og tveir eða þrír ölmusuprestar og 
djákni. Ákvæðið um ölmususprestana var frá því laust fyrir 1330 
þegar Laurentius Hólabiskup setti prestaspítala að Kvíabekk.25 
Kirkjan var helguð Ólafi konungi.

Upsir: Þar skal taka 12 aura utan garðs, sem gæti sem best svarað 
til þriggja bænhúsa. Tvö þeirra voru um 1487 nefnd í sókninni, að 
Hóli og Hrafnsstöðum, hið fyrrnefnda var þó fallið. Í Jarðabók Árna 

24 �Valgarður Egilsson, „Strandbyggðir Mið-Norðurlands“ í Árbók 2000 (Reykjavík: 
Ferðafélag Íslands 2000), bls. 243. 

25 �Laurentius saga biskups. Rit Handritastofnunar Íslands, III. bindi (Reykjavík: 1969), 
bls. 105-106.

Kvíabekkjarkirkja í Ólafsfirði í upphafi 20. aldar. 
Ljósmyndadeild Minjasafnsins á Akureyri. 

Ljósm. Arthur Gook.

og Páls er minnst á munnmæli um kirkju eða bænhús á eyðibólinu 
Mígindi yst á Upsaströnd. Samkvæmt máldögum Jóns Vilhjálmsson-
ar frá 1431 hafði Upsakirkja verið brennd, en líklega hefur hún verið 
endurreist fljótlega. Einn prestur. Dýrlingur Bartholomeus.

Tjörn í Svarfaðardal: Utan garðs tekst hálf fjórða mörk. Syngja skal 
hvern helgan dag til Grundar og fylgja maður til tveggja postula 
messu (líkl. 1. maí), eins og það er orðað, en 12 messur skulu vera í 
Holti. Þetta gæti bent til þess að þrjár merkur hafi verið greiddar á 
Grund en hálf mörk í Holti. Í tali hálfkirkna og bænhúsa um 1487 er 
einmitt talað um alkirkju til söngs að Grund og bænhús í Holti, en 
Upsa- og Tjarnasóknum er reyndar ruglað saman í þessu tali. Einn 
prestur. Verndardýrlingar voru í fyrstu María, Mikael, Jóhannes skírari 
og Andrés postuli, en í Ólafsmáldögum verður Jóhannes skírari ofan á. 

Grund, sjá Tjörn hér að undan.
Urðir: Utangarðs skal taka hálfa fimmtu mörk, sem gæti bent til 

hálfkirkju og fimm bænhúsa í sókninni. Í Pétursmáldögum er reynd-
ar talað um 4 merkur utan garðs en í Ólafsmáldögum um hálfa 
sjöttu mörk. Í Jarðabók Árna og Páls er talað um hálfkirkju að Más-
stöðum og bænhús að Þverá, Hreiðarsstöðum (eða hálfkirkju þar), 
Skeiði og Tungufelli (eða hálfkirkju þar). Einn prestur. Dýrlingar 
María og Andrés postuli. 

 Vellir: Þar tekur prestur í leigu heima tvö hundruð, líka tvö 
hundruð utan garðs, sem gæti bent til einnar hálfkirkju og sex bæn-
húsa. Í skránni frá 1487 er líklega talað um fjögur bænhús á ákveðn
um bæjum, Sökku, Hnjúki, Hvarfi og Hofi, þar af eitt lítt standandi, 
og hálfkirkju á Hálsi, niðri. Reyndar er hér líka talað um bænhús á 
Þverá sem hlýtur að tilheyra Urðasókn. Í sögu Guðmundar biskups 
Arasonar elstu er gert ráð fyrir guðshúsi að Hofsá, líklega bænhúsi, 
seint á 12. öld.26 Í Jarðabók Árna og Páls er imprað á bænhúsaleifum 
að Krosshóli og eyðibýlinu Stafni í Skíðadal. Þarna er tveggja presta 
skyld og djákns. Kirkjan var helguð Ólafi.

 Árskógur: Utan garðs skal taka 2 hundruð og tólf álnir að auk, 
sem gæti bent til einnar hálfkirkju og sex til sjö bænhúsa. Í skránni 
frá 1487 er talað um hálfkirkju að Hellu, hún er þó fallin, en bænhús 

26 Biskupa sögur, I. bindi (Kaupmannahöfn: Hið íslenzka bókmentafélag 1858), bls. 440.

að Selá, (líkl. Litla-)Árskógi, Hámundarstöðum, Kálfsskinni og 
Brattavöllum, aðeins tvö þau síðastnefndu eru uppistandandi. Jarða-
bók Árna og Páls getur um bænhús að Birnunesi og Haga. Einn 
prestur. Dýrlingur Jóhannes skírari samkvæmt máldögum Péturs.

Hrísey: Englendingar munu hafa brennt kirkju í eyjunni um 1420-
25,27 hér skal giskað á að hún hafi þá verið talin sóknarkirkja. Þarna 
er 1487 talað um alkirkju til söngs á Syðstabæ og bænhús á Ystabæ, 
bæði húsin niðri. Einn prestur. Óvíst um dýrling.

Grímsey: Kirkja og tveggja presta skyld. Dýrlingur Ólafur. Athygl-
isvert er hve kirkjan virðist vel búin. Ekkert bænhús virðist hafa ver-
ið þarna. Englendingar rændu kirkjuna um 1420-25, um líkt leyti og 
Hríseyjarkirkja var brennd.

Möðruvallaklaustur: Tekin er skv. Ólafsmáldögum utan garðs hálf 
sjötta mörk af tveimur hálfkirkjum og þremur bænhúsum. Jarðabók 
Árna og Páls talar um líkleg bænhús að Syðri-Reistará, Hvammi, 
Ósi, Stóru-(Arnbjargar-)brekku og Stóra-Dunhaga, en síðastnefndi 
bærinn gæti hafa tilheyrt Auðbrekkusókn. Að Arnarnesi hafði verið 
gröftur heimamanna, sem bendir til hálfkirkju. Hér skal vera prestur 
og tveir djáknar. Klaustrið var helgað Ágústínusi.

Auðbrekka: Þar skal skv. Pétursmáldögum vera prestur aðra hvora 
tólf mánuði og tekur í leigu heima 4 merkur og aðrar 4 merkur af 
Laugalandi, enda lítur helst út fyrir að presturinn eigi að vera þar 
annað hvert ár. Ljóstollur tekst af tveimur bæjum en heytollur af 
átta. Hugsanlega tilheyrði Stóri-Dunhagi sókninni, en þar var bæn-
hús, sjá við Möðruvallaklaustur. Dýrlingur Páll.

Öxnhóll: Þar er talað um 12 aura utan garðs í Ólafs máldögum, 
sem gæti svarað til þriggja bænhúsa. Í Jarðabók Árna og Páls er rætt 
um hálfkirkju eða bænhús í Skriðu. Þá er talið að bænhús hafi verið í 
Fornhaga.28 Einn prestur. Dýrlingur Jakob postuli.

Myrká: Þar skal skv. Pétursmáldögum taka utan garðs 5 merkur ef 
Tunga fylgir, og gæti þar verið átt við hálfkirkju í Staðartungu, enda 
er þar Kirkjuhóll örnefni á hólbungu steinsnar út frá gamla bæn-
um.29 Allt er í óvissu um staðsetningu bænhúsa, sem gætu þá hafa 

27 Dipl. Isl., IV. bindi, bls. 328.
28 Byggðir Eyjafjarðar (Akureyri: Búnaðarsamband Eyjafjarðar 1973), I. bindi, bls. 264.
29 Sama rit, I. bindi, bls. 246.

verið allt að sex, en tvö ef önnur hálfkirkja var. Skriður hafa fallið á 
ýmsa bæi hér um slóðir í aldanna rás, þær gætu hafa máð út bænhús 
eða leifar þeirra. Einn prestur. Dýrlingur Nikulás.

Bakki í Öxnadal: Í Pétursmáldögum er talað um að teknar skuli 4 
merkur utan garðs, líklega af einni hálfkirkju og 4 bænhúsum. Í 
Jarðabók Árna og Páls er rætt um bænhús að Þverbrekku og Efsta-
landi. Einn prestur. Dýrlingur Jóhannes postuli.

Bægisá ytri: Í Ólafsmáldögum er talað um hálfa sjöundu mörk 
utan garðs, sem gæti verið af tveimur hálfkirkjum og 5 bænhúsum. 
Jarðabók Árna og Páls nefnir bænhús að Syðri-Bægisá og hálfkirkju 
eða bænhús að Efri-Vindheimum. Prestur og djákni. Dýrlingur Jó-
hannes skírari.

Laugaland á Þelamörk: Sjá Auðbrekku hér áður. Gert ráð fyrir 
einum presti. Dýrlingur Jóhannes skírari, samkvæmt Pétursmáldög-
um. Gæti talist alkirkja til söngs.

Glæsibær: Talað er í Péturs máldögum um að taka skuli utan garðs 
eitt hundrað, sem gæti verið af hálfkirkju og einu bænhúsi, fremur 
en af fimm bænhúsum. Þekkt er kirkjutóft að Gásum, ekki mjög stór, 
utan um er mjög þröngur hringlaga kirkjugarður, varla ætlaður til 
graftar, og þarna var líklega um einskonar kaupmannakirkju að 
ræða.30 Einn prestur. Dýrlingur Nikulás. 

Lögmannshlíð: Utan garðs á að taka hálfa fjórðu mörk, sem gæti 
bent til einnar hálfkirkju og þriggja bænhúsa. Í Jarðabók Árna og 
Páls er talað um hálfkirkjur eða bænhús að Samtýni og Ytra-
-Krossanesi. Einn prestur. Dýrlingur Ólafur.   

Hrafnagil: Talað er í Ólafs máldögum um að utan garðs séu teknar 
12 merkur, sem er mikið og er líklegt að Stórhóll (Espihóll) sé talinn 
með. Þá gætu til viðbótar hafa verið í sókninni tvær hálfkirkjur, auk 
allt að 8 bænhúsum. Skv. Jarðabók Árna og Páls er gert ráð fyrir 
hálfkirkjum að Stóra-Eyrarlandi og Kristnesi, auk Espihóls. Þá var 
bænhússkyld að Hvammi um 1390.31 Tveir prestar og tveir djáknar. 
Dýrlingur Pétur.

Stórhóll (Espihóll), þar er talin alkirkja til söngs í Ólafsmáldögum, 

30 �Sjá t.d.: Finnur Jónsson, „Hinn forni kaupstaður „at Gásum“.“ Árbók hins íslenska 
fornleifafélags 1908, bls. 3-8, ásamt uppdráttum aftast í árganginum. 

31 Dipl. Isl., III. bindi, bls. 449.

helguð Maríu og Jóhannesi postula. Ekki virðist þá vera hér sérstakur 
prestur. 

Grund í Eyjafirði: Hér á að fást hálf fimmta mörk utan garðs ef 
þangað liggur Möðrufell. Jarðabók Árna og Páls talar um hálfkirkju 
þar. Þá gætu hafa verið fimm bænhús til viðbótar. Sóknin náði yfir 
þrjá bæi austan Eyjafjarðarár. Tveir prestar og djákni. Dýrlingur 
Laurentius.32

Mikligarður: Talað um hálfa fimmtu mörk utan garðs með Hvassa
felli, þar gæti hafa verið hálfkirkja en í Jarðabók Árna og Páls er talað 
um bænhús. Sóknin var lítil, og gæti þar hafa verið önnur hálfkirkja 
og eitt bænhús. Tveir prestar. Til verndar eru allir postular.

Djúpidalur: Gert er ráð fyrir hálfri mörk utan garðs í Péturs mál-
dögum, þ.e. af einu bænhúsi, þá að Litladal, en staðfest var 1569 að 
þar hefði verið haldin hálfkirkja.33 Sóknin var mjög lítil. Einn 
prestur. Dýrlingur Pétur.

Saurbær: Utan garðs er tekin hálf fimmta mörk, líklega af hálf-
kirkju og fimm bænhúsum. Í Jarðabók Árna og Páls er afdráttarlaust 
talað um hálfkirkju að Gullbrekku. Þá er annars staðar getið um 

32 �Um 1840 var talið að Grundarsókn endaði að norðan með Litlahóli, þannig að Stórhóll 
taldist með Hrafnagilssókn. Sjá: Sýslu- og sóknalýsingar Hins íslenzka bókmenntafé-
lags, Eyfirzk fræði II (Akureyri: 1972), bls. 191.

33 Dipl. Isl., XV. bindi (Reykjavík: 1947-50), bls. 333.

Torfkirkjan í Saurbæ í Eyjafirði, um 1900?   Ljósmyndadeild Minjasafnsins á Akureyri.

bænhús að Hleiðargarði.34 Tveir prestar og djákni. Helguð Ceciliu í 
Auðunarmáldögum, en í Ólafsmáldögum er Nikulási bætt við á und-
an henni, og þannig er það líka í Sigurðarregistri 1525. 

Hólar í Eyjafirði: Utan garðs er tekin hálf fimmta mörk, gæti ver-
ið af hálfkirkju og fimm bænhúsum. Í Jarðabók Árna og Páls er talað 
um bænhús að Torfufelli. Einn prestur. Dýrlingur Jóhannes skírari. 

Gnúpufell: Sóknin var mjög lítil, ljóstollur og heytollur fengust af 
einum bæ. Ekki gert ráð fyrir bænhúsi. Prestur og djákni. Dýrlingar 
voru María, Mikael og Ólafur.

Möðruvellir í Eyjafirði: Hér fæst utan garðs hálf sjöunda mörk, sam-
kvæmt Péturs máldögum þó sjö merkur. Burtsöngur var til Guðrúnar-
staða, Finnastaða, Kerhóls, Eyvindarstaða og Æsustaða, og gætu hafa 
verið hálfkirkjur á þremur þessara bæja en bænhús á hinum, þetta er 
þó óljóst. Í Jarðabók Árna og Páls er afdráttarlaust talað um hálfkirkju 
á Æsustöðum. Tveir prestar og djákni. Dýrlingur Marteinn.

Munkaþverá: Óljóst er um tekjur prests utan garðs. Í Jarðabók 
Árna og Páls er talað um að verið hafi hálfkirkja eða bænhús að Öng-
ulsstöðum og bænhús að Stóra-Hamri. Í Sturlunga sögu er talað um 
bænhús að Þverá hinni litlu.35 Þá segir í heimild að eitt sinn hafi verið 
kirkja að Syðra-Laugalandi.36 Bænhúsin í sókninni gætu hafa verið 
fleiri, e.t.v. 3-5 alls. Sérstök könnun á örnefnaskrám úr Öngulsstaða-
hreppi leiddi ekki til þess að staðsetja mætti önnur bænhús.37 Prestur 
og tveir djáknar. Kirkjan virðist helguð Maríu skv. bréfi frá 1497.38 
Annars var hér Benediktsklaustur.

Kaupangur: Utan garðs fæst hálf fjórða mörk, sem gæti þýtt að 
verið hafi hálfkirkja og þrjú bænhús í sókninni. Í Jarðabók Árna og 
Páls segir að bænhús hafi áður verið að Garðsá. Hálfkirkjuskyld var á 
Varðgjá um 1390.39 Þess verður að geta að Varðgjá var á sýslumörk-
um, jörðin tilheyrði Þingeyjarsýslu til 1852, síðan Eyjafjarðarsýslu, 

34 Byggðir Eyjafjarðar, I. bindi, bls. 399.
35 Sturlunga saga, II. bindi (Reykjavík: 1946), bls. 191.
36 Byggðir Eyjafjarðar, I. bindi, bls. 428.
37 �Ljósrit af örnefnaskrám jarðanna fengust frá Örnefnasafni Stofnunar Árna Magnússon-

ar, Laugavegi 13, Reykjavík.
38 Dipl. Isl., VII. bindi (Reykjavík: 1903-1907), bls. 364.
39 Dipl. Isl., III. bindi, bls. 449.

en taldist líklega alltaf til Kaupangssóknar.40 Einn prestur. Í kirkjunni 
voru snemma myndir eða líkneski af Maríu, Mikael og Ólafi, annars 
er óvíst um verndardýrling. Kirkjan hér brann upp fyrir eldi með 
öllu því sem hún átti, líklega um miðja 15. öld, en hústrú Margrét 
Vigfúsdóttir lét gera hana upp fyrir 1478.41 Bruninn og endur-
bygging gæti skýrt óvissu um dýrling.

Kirkjusóknir í Þingeyjarsýslu á síðmiðöldum42

Svalbarð á Svalbarðsströnd: Í Auðunarmáldögum er talað um að tek-
in sé hálf fimmta mörk utangarðs, gæti verið af hálfkirkju og fimm 
bænhúsum. Í Pétursmáldögum segir að af Sigluvík fáist fjórar merk-
ur (kannski var þar alkirkja til söngs?), en af fimm bænhúsum (virðist 
svo) hundrað ef til liggi útbænhús þau fjögur sem herra Pétur hefði 
til lagt. Bænhússkyld var á Gautsstöðum um 1433.43 Ekki er víst á 
hvaða bæjum hin bænhúsin voru. Einn prestur. Kirkja helguð Jó-
hannesi postula.

Laufás: Um 1487 voru hálfkirkjur að Nesi og Þverá en bænhús að 
Lómatjörn, Skarði og Miðvík, öll þessi hús uppistandandi. Tveir 
prestar og djákni. Dýrlingur Pétur. 

Höfði: Sóknin var mjög lítil, ekki merki um bænhús. Einn prestur. 
Kirkjan var helguð Ambrosíusi og Nikulási, en í Ólafsmáldögum er 
Nikulás nefndur á undan. 

Grýtubakki: Utan garðs skyldu koma 180 álnir, sem gæti svarað til 
hálfkirkju og fjögurra bænhúsa. Um 1487 var hálfkirkja að Grenivík, 
ekki uppistandandi, og bænhús að Bárðartjörn, Hvammi, Hjalla, 
Hringsdal, Svínárnesi og Látrum, þar af þrjú uppistandandi. Þarna 
er því misræmi sem víðar, nema gert sé ráð fyrir að um 1318 hafi að-
eins verið bænhús en ekki hálfkirkja að Grenivík. Einn prestur. 
Dýrlingur Þorlákur, samkvæmt Pétursmáldögum.

Þönglabakki: Bænhús er nefnt í Keflavík 1487 en sagt fallið. Einn 

40 �Sýslu- og sóknalýsingar Hins íslenzka bókmenntafélags (1972), bls. 169. Sóknalýsingin 
sem við á er ársett 1839, nokkru áður en sýslumörkunum var breytt.

41 Dipl. Isl., V. bindi, bls. 302.
42 �Varðandi Suður-Þingeyjarsýslu er hér verulega stuðst við: Björn Teitsson, Bosetning i 

Suður-Þingeyjarsýsla 1300-1600 (Reykjavík: 1978, fjölr.), einkum bls. 14-15. 
43 Dipl. Isl., IV. bindi, bls. 528.

prestur. Kirkja er nefnd Ólafskirkja, en einnig helguð Pétri og Andr-
ési postulum, Magnúsi og Nikulási.

Flatey: Eitt bænhús er sagt í sókninni 1318. Í Jarðabók Árna og 
Páls er sagt frá hálfkirkju í Vík. Einn prestur. Kirkjan átti tvær 
Maríumyndir á 14. öld, verndardýrlingur ekki nefndur. Kirkja í eyj-
unni mun hafa fallið niður um 1420 eða svo, hugsanlega hafa Eng
lendingar rænt þar, þá voru Maríulíkneski og kross flutt þaðan til 
Ness í Aðaldal.44 Kirkjan hefur verið endurreist ekki seinna en 
snemma á 16. öld.

Draflastaðir: Utan kirkju tekst hálf fimmta mörk, líklega af einni 
hálfkirkju og 5 bænhúsum fremur en af tveimur hálfkirkjum og einu 
bænhúsi? Í Jarðabók Árna og Páls er rætt um hálfkirkju eða bænhús 
að Víðivöllum. Einn prestur. Dýrlingur Pétur samkvæmt Pétursmál-
dögum. 

Háls: Þangað liggja um 1318 tvær hálfkirkjur og átta bænhús. Í 
Jarðabók Árna og Páls er talað um hálfkirkju eða bænhús að Sig-
ríðarstöðum. Heimild er um að beinaleifar hafi fundist við bæi í 
Nesi og á Fornastöðum,45 sem bendir til fornra guðshúsa; annars er 
óvíst um staðsetningu litlu guðshúsanna. Tveir prestar og djákni 
skulu hér vera. Kirkja er helguð Pétri.

Illugastaðir: Utan garðs er tekin hálf sjötta mörk, líklega af tveim-
ur hálfkirkjum og þremur bænhúsum. Í Jarðabók Árna og Páls er 
rætt um hálfkirkju í Fjósatungu. Prestar tveir. Kirkja helguð Nikulási 
samkvæmt Ólafsmáldögum. 

Staður í Kinn (Þóroddstaður): Utangarðs tekst hálf fjórða mörk, 
væntanlega af sjö bænhúsum, og um 1487 eru nefnd hér bænhús á 
Björgum, Granastöðum, Hálsi, Guðmundarstöðum, Felli og Leik-
skálaá, líklega var eitt í viðbót og virðast flestöll uppistandandi. Í 
Jarðabók Árna og Páls er svo talað um kirkjutóft að Hóli. Hér skyldi 
vera prestur og djákni. Kirkjan er helguð Maríu og Nikulási.

Ljósavatn: Hér takast utan garðs fjórar merkur, e.t.v. af einni hálf-
kirkju og fjórum bænhúsum. Kirkja var í Efsta(Fremsta-)felli um 
1363, væntanlega hálfkirkja.46 Í Jarðabók Árna og Páls er nefnt bæn-

44 Dipl. Isl., IV. bindi, bls. 377.
45 Bréf til höf. frá Jóni Kr. Kristjánssyni á Víðivöllum, dags. 26. júní 1977.
46 Dipl. Isl., III. bindi, bls. 187.

Kirkjan að Ljósavatni. Teikning Jóns Helgasonar biskups frá 1921.
Ljósmyndasafn Þjóðminjasafns Íslands.

hús á sömu jörð. Af örnefnaskrám má ráða að einhver guðshús hafi 
áður verið að Vatnsenda og Öxará. Neðarlega í túni Finnsstaða er 
svonefndur Hringur, skv. örnefnaskrá, þar mætti hafa verið bænhús. 
Hér skyldu vera prestur og djákni. Kirkja helguð Nikulási samkvæmt 
Pétursmáldögum.

Eyjardalsá: Utangarðs kemur hálf mörk, af einu bænhúsi, en sókn-
in var mjög lítil. Einn prestur. Dýrlingur Jóhannes postuli sam-
kvæmt Pétursmáldögum.

Lundarbrekka: Utan garðs takast tvær merkur af 4 bænhúsum. Tí-
und er tekin af 11 upptöldum bæjum. Í Jarðabók Árna og Páls er 
rætt um að Helgastaðir hafi verið eyðibýli fram af Bárðardal (vestan 
Skjálfandafljóts á Krókdal, sunnan við Smiðjuskóg, skv. örnefnaskrá), 
þar átti að hafa verið kirkjustaður. Þá er í örnefnaskrá rætt um graf-
reit í túninu á Bjarnastöðum, upp af Oddahnútu, en neðan við graf-
reitinn heiti Hvammur. Einn prestur. Kirkja er helguð Nikulási og 
öllum heilögum samkvæmt Pétursmáldögum.

Einarsstaðir: Utan garðs koma 3 hundruð og tólf álnir, sem gætu 
verið af tveimur hálfkirkjum og 7 bænhúsum. Í Jarðabók Árna og Páls 
er rætt um hálfkirkjur að Stórulaugum og Breiðamýri (eða bænhús 
þar). Beinaleifar eða aðrar bænhúsminjar hafa fundist við önnur bæj-
arstæði, það á við um Narfastaði, Stafn og Máskot (beinaleifar fund-
ust þar upp úr 1950),47 að auki voru fallin bænhús á Daðastöðum og í 
Hólum um 1437.48 Prestar tveir. Kirkjan er helguð Pétri. 

Helgastaðir: Utan garðs kom ein mörk, væntanlega af tveimur 
bænhúsum. Í Jarðabók Árna og Páls er rætt um bænhús að Hösk-
uldsstöðum. Hér skyldi vera prestur og djákni. Kirkjan er helguð 
Maríu og Nikulási.

Múli: Utan garðs tekst hálf fimmta mörk, líklega af einni hálfkirkju 
og fimm bænhúsum. Skv. Pétursmáldögum takast þó aðeins fjórar 
merkur ef ekki lykst af Þeistareykjum, sem því virðist óvíst, þar ætti 
þá einhvern tíma að hafa verið bænhús. Hálfkirkja var í Skriðu um 
1480.49 Í Jarðabók Árna og Páls er líka talað um hálfkirkju eða bæn-
hús að Skriðu. Í örnefnaskrá sjást merki um að kirkjuhús hafi verið að 
Syðrafjalli. Þá er þekkt (kirkju- eða) bænhúsrúst að Einarsstöðum á 
Þegjandadal, gömlu eyðibýli.50 Tveir prestar (þrír skv. Pétursmáldög-
um) og tveir djáknar. Kirkja er helguð Maríu og Nikulási.

Grenjaðarstaður: Þar taka prestar í leigu heima og utan garðs fjög-
ur hundruð. Þetta gæti þýtt að hálfkirkjur væru tvær og 4 bænhús, 
fremur en að hálfkirkja hafi verið ein og bænhúsin 8. Í Jarðabók 
Árna og Páls er talað um bænhús eða hálfkirkju að Reykjum. Þá er 
heimild um bænhúsrúst að Heiðarbót.51 Prestar skulu vera tveir en 
þrír ef þing fylgja til Reykja, djákni og subdjákni og tveir aðrir 
klerkar er lesa megi í tíðum. Dýrlingur Marteinn, en í Sigurðar
registri er talað um Maríu, Martein og Nikulás.

Nes í Aðaldal: Þrjár merkur takast utan garðs af einni hálfkirkju og 

47 �Munnlegar heimildir frá bændunum Inga Tryggvasyni, Ingólfi Sigurgeirssyni og Ara 
Sigurbjörnssyni. Þá má vera að kristinn grafreitur hafi verið á Glettingsstöðum, eyðibýli 
sunnan Daðastaða.

48 Dipl. Isl., IV. bindi, bls. 565.
49 Dipl. Isl., VI. bindi, bls. 293, 337-340. 
50 �Athugun höfundar. Sjá einnig: Sigurður Þórarinsson, „Þáttur af Þegjandadal“ (1976), 

bls. 461-470.
51 Árbók Hins ísl. fornleifafélags 1928 (Reykjavík), bls. 65.

tveimur bænhúsum. Um 1449 var bænhússkyld á Hafralæk en hálf-
kirkjuskyld á Tjörn.52 Einn prestur. Dýrlingur Cecilia.

Þverá í Laxárdal: Í sókninni eru sögð 5 bænhús, hálf mörk tekst af 
hverju. Í Jarðabók Árna og Páls er minnst á bænhús á Halldórs
stöðum, Hólum og í Kasthvammi. Þá er þekkt bænhússtóft innan 
hringlaga garðs á Brettingsstöðum.53 Einn prestur. Dýrlingur Pétur 
samkvæmt máldögum Péturs.

Skútustaðir: Utan garðs tekst hálft annað hundrað, gæti verið af 
einni hálfkirkju og 3 bænhúsum. Í Jarðabók Árna og Páls er minnst á 
bænhús að Geirastöðum og að Grænavatni. Á Oddastöðum, eyðibýli 
suður af Grænavatni, má sjá hringlaga kirkjugarð með (væntanl.) 
bænhúsrúst í miðju.54 Í örnefnaskrá er minnst á örnefnið Mikley 
sunnan Suðurár í afrétti Skútustaða, og séu þar bæjarrústir, nefndar 
Skútustaðir, eigi að hafa verið kirkjustaður. Einn prestur. Dýrlingur 
Ólafur samkvæmt Pétursmáldögum.

Reykjahlíð: Utan garðs tekst hálf fjórða mörk af hálfkirkju og 3 
bænhúsum, eins og segir í Auðunarmáldögum. Bænhússkyld var á 
Hofstöðum 1477.55 Í Jarðabók Árna og Páls er minnst á bænhús að 
Hofstöðum. Í örnefnaskrá eru merki um að bænhús eða hálfkirkja 
hafi verið á Grímsstöðum. Einn prestur. Dýrlingur Laurentius sam-
kvæmt Pétursmáldögum. 

Húsavík: Talað er um tvær hálfkirkjur og að fjórar merkur gjaldist 
af 6 bænhúsum í Auðunarmáldögum. Í Jarðabók Árna og Páls er 
talað um hálfkirkju í Skörðum, hálfkirkju eða bænhús að Laxamýri, 
Saltvík og Héðinshöfða, bænhús að Syðritungu og Ísólfsstöðum. Þá 
mun hafa verið bænhús að Sandhólum, því að í mannfellinum í 
Móðuharðindunum voru lík jarðsett í bænhúsgörðum Ísólfsstaða og 
Sandhóla.56 Englendingar rændu og brenndu kirkjuna hér um 1420-
25.57 Tveggja presta skyld. Dýrlingur Magnús Eyjajarl samkvæmt 
Ólafsmáldögum. 

52 Dipl. Isl., IV. bindi, bls. 756-757.
53 Sigurður Þórarinsson, „Þáttur af Þegjandadal“ (1976), bls. 461-470.
54 Björn Teitsson (1978), bls. 16.
55 Dipl. Isl., VI. bindi, bls. 110.
56 �Björn Teitsson, Eignarhald og ábúð á jörðum í Suður-Þingeyjarsýslu 1703-1930 

(Reykjavík: Bókaútgáfa Menningarsjóðs 1973), bls. 86.
57 Dipl. Isl., IV. bindi, bls. 328.

Garður í Kelduhverfi: Tekur prestur 3 merkur utan garðs og hálft 
annað (?) í hafnarvoð, en í Pétursmáldögum er talað um þrjár merk-
ur ef lukt sé af Keldunesi. Þetta gæti merkt eina hálfkirkju og tvö 
bænhús. Í Jarðabók Árna og Páls er talað um bænhús að Fjöllum og 
Víkingavatni. Einn prestur. Kirkja er helguð Maríu, Jóhannesi post-
ula og Tómasi postula. Í Ólafsmáldaga er kirkjan þó helguð Þorláki 
einum,58 og mætti hugsa sér að skipt hafi verið um dýrlinga við 
endurbyggingu kirkju, en slíks munu dæmi.

Ás: Af þremur bænhúsum eru teknir tólf aurar. Jarðabók Árna og 
Páls nefnir bænhús að Meiðavöllum, og þar segir einnig að í landi 
Hræringsstaða heiti Skálholt, eyðiból, sem menn ætli að hafi verið 
kirkjustaður. Einn prestur. Dýrlingur er Tómas erkibiskup sam-
kvæmt Pétursmáldögum.

Skinnastaður: Bænhús eru hér 7 skv. Auðunarmáldögum, tekst af 
einu tólf aurar, af öðru sex, af tveimur mörk af hverju, af einu fimm 
aurar, og af Klifshaga 4 merkur (þar gæti þá verið alkirkja til söngs?). 
Þetta er greinilega mjög óreglulegt. Í Ólafsmáldögum er talað um 
fimm bænhús. Í Jarðabók Árna og Páls er talað um bænhús að Aust-
aralandi, Grímsstöðum á Fjöllum og Klifshaga. Tveir prestar. Kirkj-
an var helguð Pétri og Páli, samkvæmt Pétursmáldögum.

Hafrafellstunga: Hér koma fjórar merkur utan garðs, og segja 
Pétursmáldagar að það komi af Ærlæk, en þar hefur líklega verið al-
kirkja til söngs, sem nefnd er hálfkirkja eða bænhús í Jarðabók Árna 
og Páls. Einn prestur. Sóknin var mjög lítil. Kirkja var helguð Maríu 
og Jóhannesi postula samkvæmt Pétursmáldögum. 

Ærlækur: Sjá Hafrafellstungu hér næst á undan. Til er skrá um 
eignir Ærlækjarkirkju frá 1504. Þessi kirkja var helguð Laurentiusi 
og Nikulási, að því er virðist.59

Presthólar: Skv. Auðunarmáldögum liggja þar til hálfkirkja og fimm 
bænhús, sex aurar gjaldast af þremur en hálf mörk af tveimur. Í Jarða-
bók Árna og Páls er rætt um bænhús að Arnarstöðum, Valþjófsstöðum, 
Efrihólum og Sigurðarstöðum en hálfkirkjur að Grjótnesi og Ás-
mundarstöðum. Þessi upptalning gæti því verið tæmandi. Einn prest
ur. Dýrlingur Þorlákur biskup, samkvæmt Pétursmáldögum.
58 Dipl. Isl., V. bindi, bls. 275.
59 Dipl. Isl., VII. bindi, bls. 739-740.

Svalbarð í Þistilfirði: Skv. Auðunarmáldögum eru hér 5 bænhús, 
tólf aurar takast af fjórum en 5 aurar af einu. Í Jarðabók Árna og Páls 
er rætt um hálfkirkju í Sveinungsvík en bænhús að Kollavík og Ytra-
Álandi, og minnst er á munnmæli um bænhús eða kirkju að eyði-
bólunum Bægistöðum og Hafursstöðum. Einn prestur. Dýrlingur 
Pétur, samkvæmt Pétursmáldögum.

Sauðanes: Bænhús eru 4 og takast sex aurar af hverju. Í Jarðabók 
Árna og Páls er talað um hálfkirkju eða bænhús að Hallgilsstöðum. 
Einn prestur. Dýrlingur Ólafur, samkvæmt Pétursmáldögum. Fram á 
18. öld var sóknin talsvert minni en síðar varð, því að sókna- og 
sýslumörk lágu þá um endilangt nesið og út á Skoruvíkurbjarg, en 
1841 voru sýslumörkin á milli Þingeyjar- og Múlasýslna endanlega 
færð til, liggja síðan til sjávar um Fossá norðan Gunnólfsvíkurfjalls. 

Niðurstöður varðandi fjölda guðshúsa
Ummerki um litlu guðshúsin hafa yfirleitt fundist á lögbýlisjörðum 
en ekki hjáleigum eða eyðibýlum. Frá þessu eru þó örfáar undan-
tekningar, en hér að ofan er minnst á væntanlegar bænhúsleifar m.a. 
á eyðibýlinu Stafni í Skíðadal í Vallasókn í Svarfaðardal, á eyðibýlinu 
Einarsstöðum á Þegjandadal í Múlasókn og á eyðibýlinu Oddastöð
um í Mývatnssveit í Reykjahlíðarsókn, einnig á Bægisstöðum og 
Hafursstöðum í Svalbarðssókn í Þistilfirði. 

Sé talið út úr því sem nefnt er í öllum alkirkjusóknunum 56 hér 
að ofan (þar er nafn prestseturs skáletrað) sést að alkirkjur til söngs 
eru a.m.k. 4 að auki, hálfkirkjurnar eru líklega um það bil 48 og 
bænhúsin e.t.v. rétt um 197 í báðum sýslunum samanlagt. Þetta gerir 
í allt kannski um 305 guðshús á svæðinu snemma á síðmiðöldum, 
þ.e. á fyrri hluta 14. aldar, sem er óneitanlega talsvert. Þessar tölur 
eru sennilega ekki fjarri lagi, en auðvitað ekki öruggar því að heim-
ildir eru misnákvæmar eftir sóknum, t.d. er skiptingin á milli bæn-
húsa og hálfkirkna dálítið óljós á ýmsum stöðum, og greinilega er 
Jarðabók Árna og Páls ekki góð heimild um þá skiptingu. Hér verð-
ur þó haft fyrir satt að miklu nær verði vart komist um fjölda guðs-
húsanna á svæðinu á þessum tíma.

Eðlilegt er að nú sé spurt hve mörg býli hafi yfirleitt verið í byggð 

í sýslunum báðum á þeim tíma sem hér er verið að ræða um, þannig 
að finna megi út hve guðshús voru á mörgum jörðum hlutfallslega. 
Ógjörningur er reyndar að svara spurningu hér um með fullri vissu. 
Varðandi þetta efni gerði höfundur samt nokkra rannsókn fyrir all-
mörgum árum sem tók til allra kirkjusókna í Suður-Þingeyjarsýslu, 
og voru niðurstöður birtar á sínum tíma. Með nokkrum fyrirvörum 
var fundið út að búið hefði verið á um 320-325 býlum þar um og 
upp úr árinu 1318, þegar Auðunarmáldagar voru gerðir. Býlatalan í 
byggð var líklega mjög á svipuðu róli og þessu nam á sama svæði 
bæði árið 1696 og árið 1839. Þessi niðurstaða virðist e.t.v. vera í and-
stöðu við það að ætla má að landsgæði hafi að ýmsu leyti versnað 
vegna rányrkju frá 14. öld til loka 17. aldar. Málið þarf þó ekki að 
vera svona einfalt. Hugsast getur að við lok 17. aldar hafi svipaður 
mannfjöldi lifað á svæðinu, en verið nær hungurmörkum en sami 
mannfjöldi var laust fyrir 1350. Það gæti líka verið að mörg köld ár á 
14. öld sem leiddu til þess að til landsins kom hafís og hvítabirnir 
með honum hafi ekki endilega leitt til jafn mikils fellis búfjár og 
gerðist við líkar aðstæður á 17. og 18. öld eftir að skógar landsins 
höfðu dregist mjög saman.60 

Fjöldi lögbýla og byggðra býla alls í landinu um 1700 er vel 
þekktur. Árið 1696 voru lögbýli samanlagt í Eyjafjarðar- og Þingeyj-
arsýslum samkvæmt jarðabók um 658 talsins.61 Byggð býli þar á 
sama tíma munu hafa verið nálægt 850, þegar hjáleigur og ýmis af-
býli eru talin með. Hér skal reiknað með að jarðirnar í byggð laust 
fyrir miðja 14. öld á svæðinu hafi verið ámóta margar og þær voru 
laust fyrir 1700, en auðvitað er þar um ágiskun að ræða. Þetta þýðir 
að guðshús þarna voru að tölu sem svaraði því að þau væru á tæplega 
helmingi lögbýla eða kannski á allt að 45-46% þeirra. Þetta kemur 
ekki alls kostar heim við áætlanir Sveins Víkings, sem taldi að um 
árið 1100 hefðu guðshúsin verið nærri því að vera á hverjum bæ. 
Hann virðist raunar telja að lögbýli hafi þá verið nokkru færri en 
síðar varð, eða um 3000 á öllu landinu, seinna, þ.e. árið 1695, voru 

60 �Björn Teitsson (1978), bls. 36-37. – Sjá einnig Björn Teitsson, „Bjarnfeldir í máldög-
um“, Afmælisrit Björns Sigfússonar (Reykjavík: 1975), bls. 23-45.

61 �Björn Lárusson, The Old Icelandic Land Registers (Lund: C.W.K. Gleerup 1967), bls. 
267-307.

þau talin vera 4020.62 Sé gert ráð fyrir að guðshús hafi einhvern tíma 
verið á um 45% þeirra ættu þau alls að hafa verið um 1800 talsins á 
öllu landinu þegar flest var. 

Ekki er fráleitt að ímynda sér að litlu guðshúsin hafi verið tiltölu-
lega fleiri á Norðurlandi en annars staðar, en nyrðra var líklega þó 
nokkur uppgangur á 11. öld, þegar flest guðshúsanna risu líklega, og 
sést það m.a. á því að Norðurland var gert að sérstöku biskupsdæmi 
1106, enda þá talið vera fjölmennasti landsfjórðungurinn. Talan 
1800 guðshús á landinu öllu gæti þá verið helst til há. Gunnar F. 
Guðmundsson telur í 2. bindi af ritinu Kristni á Íslandi að á öllu 
landinu hafi á 15. öld verið um 1000-1400 messuhæfar kirkjur, stórar 
og smáar.63 Um það leyti voru raunar bænhúsin farin að falla niður, 
en þessar tölur Gunnars eru þó líklega helst til lágar, sé giskað út frá 
tölu guðshúsanna í Eyjafjarðar- og Þingeyjarsýslum. Mætti hugsa sér 
að tölurnar 1200-1600 messuhæf guðshús á landinu væru nær lagi, 
einkum ef miðað er við fyrsta hluta 15. aldar. 

Fækkun hálfkirkna og bænhúsa fór fram á löngum tíma. Elstu ör-
uggar heimildir um fækkun litlu guðshúsanna eru frá því upp úr 
1430. Árið 1433 er vitað að eitt bænhús var fallið niður og líklega ein 
hálfkirkja einnig, og 1437 voru tvö bænhús fallin.64 Kirkjan í Flatey 
var tímabundið fallin niður fyrir 1429, einnig líklega kirkjur í Hrísey, 
Grímsey og jafnvel á Húsavík, vegna rána, eins og fram kemur í 
kirknatalinu hér að framan. Þá skal bent á að í tali yfir hálfkirkjur og 
bænhús frá 1487 eru ýmis húsanna fallin niður, eins og kemur hér 
áður fram, við Kvíabekkjar-, Upsa-, Valla-, Árskógs-, Grýtubakka-, 
Þönglabakka-, Laufáss- og Þóroddstaðarsóknir, en þar virðist að af 
43 minni guðshúsum séu alls um 19 fallin niður eða lítt standandi. 
Þegar kemur að Jarðabók Árna Magnússonar og Páls Vídalíns upp úr 
1700 virðast flestar hálfkirkjur og bænhús úr sögunni sem guðshús, 
sum húsin standa þó enn og eru jafnvel í notkun sem skemmur. Lík-
legt virðist að upp úr 1400 hafi litlu guðshúsin farið að leggjast af í 
umtalsverðum mæli. Þannig verður ekki betur séð en sú atburðarás 
hafi byrjað fljótt eftir pláguna miklu sem fór yfir allt landið á árunum 

62 Sveinn Víkingur (1970), bls. 134. – Björn Lárusson (1967), bls. 57-58.
63 Gunnar F. Guðmundsson (2000), bls. 181.
64 Dipl. Isl., IV. bindi, bls. 528, 532, 565.

1402-1404, en þá fækkaði fólki mjög og margt jarða eyddist, a.m.k. í 
bili. Reyndar má líka hugsa sér að hin kaþólska kirkja sem stofnun 
hafi með tímanum lagst gegn rekstri litlu guðshúsanna, m.a. vegna 
þess að hálfkirkjur fengu áður tíund af þeim jörðum sem þær stóðu á, 
og því jukust tíundartekjur sóknarkirkna ef hálfkirkjur lögðust af. Um 
1500 og á 16. öld fækkaði prestum í landinu nokkuð örugglega, 
þannig að varla varð nóg af prestum lengur til að halda uppi þjónustu 
í öllum bænhúsunum og hálfkirkjunum. Loks má hugsa sér að bænd-
ur hafi vegna versnandi efnahags smátt og smátt ekki lengur talið sig 
hafa efni á að halda litlu guðshúsunum við, en áður virðist þeim hafa 
borið skylda til að gera það – talað var um að hálfkirkju- eða bænhús-
skyld fylgdi ákveðnum jörðum.65

Tekinn hefur verið saman fjöldi presta á svæðinu, þeir virðast á 
15. öld hafa verið alls 72, en djáknar um 22.

Niðurstöður um dýrlinga
Eins og fram hefur komið er hér talið að alkirkjur í Eyjafjarðar- og 
Þingeyjarsýslum (á milli Úlfsdala og Helkunduheiðar) á kaþólskum 
tíma hafi verið alls 56, en að auki um 4 alkirkjur til söngs. Í heimild-
um er greint frá því hvaða dýrlingum 55 þessara kirkna hafi verið 
helgaðar, kirkjurnar sem vantar voru að Siglunesi, Hrísey, Kaupangi 
og í Flatey, svo og alkirkja til söngs að Grund í Svarfaðardal. Af þess-
um kirkjum öllum 55 er tilgreindur sérstakur nafndýrlingur eða að-
aldýrlingur við 47 kirknanna. Til viðbótar eru nokkuð víða nefndir 
aðrir verndardýrlingar, alls um 32 að tölu. Nöfn dýrlinga sem nefnd 
eru verða þá alls 79, en sömu nöfnin ganga reyndar aftur í veruleg-
um mæli. Algengustu nöfnin eru Nikulás sem er nefndur við 13 
guðshús, María guðsmóðir er nefnd við 11, Pétur postuli við 10, 
Ólafur hinn helgi við 8, Jóhannes postuli við 6, Jóhannes skírari við 
5, og Andrés, Laurentíus og Þorlákur við 3 guðshús hver. Aðrir eru 
nefndir aðeins tvisvar eða einu sinni hver, þar af er talið með sem 
nefning að ein kirkja var helguð öllum heilögum og önnur öllum 
postulum.

65 �Björn Teitsson (1978), bls. 50-51. – Um bænhússkyld og hálfkirkjuskyld sjá t.d. hér að 
ofan við Nes í Aðaldal.

Í riti Guðbrands Jónssonar um dómkirkjuna á Hólum í Hjaltadal 
er að finna heildarskrá yfir tíðni dýrlinganafna við allar kirkjur á Ís-
landi á kaþólskum tíma, þar sem vitað er um dýrlinga á annað 
borð.66 Þessi skrá er vafalaust ekki fullkomin. Hún er þó hér notuð 
til samanburðar við tíðni nafnanna í Eyjafirði og Þingeyjarþingi og 
þannig reynt að sjá hvort kirkjur norðaustanlands á síðmiðöldum 
hafi í verulegum mæli verið helgaðar sömu dýrlingum og almennt 
gerðist um kirkjur á landinu sem heild. Talning dýrlinganafnanna 
var þannig framkvæmd að allir eru taldir í hvert skipti sem þeir eru 
nefndir við einhverja kirkju eða minna guðshús, annað hvort sem 
aðaldýrlingar (nafndýrlingar) eða aukadýrlingar. Niðurstaðan úr 
samanburðinum er sýnd hér á eftir, reiknuð í hundraðshlutum af 
heildarfjölda allra dýrlinganafna, þar sem sum eru margendurtekin, 
en á öllu landinu var heildarfjöldinn alls 718 nöfn, á móti hinum 
umræddu 79 í Eyjafirði og Þingeyjarþingi. Röðin hér fer eftir tíðni á 
öllu landinu, samkvæmt tali Guðbrands:

	 tíðni á landinu	 tíðni í Eyf.-Þing. 
María	 27,9%  	 13,9%
Pétur  	 10,2%  	 12,7%
Ólafur 	 10,0%  	 10,1%
Þorlákur 	 7,8%  	 3,8%
Nikulás 	 7,4%  	 16,4%
Jóhannes postuli 	 3,9%  	 7,6%
Jóhannes skírari 	 3,8%  	 6,3%
Allir heilagir 	 3,3%  	 1,3%
Andrés 	 2,5%  	 3,8%

Samanburðurinn hér að ofan gefur tilefni til nokkurra vangaveltna. 
Langvinsælasti dýrlingur landsins var sem sjá má María guðsmóðir, 
nefnd við um 200 guðshús alls á landinu, en næstir henni komu 
Pétur postuli og Ólafur hinn helgi Haraldsson, síðan eini viður-
kenndi íslenski dýrlingurinn, Þorlákur hinn helgi. Furðu vekur hve 
tiltölulega lítið María kemur við sögu hér norðaustanlands, og laus
66 �Guðbrandur Jónsson, Dómkirkjan á Hólum í Hjaltadal (Safn til Sögu Íslands V), bls. 

56-58. 

leg athugun bendir einnig til þess að hún hafi heldur ekki komið 
mikið við sögu á vestanverðu Norðurlandi, þannig að átrúnaður á 
hana virðist hafa verið mun meiri í Skálholtsbiskupsdæmi en 
Hólabiskupsdæmi. T.d. hefur verið sýnt fram á að hún var afar vin-
sæl sem dýrlingur á Vestfjörðum, því að um 30% af dýrlinganöfnum 
sem þar komu við sögu guðshúsa á þessum sama tíma voru nafn 
Maríu.67 Þorlákur var einnig mun vinsælli sem dýrlingur í Skálholts-
biskupsdæmi en Hólabiskupsdæmi, sem er skiljanlegt þar sem hann 
hafði forðum verið biskup í Skálholti.

Hér má reyndar benda á að skírnarnafnið Þorlákur var býsna al-
gengt í Eyjafjarðar- og Þingeyjarsýslum í manntalinu 1703, alls báru 
45 í þessum sýslum þá þetta nafn, eða fleiri en í öðrum sýslum, en 
alls báru nafnið 155 á öllu landinu.68 Þetta getur verið tilviljun, en 
bent skal á að tilvist Þorláks Hólabiskups Skúlasonar og hans fólks á 
17. öld gæti hér hafa haft áhrif. 

Hér nyrðra hlutu þá aðrir dýrlingar að koma í staðinn fyrir Maríu 
og Þorlák, ef svo má segja. Fram kemur að ofan að Nikulás var tals-
vert vinsælli á Norðausturlandi en að meðaltali á landinu öllu. Ekki 
er auðvelt að finna skýringu á þessu, Nikulás var reyndar mjög vin-
sæll víða um lönd. Oft var hann talinn sérstakur verndari sjómanna, 
en meirihluti kirkna sem voru helgaðar honum á Norðausturlandi lá 
samt nokkuð frá sjó. Einnig er álitið að kaupmönnum, veðmöngur-
um og skólameisturum hafi þótt gott að heita á hann. Nikulás er 
talinn hafa fæðst í borginni Patara i Litlu-Asíu, nú Tyrklandi, og síð-
ar orðið biskup eða erkibiskup í borginni Mýra (Mirrea), ekki þar 
langt frá. Almennt er gert ráð fyrir að hann hafi verið uppi á 3.-4. 
öld e. Kr. Heimildir um líf hans eru ótraustar, en vitað er að Nor-
mannar rændu heilögum dómi hans og fluttu frá Mýru til Bár á Ítal-
íu 1087. Um það leyti breiddist dýrkun Nikulásar út um Evrópu, 
m.a. til Íslands. Fyrsti Íslendingur sem vitað er að hafi borið nafn 
hans var Nikulás Bergsson ábóti á Munkaþverá, d. 1159. Bergur 
Sokkason, síðar ábóti í sama klaustri, þýddi og setti saman einhverja 
þekktustu Nikulás sögu á íslensku, væntanlega á fyrri hluta 14. aldar. 

67 Björn Teitsson (2000), bls. 127.
68 �Ólafur Lárusson, „Nöfn Íslendinga árið 1703“. Safn til sögu Íslands og íslenzkra bók-

mennta, II, 2 (Reykjavík: Hið íslenzka bókmenntafélag 1960), bls. 26.

Merkilegasta og glæsilegasta handrit hennar, sem hefur verið gefið 
út ljósprentað í vandaðri útgáfu, er Helgastaðabók, kennd við 
Helgastaði í Reykjadal, þar sem bókin mun lengi hafa verið geymd, 
en á 17. öld lenti hún til Stokkhólms.69 Hér að ofan er einmitt nefnt 
að Nikulás hafi verið annar þeirra dýrlinga sem Helgastaðakirkja var 
helguð á síðmiðöldum, þess vegna átti sú kirkja sögu hans.

Lokaorð
Á því landsvæði sem hér hefur verið tekið til skoðunar, voru laust 
fyrir aldamót 1700 talin vera um 658 lögbýli af alls 4020 á öllu 
landinu,70 eða 16,4% allra lögbýla landsins. Þetta er því talsvert úr-
tak, ef svo má segja. Niðurstöður hér benda til þess að guðshús hafi á 
miðöldum, e.t.v. allt fram yfir 1300, staðið á a.m.k. 45% lögbýlanna í 
Eyjafjarðar- og Þingeyjarsýslum. Hvort þá niðurstöðu má yfirfæra á 
aðra landshluta er óvíst, en að einhverju leyti má líklega gera það.

Þá sýnir skoðun á dýrlingum sem kirkjur í þessum tveimur sýslum 
voru helgaðar að þeir voru í stórum dráttum þeir sömu og annars 
staðar á landinu. Þó vekur athygli að María guðsmóðir var hér til-
tölulega lítið tilgreind sem dýrlingur. Heilagur Nikulás kemur hins 
vegar meira hér við sögu en í ýmsum öðrum landshlutum, en það 
getur verið tilviljun.

Áréttað skal að frumheimildir sem stuðst er við í þessari ritgerð 
hafa sína vankanta, villur munu vera í þeim, og ljóst er að mörg skjöl 
og önnur gögn, sem annars mætti styðjast við, hafa glatast í tímans 
rás. Sú mynd sem hér hefur verið reynt að draga upp er þess vegna 
líklega að einhverju leyti ekki alveg rétt.

69 �Helgastaðabók – Nikulás saga (Reykjavík: Lögberg bókaforlag 1982), bls. 17-27,  
78-81. – Sigfús Blöndal, „St. Nikulás og dýrkun hans, sérstaklega á Íslandi.“ Skírnir 
CXXIII ár (Reykjavík:1949), bls. 69-97.

70 Björn Lárusson (1967), bls. 57-58, 267-307.



„Hjúkrunarkeisari Íslands“

Viðtal Jóns Hjaltasonar við Ingibjörgu R. Magnúsdóttur

Dyrnar opnast um leið og ég kem upp tröppurnar. Á móti mér tekur 
hlýleg, öldruð kona. Hún hefur greinilega beðið mín en lokuð gata 
næst Landspítalanum tafði mig. Það er mikið um að vera á lóð spít-
alans. Stórvirk tæki rótast í malbiki, mold og urð og gatan er vígvöll-
ur breytinga. Eða það sýnist mér að minnsta kosti þar sem ég hörfa 
til baka Eiríksgötu og geri aðra atlögu að Þorfinnsgötu en þangað er 
ferð minni heitið.

Góðlega konan tekur í hönd mína og hefur greinilega engan 
áhuga á afsökunum mínum en brosir vingjarnlega þegar ég hef orð á 
því hvað hún beri aldurinn vel. Ég veit sem er að hún er Akureyring-
ur eins og ég og fædd 1923.

„Jú, ég má þakka fyrir góða heilsu,“ segir hún. „Þó er mér farið að 
förlast, líkaminn að gefa sig og minnið að bila – sem ég sé mikið eftir. 
Já, það er eiginlega ekki nema tvennt sem mér finnst eftirsjá að 
þegar ég lít til baka, annað er minnið sem bregst mér æ oftar en hitt 
að ég skyldi ekki verða MA-stúdent. En komdu nú inn og segðu mér 
hvað þú vilt vita.“

Fjölhæfir foreldrar
Við göngum inn í smekklega íbúðina. Á veggjum eru málverk og 
listmunir í hillum. Ég hef orð á fallegum og listrænum myndunum, 
sumar þeirra hanga á veggjum, aðrar prýða fínlegt postulín.

„Pabbi, Magnús Pétursson kennari við Barnaskóla Akureyrar, var 
ákaflega drátthagur sem kom sér vel þegar teikna þurfti dreka-
mynstur eða annað sem börnin áttu að saga út eða skera með skurð-
járni. Já, pabbi kenndi handavinnu.

Mamma, Guðrún Bjarnadóttir, var líka flink í höndunum. Hún 
saumaði á okkur öll föt enda lærður klæðskeri – hafði lært hjá mági 
sínum Hendrik Bebensee klæðskerameistara á Akureyri –hún var 
líka afbragðsgóður teiknari og sat oft við útsaum, einkum eftir að um 
tók að hægjast og börnin voru flogin úr hreiðrinu.“



Ég sé í málverkunum og postulínsmyndunum að hæfileikar for-
eldranna hafa færst á milli kynslóða. Mér er boðið til rúmgóðrar 
stofu. Þetta er greinilega bókaheimili. Fallega bundnar bækur prýða 
bókahillur.

„Pabbi lærði ungur bókband. Hann safnaði bókum og las þær held 
ég allar sem hann átti. Hann þurfti lítið að sofa og notaði hverja frí-
stund til lestrar. Þegar hann féll frá skiptum við systkinin bókunum á 
milli okkar og fengum hvert um sig mjög gott bókasafn. Þó vorum 
við sex talsins. Hann átti líka þessa íbúð en ég keypti hana þegar hann 
dó í október 1976. Og hér að Þorfinnsgötu 4 hef ég búið síðan.“

Fékk svipað uppeldi og strákarnir
Ætli sé þá ekki tímabært að kynna viðmælanda minn, nú þegar við 
erum sest inn í stofu. Við vitum að hún er fædd 1923 – nánar tiltekið 
23. júní það ár – á Akureyri, dóttir hjónanna Guðrúnar Bjarnadóttur 
og Magnúsar Péturssonar. Hún var einkadóttir foreldra sinna, skírð 
Ingibjörg Ragnheiður, og ólst upp í fjörmiklum bræðrahópi en 
bræður hennar voru sex en einn þeirra andaðist í æsku. 

„Ég fékk svipað uppeldi og strákarnir. Í skólanum lærði ég að 
prjóna og hekla en heima gerði pabbi engan mun á mér og strákun-
um. Mér var aldrei bannað neitt sem strákarnir máttu gera. Ég sag-
aði, negldi, heflaði og málaði rétt eins og þeir. Þannig varð það sjálf-
sagður hlutur, að minnsta kosti fannst mér það og öllum á heimilinu, 
að ég gæti, mætti og ætti að gera flest sem þeir gátu.“

„Ég slapp þó við alla knattspyrnuiðkun,“ bætir Ingibjörg við og 
kímir. „Pabbi og mamma giftu sig í október 1918 og bjuggu allar 
götur síðan á meðan bæði lifðu á Akureyri.“

Fyrsta barnið, Sverrir Hermann, fæddist þeim árið 1921. Í kjölfar-
ið fylgdu Haraldur Bragi 1922, Ingibjörg Ragnheiður 1923, Bjarni 
Viðar 1924, Ragnar Magni 1925, óskírður drengur 1927 – dó árið 
eftir – og Gunnar Víðir fæddur 1929.

Heimilið tók því drjúgt til sín og oft þurfti mikla útsjónarsemi til 
að láta kaup húsbóndans duga til næstu útborgunar. Kennaralaunin 
voru ekkert til að hrópa húrra fyrir, upplýsti skólastjórinn og rithöf-
undurinn Hannes J. Magnússon í minningargrein um Guðrúnu 
Bjarnadóttur „en frú Guðrún kunni þá list að fara vel með lítil efni. 

Ingibjörg sem fjallkona á Akureyri 17. júní 1962.
Ljósmyndir með viðtalinu eru flestar úr fórum Ingibjargar.



Fiskarnir hennar og brauðin urðu svo ótrúlega drjúg, svo að allir 
urðu mettir“, skrifaði Hannes.

Þá var heldur ekki á vísan að róa með húsnæði. Fjölskyldan leigði 
og ekki alltaf á sama stað. „Við vorum um hríð í gamla pósthúsinu – 
við fluttum þangað 1930. Það var kallað Péturs Lárusarhús og var 
númer 66 við Hafnarstræti. Hinum megin götunnar var Gúttó – 
Samkomuhúsið – og svo auðvitað Sjónarhæð þar sem Arthur Gook 
bjó og var með sunnudagaskóla.“

– Sóttir þú hann?
„Já, það gerði ég. Gook lét okkur syngja oft og mikið og sýndi 

okkur skuggamyndir – litmyndir sem hann varpaði á hvítt tjald. Nei, 
þetta voru ekki allt Jesúmyndir. Þvert á móti. Mister Gook, eins og 
fullorðna fólkið kallaði hann og við börnin héldum að væri nafnið 
hans, varpaði öllum heiminum á tjaldið. Til dæmis dýramyndum frá 
Afríku. Já, hann sýndi okkur oft allskonar dýralíf og sagði okkur frá 
lifnaðarháttum dýranna. Svo voru líka myndir frá trúboði í Afríku og 
allri þeirri blessun sem fylgdi trúboðunum þar sem þeir fóru um 
svörtustu Afríku.“

Hús Gooks, Sjónarhæð, er í brekkunni, vestan Hafnarstrætis. Æskuheimili 
Ingibjargar, Hafnarstræti 66, er austan megin og fjær. Nær (í jaðri myndar) er 
Bogahús, Hafnarstræti 64.                                          Mynd: Minjasafnið á Akureyri. 

– En bræður þínir, fóru þeir líka til Mister Gooks á Sjónarhæð?
„Nei, ekki aldeilis. Þeim fannst þetta svo mikil della en Gook 

sagði okkur fallegar sögur, gaf okkur karamellur og súkkulaði og líka 
jólagjafir. Hann var svo afskaplega fallegur maður að ég stúlkan 
horfði löngum stundum í forundran á hann. Já, Mister Gook var 
góður og hlýr og hafði einstaklega fallegan svip.“

– Þú minntist á húsið við Hafnarstræti 66, að það hefði verið kall-
að Péturs Lárusarhús. Hver var þessi Pétur?

„Pétur var Lárusson og Hafstein að millinafni. Hann seldi Akur-
eyringum skó. Afi Péturs og nafni var Pétur Havstein amtmaður. 
Pétur var því af kyni aðalsmanna og bar sig þannig, glæsilegur í sjón 
en hlédrægur og tranaði sér ekki mikið fram. Þeir pabbi – og 
mamma líka – deildu sameiginlegu áhugamáli sem voru ljóð og 
ljóðagerð. Öll þrjú höfðu yndi af kveðskap. Mamma var þó ekki 
skáldmælt en kunni ógrynni af kvæðum og vísum. Pétur var hag-
mæltur og pabbi ljóðskáld. Hann orti til dæmis skólasöng Barnaskól-
ans á Akureyri sem Birgir Helgason söngkennari gerði síðar lag við 
og byrjar svona: 

Rís, vor skóli, hátt við himin
heiðan morgun, dýrðlegt kvöld.
Gegnum tímans brim og boða
berðu hreinan, fagran skjöld.

Rétt eins og pabbi átti Pétur gott bókasafn og var margfróður. Kona 
hans var frú Lárusson. Við krakkarnir kölluðum hana aldrei annað 
og ég vissi aldrei hvað hún hét að fornafni.“

Svo því sé haldið til haga þá hét eiginkonan Sigurlaug og var Lár-
usdóttir.

„Frú Lárusson var taugaveikluð og þoldi engan hávaða eða læti í 
okkur krökkunum. Mamma bað okkur að sýna henni nærgætni og 
alls ekki svara henni þó eitthvað slettist upp á. Við hlýddum þessu, 
strákarnir líka enda hefði pabbi rassskellt okkur ef við hefðum sýnt 
frú Lárusson hortugheit. Það er miklu betra að skella á rassinn en að 
skammast, skammir fara á sálina í börnum, sagði pabbi.

Pabbi og mamma voru mjög samtaka í barnauppeldinu. Annað 

leyfði aldrei eitthvað sem hitt bannaði og þau tóku tillit til tilfinn-
inga okkar. Þeim var alls ekki umhugað um að láta mótlætið herða 
okkur eins og var andinn á þessum árum og fyrr. Ég var til dæmis 
send í sveit sjö ára gömul en hræddist svo kýrnar að til vandræða 
horfði. Í stað þess að skipa mér að bíta á jaxlinn var ég tekin heim 
aftur – og ég ætla ekki að segja þér hversu glöð ég varð.“

Vesturgata 13
– Hannes J. Magnússon minnist á það í minningargreininni um 
móður þína og líka í grein sem hann skrifaði um föður þinn sjötugan 
að á heimilinu ríkti „oft nokkur fátækt“, eins og Hannes orðar það. 
Hvað gerðu foreldrar þínir helst til að drýgja kennaralaunin? Sótti 
móðir þín ef til vill vinnu utan heimilisins?

„Nei, mamma var alltaf heima enda ærið verk að sjá um heimilið. 
En hún saumaði á okkur öll föt og stundaði garðrækt eftir að pabbi 
fékk á leigu níu hektara þýflendis – það hét víst að fá á erfðafestu – 
fyrir ofan bæinn. Þar kom mamma upp kálgarði og ræktaði rabar-
bara, radísur, rófur, blaðsalat, gulrófur og næpur. Og spínat og 
grænkál sem ég man sérstaklega vel eftir því hvort tveggja þótti mér 
heldur vont á bragðið. En spínatið og grænkálið fengum við í hvít-
um jafningi og grænkálið var alltaf haft í kjötsúpu og aldrei spurt 
hvort okkur þætti það gott eða vont.

Mamma hóf þó ekki garðræktina fyrr en við vorum flutt upp eftir. 
Pabbi fékk erfðafestulandið 1930, sléttaði og ræktaði tún, fékk sér 
kú, Búkollu, og síðan aðra, Búbót, og enn bættust fáeinar kindur við 
bústofninn. Þessi búskapur, þótt ekki væri stórbrotinn, drýgði óneit-
anlega tekjurnar, alltaf var til nýmjólk og kjöt af sauðfénu var saltað 
og reykt til vetrarins.“

– Þú sagðir flutt upp eftir. 
„Já, 1934 sótti pabbi um að fá að byggja íbúðarhús á erfðafestu-

landinu og árið eftir fluttum við inn í nýbyggt húsið. Það var sagt 
við Vesturgötu 13 og stendur enn en götunafnið – og númerið – er 
breytt. Gamla húsið okkar sem þá var töluvert fyrir ofan kaupstaðinn 
er núna númer 16 við Ásabyggð.“

Í bókinni Faðir minn, kennarinn dregur Ingibjörg upp þessa mynd 
af umhverfi Vesturgötu: 

„Húsið okkar var fallegt á þeirra tíma vísu, og útsýni þaðan var mikið 
og fagurt. Við sáum Eyjafjörðinn í allri sinni dýrð. Margt kvöldið 
fékkst enginn í háttinn fyrr en eftir miðnætti, enginn mátti missa af 
hinum síbreytilegu, litfögru myndum á kvöld- og næturhimni yfir 
Kaldbak, Sólarfjalli og Súlutindum. Slík fegurð lyftir hug og þroskar 
fegurðarskyn.“

„Þegar seinna stríð braust út settust breskir hermenn að í túnjaðrinum 
hjá Magnúsi og nefndu bragga-hverfið sitt þar Southcamp. „Þetta 
voru glaðværir strákar og kölluðu stundum á eftir mér: „Hi, Ginger, 
what time is it?“ En jarphærðar stúlkur voru oft kallaðar ginger. Ég 
var þó með armband, rækilega merkt Menntaskólanum á Akureyri, en 
hermönnunum hafði verið bannað að hafa nokkur afskipti af mennta-
skólanemum.“

Austan hafs og vestan
Ingibjörg lauk gagnfræðaprófi frá Menntaskólanum á Akureyri og 
haustið 1942 fór hún í íþróttaskóla Björns Jakobssonar að Laugar
vatni sem varð litlu síðar Íþróttakennaraskóli Íslands. Þaðan braut-
skráðist hún eftir níu mánaða nám.

„Pabbi kenndi ekki aðeins handavinnu við Barnaskólann heldur 
líka íþróttir og var aðalþjálfari hjá Leikfimifélagi Akureyrar þar sem 
strákarnir fóru flikk-flakk eins og ekkert væri. Ætli þetta hafi ekki 
ráðið einhverju um íþróttaáhugann hjá okkur. Bróðir minn, Bragi, 
fór nefnilega líka í íþróttaskólann þetta haust 1942.“

Íþróttakennsla átti þó ekki eftir að verða hlutskipti Ingibjargar í 
lífinu. „Ó, nei, ég kenndi íþróttir í fjögur ár. Það var nú allt og sumt.“

Skal nú farið fljótt yfir sögu. Ingibjörg lét eftir sér að leggja land 
undir fót. Fyrst til Svíþjóðar árið 1947 þar sem hún fór í hússtjórn-
arskóla.

„Mamma bar í brjósti tvær óskir mér til handa. Önnur var að ég 
fengi notið náms í góðum húsmæðraskóla, hin að ég hreppti góðan 
eiginmann. Mamma fékk aðra óskina uppfyllta.“

Ekki löngu síðar hélt Ingibjörg vestur um haf. „Bragi bróðir var 
þá búsettur í Minneapolis og kvaðst geta útvegað mér vinnu við að 

kenna sund. Ég sló til en kunni næsta lítið í enskunni, gaf því kennsl-
una upp á bátinn og réði mig til amerískra hjóna, Lou og Reuben L. 
Anderson, þar sem starf mitt fólst aðallega í því að passa tíu ára 
einkasoninn á heimilinu. Þetta voru afbragðs hjón og brátt var ég 
orðin eins og ein af fjölskyldunni.“

Ingibjörg sem ekki hafði ætlað sér að vera nema kannski tvo eða 
þrjá mánuði hjá hjónunum, rétt á meðan hún næði tökum á enskunni, 
vissi ekki fyrri til en liðin voru tvö ár og enn var hún í vistinni hjá 
Anderson-hjónum. En þá var líka orðið tímabært að snúa heim. „Ég 
ætlaði mér aldrei að verða mosagróin vestan hafs,“ segir Ingibjörg.

Á röntgen
Heima á Akureyri spunnu skapanornirnar Ingibjörgu óvænt örlög. 
Móðir hennar veiktist af krabbameini. Læknarnir stóðu ráðþrota 
enda ekkert hægt að gera. 

„Mamma lá heima og við pabbi reyndum að gera henni lífið létt-
ara en öll vissum við að hverju stefndi. Eftir 34 ára sambúð hlutu 
leiðir þeirra að skilja. Þegar mamma dó í nóvember 1952 kvaddi 
pabbi hana með þessu kvæði:

Alltaf þér ég ann – og dái,
alltaf þín ég sakna og þrái.
Alltaf hljóma í eyrum mínum
ómarnir af rómi þínum.

Hvenær mun ég hætta að sakna,
hvenær mun ég sofna – og vakna
svo að bæði úti og inni
allt á þig ei sífellt minni.

Lát mig, drottinn lífsins brunna, 
látna hana muna og unna.
Lát mig aldrei aftur vakna,
ef ég hætti að þrá og sakna.

Það var haust úti og haust í sál pabba.“

Um þetta leyti var Sverrir bróðir Ingibjargar við framhaldsnám í 
Bandaríkjunum en sex ára dóttir hans, Hanna, var í umsjá afa síns og 
ömmu sem var nú gengin af þessum heimi. Ingibjörg tók því að sér 
heimilishaldið á Vesturgötu 13. Og enn átti líf hennar eftir að taka 
óvænta stefnu þegar vinkona hennar og forstöðukona Fjórðungs-
sjúkrahússins á Akureyri, Ragnheiður Árnadóttir, impraði á því hvort 
hún væri ekki til í að koma í vinnu á sjúkrahúsinu sem árið áður 
hafði flust í nýtt húsnæði.

Ingibjörg sló til. Þar með voru örlög hennar ráðin og erum við þá 
loks að nálgast kveikjuna að erindi mínu á hennar fund og um leið 
svarið við spurningu Ingibjargar þegar hún bauð mér til stofu: 
„Hvað viltu fá að vita?“

Ingibjörg átti nefnilega eftir að taka við starfi Ragnheiðar vinkonu 
sinnar fyrir norðan en aðeins þrjú ár skildu þær stöllur að í aldri. 
Önnur fædd 1920, hin 1923. Í tíu ár, frá 1961 til 1971, var Ingibjörg 
yfirhjúkrunarkona eða hjúkrunarforstjóri spítalans fyrir norðan. Um 
þann tíma ætlum við að fræðast af henni. 

„Ég vil þó ekki segja alveg skilið við röntgendeildina þar sem  
ég byrjaði. Mér líkaði starfið vel sem var meginástæða þess að ég 
ákvað að fara í hjúkrunarnám. Og ég á ýmsar skemmtilegar minn-
ingar frá þessum fjórum árum. Ég man til dæmis eftir einum 
deildarstjóranum sem þótti framtakssamur og ákaflega skipu- 
lagður. Allt varð að vera með réttum hætti, annars var honum ekki 
rótt. Eitt sinn setti þessi röggsami deildarstjóri upp tilkynningu á 
salerni sjúklinga þar sem hann minnti á hvíldartímann frá 13 til 14 
og undirstrikaði nauðsyn þess að sú klukkustund væri heilög haldin. 
Þura í Garði, sem þá lá á spítalanum, rak augun í tilkynninguna og 
orti:

Hvað er að heyra, hver er að banna,
hvar á að láta hrat,
ef hvíldartími klósettanna
kemur á eftir mat?

Aldrei hrædd við karlana
Áður en lengra er haldið hljótum við að grennslast eftir ástæðum 
þess að íþróttakennarinn ákvað að gerast hjúkrunarkona.

„Vissulega var þetta stór ákvörðun,“ viðurkennir Ingibjörg. „Ég 
var 34 ára gömul þegar ég í mars 1958 hóf nám í Hjúkrunarskóla Ís-
lands. Mér hafði ekki líkað illa vinnan á spítalanum en ég hafði 
engin réttindi og launin afskaplega lág. Ég sá mig því tilknúna að 
mennta mig ef ég átti að geta lifað mannsæmandi lífi og haldið 
áfram að vinna á spítala. Röntgentæknar voru þá ekki heldur til sem 
sjálfstæð stétt. Fyrst varð að ljúka þriggja ára hjúkrunarnámi ef mað-
ur vildi menntast til starfa á röntgen.“

Í þrjú ár stundaði Ingibjörg nám við Hjúkrunarskólann og var 
undir það síðasta orðin algerlega fráhverf því að taka upp röntgen
starfið að nýju. „Mest langaði mig til að læra barnahjúkrun.“

En þá komu þeir í heimsókn Guðmundur Karl Pétursson yfir-
læknir og Brynjólfur Sveinsson, menntaskólakennari og fram-
kvæmdastjóri Fjórðungssjúkrahússins á Akureyri, og sóttu fast að 
Ingibjörg kæmi með þeim norður.

„Ragnheiður var þá orðin örþreytt á starfinu og hafði ítrekað sagt 
því upp. Nú vildu þeir Guðmundur Karl og Brynjólfur að ég tæki að 
mér hjúkrunarstjórnunina, nýbökuð hjúkrunarkonan. Óneitanlega 
óx mér þetta í augum að eiga skyndilega að bera ábyrgð á 150 sjúk-
lingum. Ég fór þó með þeim norður og sá aldrei eftir því. Andinn 
var svo góður, aldrei nein leiðindi en vissulega vorum við Brynjólfur 
ekki alltaf sammála um reksturinn, en þá sem löngum síðar kom sér 
vel uppeldið þar sem ég hafði vanist við að gefa ekki mitt eftir gagn-
vart strákunum. Löngu seinna hafði vinkona mín orð á staðfestu 
minni gagnvart sterkara kyninu: „Ég var alltaf svo hissa hvað þú gast 
beitt þér við þessa karlmenn, þú varst aldrei hrædd við þá.“

Ólafur landlæknir Ólafsson ýjaði að þessu sama þegar hann kvart-
aði eitt sinn við mig og sagði: „Ingibjörg, það er svoleiðis með þig að 
þú þarft alltaf að hafa síðasta orðið.“ Ég lét auðvitað ekki kyrrt liggja 
og þá sagði Ólafur að bragði: „Þarna sérðu.“

Í það sinnið leyfði ég landlækni að eiga síðasta orðið en þetta 
kapp að reyna alltaf að vinna í rökræðum hefur ætíð fylgt mér og 
óneitanlega stundum komið sér illa. Verið misskilið ekki síst af kon-

um enda hafa þær ekki allar alist upp með sterkum og þrætugjörnum 
strákum.

Í sambandi við búferlaflutninginn norður vil ég líka nefna þá 
staðreynd sem hjálpaði mér ekki lítið að af þeim fjórtán hjúkrunar-
konum sem luku námi þetta vor 1961 réðu átta sig til starfa á sjúkra-
húsinu á Akureyri. Ég þar meðtalin.“

Í bæjarstjórn og Zonta
Fyrir norðan beið Ingibjargar tíðindarík framtíð. Þótt faðir hennar 
væri alla tíð góður og gegn framsóknarmaður hafði hún meiri mætur 
á stefnu Sjálfstæðisflokksins. Ingibjörg hugsaði sig því ekki um 
tvisvar þegar henni var boðið 1966 að taka sæti á lista flokksins í 
bæjarstjórnarkosningum sem þá stóðu fyrir dyrum.

Hjúkrunarkonur sem brautskráðust í maí 1961. Frá vinstri; Ósk Jóhannesdóttir, 
Camilla Jónsdóttir, Margrét Stefánsdóttir, Ingibjörg R. Magnúsdóttir, Guðríður 
Sveinsdóttir, Nanna Jónasdóttir, Edda Hákonardóttir, Anna Jóna Þórðardóttir, 
Jónína Garðarsdóttir og Hanna S. Kjartansdóttir. Átta þeirra sem á myndinni eru 
héldu norður – Edda og Hanna ekki – og hreiðruðu um sig í Holtagötu 1 sem spít­
alinn tók á leigu fyrir hópinn. Alls útskrifuðust 14 hjúkrunarkonur þennan maídag 
1961. Á myndina vantar Þórdísi Sigurðardóttur, Kristjönu Ragnarsdóttur, Nönnu 
Friðgeirsdóttur og Sonju Sveinsdóttur. 		           Mynd: Vigfús Sigurgeirsson.

„Svo sannleikurinn sé sagður þá gerði ég þetta aðallega til að geta 
knúið fram eitt og annað varðandi sjúkrahúsið.“

Ingibjörg náði þó ekki kjöri enda í fimmta sæti listans en 1969 tók 
hún sæti Árna Jónssonar í bæjarstjórn og var árið eftir kjörin bæjar-
fulltrúi.

„Ég sat í ýmsum nefndum sem allar áttu það sameiginlegt að fjalla 
um menningar- og líknarmál. Ég gerði það einhverntíma af prakk-
araskap að stinga upp á því við Jón G. Sólnes, sem þá var foringi 
okkar sjálfstæðismanna í bæjarstjórn, að ég tæki sæti í hafnarnefnd 
eða stjórn slippsins. Jón vissi ekki hvaðan á hann stóð veðrið og það 
er sama hversu gömul ég verð, ég mun aldrei gleyma undrunar-
svipnum á honum þegar hann stundi upp: „Heyrði ég rétt, sagðir þú 
slippsins?“ Þannig voru nú viðhorfin í þá daga.“

Ingibjörg lét líka til sín taka í ýmsum félögum. „Mér þótti einna 
vænst um tvö þeirra, Skógræktarfélag Eyfirðinga og Zontaklúbb 
Akureyrar. Pabbi var mikill áhugamaður um skógrækt, raunar alla 
ræktun, og með honum gróðursetti ég mín fyrstu tré sem var inni í 
Kjarnaskógi.

Ég varð Zontakona fljótlega eftir að ég byrjaði á röntgendeildinni 
1954 og tók þátt í að endurreisa Nonnahús en hjónin Zóphónías 
Árnason og Sigríður Davíðsdóttir gáfu félaginu húsið sem var þá illa 
farið. Okkur tókst að lagfæra það og 16. nóvember 1957 var húsið 
opnað sem safn til minningar um Jón Sveinsson, Nonna. Við héldum 
Nonnahúsi opnu allt sumarið og skiptum með okkur gæslunni um 
helgar en sérstakur safnvörður var aðra daga. Á vetrum var einum 
árgangi úr Barnaskólanum eða frá öðrum barnaskólum í nágrenni 
bæjarins boðið í heimsókn, börnin frædd um Nonna og síðan efnt til 
ritgerðasamkeppni meðal þeirra um þennan víðkunna barnabóka-
höfund og ljúfa mann. Ritgerðirnar urðu mér margar minnisstæðar 
eins og þessi sem byrjaði svona: „Nonnahús er lítið svart hús með 
hvítum gluggum. Þar er pínulítið búr með borði og á því stendur 
karfa með alvörueggjum.“

Þegar ég fluttist til Reykjavíkur varð ég að segja skilið við Skóg-
ræktarfélagið en gekk í Zontaklúbb Reykjavíkur þar sem ég starfa 
enn.“

Yfirhjúkrunarkonan, Systrasel og sjúkraliðanám
Aðal-starfsvettvangur Ingibjargar R. Magnúsdóttur á æskuslóðunum 
var þó eins og gefur að skilja Fjórðungssjúkrahúsið á Akureyri. 
Sjúkrahúsbyggingin var ekki nema rétt sjö ára gömul en engu að síð-
ur farin að láta á sjá.

„Snyrtingar sjúklinga voru ófullnægjandi og engin lyfta gekk nið-
ur í neðri kjallarann þar sem voru geymslur sjúkrahússins og lyfja
lager. Strax fyrsta sumarið skrifaði ég hjá mér tillögur að úrbótum 
og svo var að kljást við Brynjólf Sveinsson. Við háðum marga 
sennuna en ég segi í allri einlægni að við fáa hef ég glímt af jafnmik-
illi ánægju og Brynjólf.“

Á þessum árum var mikill skortur á hjúkrunarkonum og var þá 
fyrir orð Ingibjargar ráðist í að byggja tvískipt 580 fermetra hús-
næði, skammt vestan spítalans. Í öðru húsinu voru fjórar íbúðir en í 

Hvítklæddar, Ingibjörg og Guðfinna Thorlacius hjúkrunarkennari, með Guðmund 
Karl Pétursson yfirlækni á milli sín í miðjum hópi fyrstu sjúkraliðanna sem braut­
skráðust frá Fjórðungssjúkrahúsinu á Akureyri. „Guðmundur Karl var vinsæll, 
alltaf glaður og kátur og ræddi við alla jafnt,“ segir Ingibjörg.

hinu átta herbergi og sameiginlegt eldhús og stór dagstofa. Í júlí 
1964 sagði Dagur frá vígslu þessa húsnæðis sem ætlað var að tæla 
hjúkrunarkonur til starfa á Akureyri:

„Yfirhjúkrunarkona Fjórðungs sjúkrahússins, frk. Ingibjörg Magnús-
dóttir, bauð gesti velkomna. Gat hún þess m. a. að sjúkrahúsið hér 
væri þriðja stærsta sjúkrahús landsins og þyrfti því miklu starfsliði á að 
skipa og m. a. margar hjúkrunarkonur. Vegna vöntunar hjúkrunar-
kvenna í landinu væri óumflýjanlegt að keppa um þær. Bústaðir, eins 
og þessi, ættu að vera nokkuð veigamikið atriði í því sambandi, þar 
sem slík aðstaða mætti teljast til hlunninda.“

Þessi bústaður hjúkrunarkvenna á Akureyri fékk nafnið Systrasel.
„Pabbi var þá giftur öðru sinni en 1959 kvæntist hann skáldkon-

unni Margréti Jónsdóttur og það var Margrét stjúpa mín sem átti 
hugmyndina að nafngiftinni. Í vígsluhófi Systrasels var margt um 

Frá vinstri, Elsa Þorsteinsdóttir, deildarstjóri á handlæknisdeild, Ingibjörg 
Björnsdóttir yfirljósmóðir, Guðfinna Thorlacius aðstoðarforstöðukona, Guðmundur 
Karl Pétursson yfirlæknir, Ingibjörg R., Gunnur Sæmundsdóttir, deildarstjóri á 
lyfjadeild, og Júlíana Hinriksdóttir, deildarstjóri á B-deild.

manninn. Meðal annarra var þar ritstjóri Íslendings, Jakob Ó. 
Pétursson, sem átti til að nota dulnefnið Peli. Í miðju hófinu vék 
Jakob sér að mér og skaut fram þessari vísu:

Gaman væri í Systraseli
að sýna lit á hjartaþeli.
Gluggar hússins aldrei héli.
Hjartans kveðjur – Peli.

Ég svaraði ritstjóranum, að vísu ekki um hæl en nokkru seinna:

Langi þig í Systrasel
að sýna fagurt hjartaþel,
komdu góði, gjörðu svo vel,
en gættu þess kæri Peli:
Að æðsta boðorð eg þar tel
að enginn frá mér steli.“

Skömmu síðar hleypti Ingibjörg heimdraganum og hélt til eins árs 
framhaldsnáms í spítalastjórn og kennslufræðum við Sygeplejer-
skehöjskolen við Árósaháskólann í Danmörku. Þar kynntist Ingi-
björg nýrri starfsstétt, svokölluðum sygehjælpere, sem ekki var til á 
Íslandi. 

„Þegar ég kom heim hafði ég mikinn hug á að innleiða syge
hjælpere á Íslandi og var hreint ekki ein um þann áhuga. Landlæknir 
hafði í marsmánuði áður en ég fór utan skipað nefnd til að undirbúa 
málið sem snerist einmitt um að búa til nýja stétt er hefði þann 
meginstarfa að létta hinum einfaldari verkum af hjúkrunarkonum.

Kjarni málsins var að með einhverjum hætti urðum við að nýta 
sem best starfskrafta hjúkrunarkvenna sem var stöðugur hörgull á.“

Ingibjörg rifjar nú upp skrif sín frá því haustið 1965 en þá birtist 
grein eftir hana í Tímariti Hjúkrunarfélags Íslands, undir heitinu 
Þjálfun sjúkraliða. Ástandið var þá orðið ákaflega erfitt sem má 
glögglega sjá á þessum kafla úr grein Ingibjargar:

„Það er ekki fátítt, að ung hjúkrunarkona komi til mín og segi mér 

þau gleðitíðindi, að hún eigi von á barni. Enn er ég svo mannleg að 
geta tekið þátt í hamingju hennar og sagt: Það var gaman að heyra, ég 
óska þér innilega til hamingju. En þegar hún er gengin út af skrifstofu 
minni kemur ónotaleg hugsun: Hvað geri ég nú – hverja fæ ég í henn-
ar stað? Að auglýsa eftir hjúkrunarkonu er svo til þýðingarlaust. Og 
svo fer ég yfir hinn allt of fámenna hóp giftra hjúkrunarkvenna, sem 
við erum þó svo lánsöm að eiga á Akureyri, og hugsa með mér: Hvað 
á þessi mörg börn – ætli nokkur leið sé til þess, að hún geti tekið hálfa 
vakt á móti annarri? Og ekki bætir það úr skák, þegar ég í hjarta mínu 
er á móti því að tæla konu frá ungum börnum, enda þótt fullt hús af 
sjúku fólki þurfi á kröftum hennar og þekkingu að halda.“

Ingibjörg kom aftur heim í júlí 1965 og gekk þegar til fundar við 
borgarlækni í Reykjavík, sem veitt hafði forstöðu nefndinni um 
stofnun hinnar nýju stéttar. Síðar hitti hún aðra nefndarmenn að 
máli, nokkrar stjórnarkonur í Hjúkrunarfélagi Íslands, forstöðukonu 
Borgarspítalans og seinast landlækni.

„Ég var alls ekki sátt við tillögur nefndarinnar. Námskröfur henn-

Ingibjörg á skrifstofu sinni.

ar voru of lágar, þriggja mánaða námskeið eða varla það. Hvaða 
kröfur mátti gera til kvenna sem sóttu slík örnámskeið og voru ein-
hver líkindi til að konur fengjust til að taka þátt? Nei, mér þótti auð-
sætt að námið yrði að vera átta mánuðir og kröfurnar þar af leiðandi 
meiri. Ég ræddi þetta við Sigurð Sigurðsson landlækni sem tók mér 
vel og bað mig að gera breytingartillögur við nefndarálitið sem ég og 
gerði í samstarfi við hjúkrunarforstjóra Borgarspítalans og priorinnu 
Landakotsspítala. Fallist var á að lengja námið og fjölga kennslu-
stundum verulega.“

– En hvað átti hin nýja stétt að heita?
„Tillögur voru um nöfnin sjúkrahjálpi og sjúkrahjálpari sem voru 

ekkert annað en heldur óþjál þýðing úr dönsku og púkaleg. Mér 
kom þá í hug orðið sjúkraliði sem lifir enn í dag.“

Er skemmst frá því að segja að Ingibjörg og Fjórðungssjúkrahúsið 
á Akureyri riðu á vaðið með hið nýja nám og brautskráðu í maíbyrj-
un 1966 fyrstu sjúkraliðana á Íslandi.

„Ég auglýsti ekki námið heldur valdi bestu gangastúlkurnar mín-
ar. Einhverjar báðu líka um að fá að vera með, meðal annars giftar 
konur sem ekki höfðu haft tækifæri til að mennta sig.“

Stuttu pilsin og Tumi
Sláum nú á léttari strengi. Foreldrar Ingibjargar R. Magnúsdóttur 
voru bæði glaðsinna og gerðu gjarnan að gamni sínu.

„Mamma var mjög ljúf í skapi og gamansöm. Ég minnist þess hve 
henni var létt um að hlæja. Það hafði mjög góð áhrif á okkur systkin-
in – nema þegar við fórum í fýlu og lokuðum okkur af. Þá átti 
mamma það til að standa við hurðina og segja okkur að hætta þessari 
fýlu og koma bara fram – og svo hló hún.

Í fyrstu fór þetta rosalega í taugarnar á mér en eftir smástund 
rann mér reiðin og þegar ég kom fram í eldhús aftur kannaðist ég 
ekkert við að hafa verið í fýlu. Það var bara plat, reyndi ég að sann-
færa mömmu um. Auðvitað var það tekið gott og gilt. Það þýddi 
ekkert að verða fúl eða reið við mömmu, hún var fljót að eyða slíkri 
vitleysu með hlátri sínum, spakmælum eða fallegri vísu.

Pabbi var líkrar gerðar og þótt hann væri trúaður og innrætti 
okkur systkinunum guðsótta gat hann hent góðlátlegt gaman að 

Ingibjörg R. Magnúsdóttir lét að sér kveða við þróun heilsu
gæslu í landinu og var lykilaðili í undirbúningi laga um starf-
semi heilsugæslustöðva. 

Annað lagaákvæði sem Ingibjörg undirbjó og sem varð 
hjúkrun og hjúkrunarfræðingum til verulegs framdráttar kvað á 
um ábyrgð hjúkrunar á skipulagningu og framkvæmd hjúkrunar 
í heilsugæslu og á sjúkrahúsum. Skýrt ákvæði um faglegt sjálf-
stæði stéttarinnar jók veg stéttarinnar og sjálfsvirðingu hennar.

Hjúkrunarfræðingar hafa alla tíð verið Ingibjörgu afar þakk-
látir fyrir framsýni hennar á þessum vettvangi. 

Að lokum, og ekki síst, skal nefna að Ingibjörg vann ötullega 
að því að koma á fót háskólanámi í hjúkrunarfræði á Íslandi en 
Ísland var með fyrstu löndum í Evrópu til að bjóða upp á slíkt 
nám. Ingibjörg var fyrsti formaður stjórnar Námsbrautar í 
hjúkrunarfræði í Háskóla Íslands og gegndi því starfi um 15 ára 
skeið samhliða fullu og krefjandi starfi í Heilbrigðis- og trygg
ingamálaráðuneytinu. 

Störf Ingibjargar að menntunarmálum íslenskra hjúkrunar-
fræðinga hafa skipað henni í flokk áhrifamestu hjúkrunar-
fræðinga á Íslandi á seinni hluta tuttugustu aldar.

Helga Jónsdóttir prófessor við Heilbrigðisvísindasvið 
Háskóla Íslands.

trúnni og sagði stundum glettnislega eftir að hann var fluttur suður 
með Margréti sem átti þar íbúðina við Þorfinnsgötu: „Mikið 
skrambi reynist mér oft erfitt að vera kristinn.“

Greinilegt er að Ingibjörg hefur ekki farið varhluta af þessari ríku 
gamansemi og umburðarlyndi sem setti svo sterkan svip á hjónin í 
Vesturgötu 13. Um það ber eftirfarandi saga gott vitni sem Ingibjörg 
segir sjálf og skemmtir sér við að rifja upp:

„Á þessum árum hélt stutt-pilsna-tískan innreið sína og ég sá æ 
oftar á göngum spítalans unga og lífsglaða hjúkrunar- og sjúkra-
liðanema í slíkum fatnaði. Þegar ég tók að grennslast fyrir um 
hvernig á þessu stæði kom í ljós að saumakona sjúkrahússins gerði 
það fyrir orð nemanna að stytta pilsfaldinn. 

„Æi, er það ekki allt í lagi, þessar ungu stúlkur hafa nú sinn 

smekk?“ svaraði hún þegar ég grennslaðist fyrir um þessa miklu 
fjölgun minipilsa á spítalanum. 

Ég tók sama pól í hæðina og gerði ekki veður út af þessu stutt-
pilsafargani. Svo var það eitt sinn að ég gekk fram á Bjarna Jónsson 
úrsmið þar sem hann beið eftir viðtali við lækni. Honum varð star-
sýnt á nemana og ég hafði orð á því við hann.

„Þú ert svo sposkur á svipinn Bjarni, hvað ertu nú að hugsa? 
spurði ég.

Hann svaraði: „Ég var nú bara að horfa á sjúkraliðana þína og 
datt þá í hug:

Guðfinna Thorlacius hjúkrunarkennari og Ingibjörg. Guðfinna var aðstoðarfor­
stöðukona.

Mér finnst orðinn meyjum hjá
mikill ástargassinn.
Pilsin á þeim naumast ná
niður fyrir rassinn.“

Þær urðu líka upprifnar stúlkurnar mínar yfir ungum læknakandidat 
sem kom til okkar haustið 1963. Sá hét Guðmundur Tómas Magnús-
son úr Svarfaðardal – kallaður Tumi – og renndu ófáar til hans hýru 
auga. Þá gat ég ekki á mér setið og þessi vísa varð til:

Keppa þær um lífsins lán
lærðan, slyngan guma,
eins og mý á mykjuskán
meyjar í kringum Tuma.“

Í ársbyrjun 1971 sagði Ingibjörg starfi sínu á Akureyri lausu og flutt-
ist í júnílok það sama ár til Reykjavíkur. Þar gerðist hún fulltrúi í 
Heilbrigðis- og tryggingamálaráðuneytinu. Fjórum mánuðum síðar 
breyttist sú staða í deildarstjórastöðu og varð Ingibjörg fyrsta konan 
til að gegna því embætti innan íslensku stjórnsýslunnar.

Á næstu árum og áratugum átti Ingibjörg mikinn þátt í að móta 
heilbrigðisþjónustu þessa lands. Svavar Gestsson vekur athygli á 
þessari staðreynd í sjálfsævisögu sinni, Hreint út sagt, og hnykkti á 
með þessum orðum: „Ingibjörg var sögð hafa búið til orð eins og 
hjúkrunarforstjóri og öll önnur stjórnunarorð sem tengdust hjúkrun. 
Hún var því stundum kölluð hjúkrunarkeisari Íslands; framúrskar-
andi starfsmaður.“

Niðurlag
Um leið og ég þakka Ingibjörgu R. Magnúsdóttur viðkynninguna og 
frænku minni Nönnu Jónasdóttur frá Dalvík og hjúkrunarfræðingi – 
þess má geta að Nanna var í hópi hinna nýbrautskráðu hjúkrunar-
kvenna er hélt norður 1961 – fyrir að leiða athygli mína að Ingi-
björgu og hvetja til viðtalsins vil ég gera játningu. Ég hef gerst frek-
ur til fjárins og notað ýmsar heimildir, án þess að geta alltaf sérstak-
lega um þær, til að auka við og bæta í samtal okkar Ingibjargar. Flest 

er það þó tekið úr greinum eftir Ingibjörgu sjálfa eða eru ummæli 
sem hún hefur látið falla í viðtölum við aðra – sumt hefur hún 
betrumbætt við yfirlestur þessa viðtals. Ég vona að mér fyrirgefist 
þetta brot á strangvísindalegum kröfum tilvísana- og heimildafræða.

Þá hef ég rekist á prentuð ljóð eftir Ingibjörgu. Hún er hógværðin 
ein þegar talið berst að hennar eigin ljóðagerð en á þeim vettvangi 
kann hún vel til verka eins og við höfum þegar séð. Látum Ingi-
björgu eiga lokaorðin:

Þó að fölni fortíðin
er fagrir geislar dvína,
láttu aldrei leiðindin
lama sálu þína.

Heimildir
Mér þykir rétt að birta lista yfir þær heimildir sem hafa gagnast mér 
hvað best við að fylla upp í myndina af Ingibjörgu R. Magnúsdóttur 
sem varð til í samræðu okkar síðastliðið sumar.

„Athafnasamur brautryðjandi í hjúkrun á Íslandi.“ Viðtal við Ingibjörgu R. 
Magnúsdóttur, Tímarit hjúkrunarfræðinga 3. tbl. 1993.

Bernharð Haraldsson: Gagnfræðaskóli Akureyrar. Saga skóla í sextíu og sjö ár, 
Akureyri 2009.

Hannes J. Magnússon: „Frú Guðrún Bjarnadóttir. Nokkur minningarorð“, 
Dagur 19. nóvember 1952.

Ingibjörg R. Magnúsdóttir: „Þjálfun sjúkraliða“, Tímarit Hjúkrunarfélags Ís­
lands, 4. tbl. 1965.

Ingibjörg R. Magnúsdóttir: „Ég var deildarstjóri í ráðuneyti“, Sextán konur - 
ferill þeirra og framtak í nútíma hlutverkum, Hafnarfjörður 1981.

Ingibjörg R. Magnúsdóttir: „Magnús Pétursson“, Faðir minn – kennarinn, 
Hafnarfjörður 1983.

Ingibjörg R. Magnúsdóttir: „Litið um öxl“, Tímarit hjúkrunarfræðinga 1. tbl. 
2003.

Svavar Gestsson: Hreint út sagt. Sjálfsævisaga, Reykjavík 2012.
Að auki tveir kaflar í handriti, annar eftir Pál Biering, hinn tekinn saman af 

Helgu Jónsdóttur hjúkrunarfræðingi.



FRIÐJÓN KRISTINSSON

Um Verkalýðsfélag Dalvíkur

Friðjón Kristinsson var fæddur 1925 að 
Jarðbrúargerði í Svarfaðardal. 

Starfsvettvangur hans var á Dalvík. Hann 
var verslunarstjóri í mörg ár og fyrsti 

umsjónarmaður Byggðasafns Dalvíkur, síðar 
afgreiðslumaður hjá Pósti og síma. Friðjón var 
um skeið í stjórn Leikfélags Dalvíkur og kom 

oft fram á skemmtunum. Síðast var hann 
búsettur í Reykjavík og andaðist þar 2001. - 

Myndin af Friðjóni kemur frá Héraðsskjalasafninu á Dalvík.

Laugardaginn 26. janúar sl. (þ.e. 1957) minntist Verkalýðsfélag 
Dalvíkur 25 ára afmælis síns í samkomuhúsinu á Dalvík með fjöl-
breyttri skemmtisamkomu.Til þessa mannfagnaðar bauð félags-
stjórnin þeim atvinnurekendum sem eru samningsaðilar um kaup og 
kjör verkafólks í Dalvík, svo og sveitarstjórn, og þeim stofnendum 
félagsins sem til náðist.

Kristinn Jónsson setti hófið með stuttu ávarpi, en að því loknu 
hófst borðhald þar sem félagið hafði þorrablót í sambandi við afmæl-
isfagnaðinn. Undir borðum flutti Friðjón Kristinsson ágrip af sögu 
félagsins, sem birtist hér á eftir. Þá var sýnd fræðslumynd af þróunar-
sögu verkalýðsins, flutt frumort þorrakvæði, revía, söngur o.fl. Undir 
borðum voru margar ræður fluttar og félaginu óskað velfarnaðar. 
Hófið sátu um 200 manns. Var dansað og sungið fram eftir nóttu.

Ágrip af sögu félagsins
Félagið var stofnað laugardaginn 23. janúar 1932. Aðalhvatamenn að 
félagsstofnuninni voru þeir Pétur Baldvinsson, nú búsettur á Siglu-
firði, og Ögmundur Friðfinnsson, þá báðir búsettir á Dalvík, en þeir 
höfðu komist í kynni við verkalýðsfélög á Siglufirði og víðar.

Til fundar var boðað í húsi ungmennafélagsins á Dalvík, og var 
Andrés Straumland fenginn til aðstoðar við félagsstofnunina. Pétur 
Baldvinsson setti fundinn sem var mjög fjölsóttur, og var Andrés 
Straumland kjörinn fundarstjóri, og skýrði hann tilgang félagsstofn-
unarinnar með rökfastri ræðu. Var fundarmönnum síðan gefið orðið. 
Nokkrir fundarmenn andmæltu félagsstofnuninni, en röksemdir fyrir 
því verða hér ekki tilfærðar, en eru þó skráðar í fyrstu fundargjörð 
félagsins.

Nokkrar óeirðir urðu nú á fundinum og þótti því sýnt að ekki 
myndi takast að stofna félagið í ró og næði, og voru því væntanlegir 
stofnendur beðnir um að ganga úr húsinu, sem og gert var, og var 
félagið því stofnað í íbúðarhúsi Péturs Baldvinssonar með 16 manns, 
en innan fárra daga var haldinn framhaldsfundur og gengu þá inn 14 
manns, svo að segja má að stofnendur hafi verið 30 alls. 

Fyrstu stjórn félagsins skipuðu eftirtaldir menn: Eiríkur Líndals, 
formaður, Pétur Baldvinsson ritari, Kristján Jóhannesson féhirðir, og 
Kristinn Jónsson og Ögmundur Friðfinnsson meðstjórnendur.

Á félagsfundi 2. febrúar var fyrsti kauptaxtinn samþykktur, án þess 
þó að atvinnurekendur samþykktu hann, og var hann auglýstur og 
eftir honum greitt í aðalatriðum. 

Dalvík um 1965.                   Ljósm. Gunnlaugur P. Kristinsson. Minjasafnið á Akureyri.

Taxtinn var sem hér segir:
Skipavinna í dagvinnu	kr. 0,90 á klst. Eftir- og næturv. 1,10
Almenn vinna í dagv.	 kr. 0,80 á klst. Eftir- og næturv. 1,00
Kvennakaup í dagv.	 kr. 0,60 á klst. Eftir- og næturv. 0,70.

Áður mun kaup hafa verið nokkuð misjafnt, karlmönnum greitt kr. 
0,60-0,75, konum kr. 0,50-0,55.

Í desember 1933 kom fram krafa frá útgerðarmönnum um að 
breyta hlutaskiptum á mótorbátum þannig að hlutamenn tækju 
nokkurn þátt í útgerðarkostnaði, en til þess urðu hlutamenn ófúsir. 
Verkalýðsfélagið lét þessi mál til sín taka, og vóru margir fundir 
haldnir um málið af báðum aðilum. Gerði félagið þá uppkast að 
samningum um hlutaskipti og auglýsti þá, en útgerðarmenn kváðust 
ekki ráða menn upp á þau kjör. Þykir rétt að geta þessara árekstra, 
með því að þeir hafa líklega einstæða sögu að segja. 

Upp úr áramótum var það venja útgerðarmanna að ráða menn á 
báta sína til vorvertíðar, en sá var verslunarmáti hér þá, að upp úr 
áramótum fengu menn lánaða vöruúttekt hjá útibúi K.E.A. út á 
væntanlega aflahluti á bátunum og urðu útgerðarmenn viðkomandi 
báta að gefa samþykki sitt fyrir greiðslu og lýsa því yfir að þessir 
menn væru ráðnir á bátana. Þótti nú sýnt að útgerðarmenn myndu 
draga ráðningu manna á langinn, og af slíku myndi skapast neyðar
ástand hjá ýmsum illa stæðum fjölskyldufeðrum. Sá félagið að hér 
var um alvörumál að ræða, sem erfitt myndi að yfirstíga. Var nú 
nefnd frá félaginu send á fund þáverandi útibússtjóra og leitað eftir 
vöruúttekt fyrir þá sem frekast þurftu þess við, en það svar fékkst að 
engin slík lán yrðu veitt fyrr en samningar hefðu tekist.

Skipaði þá félagsstjórnin tvo menn til að fara til Akureyrar og 
leita þar eftir vörukaupum. Á Akureyri rak Jón Guðmann allstóra 
verslun, og var til hans leitað í þessu skyni, með því að Jón var mjög 
hlynntur verkalýðsmálum. Var allstór vöruúttekt auðfengin hjá hon-
um með loforði um greiðslu um vorið. Var síðan mótorbátur feng
inn til að flytja vörurnar til Dalvíkur og þeim skipt þar meðal þeirra 
sem frekast þurftu þeirra við og ekki höfðu aðra útvegi. Kom öllum 
þessi ráðstöfun á óvart.

Skömmu síðar náðist samkomulag um hlutaskiptin og voru það 

fyrstu samningar sem gerðir 
voru við félagið um kaup og kjör 
verkafólks á Dalvík. 

Í sambandi við þetta mál er 
rétt að geta þess að upp úr þessu 
var Pöntunarfélag verkamanna 
stofnað, sem um nokkurt árabil 
var aðeins fyrir verkalýðsfélaga, 
en var síðar gert félaginu óháð, 
og hefir það starfað óslitið síðan 
en heitir nú Kaupfélag neytenda. 
Lengst af hafa þessir menn átt 
sæti í stjórn þess: Kristinn Jóns-
son sem ýmist hefir verið for-
maður þess eða framkvæmda
stjóri, Kristján Jóhannesson, Ei-
ríkur Líndals, Sveinbjörn Jó-
hannsson útgerðarmaður og Jón 
Stefánsson smiður.

Verkalýðsfélagið hefur aldrei 
átt í verkfalli við atvinnurekend-
ur utan einu sinni, en þá við 
hingað innfluttan mann sem rak 
hér beinamjölsverksmiðju og 
lifrarbræðslu um nokkur ár, en 
það verkfall stóð aðeins í tvær 
klukkustundir, þar sem samn-
ingar tókust þá um það sem á 
milli bar. Það mun því óvíða hafa 
ríkt jafngóður vinnufriður sem 
hér, og sjaldgæfir árekstrar milli 
vinnukaupenda og vinnuselj-
enda, og ber að þakka það og 
virða af beggja hálfu.

Félagið hefir á þessu tímabili beitt sér fyrir framgangi ýmissa um-
bóta- og menningarmála, og má þar til nefna nokkur þau helstu: Það 

Kristinn Jónsson.

Eiríkur Líndals Jóhannsson. Mynd lík­
lega tekin 1932-33.

átti frumkvæði að stofnun Sjúkrasamlags Svarfdæla. Það átti frum-
kvæði að stofnun Unglingaskóla Dalvíkur. Það átti drjúgan þátt í því 
að hafnarbætur voru hér gerðar. Það stuðlaði að rafvæðingu í kaup-
túninu og beitti sér fyrir samskotum handa fjárvana fólki, svo að fátt 
eitt sé nefnt.

Vorið 1938 ákvað félagið að hafa lista í kjöri við þá í höndfarandi 
hreppsnefndarkosningar og kom að Kristni Jónssyni og hefir hann 
átt sæti í hreppsnefnd síðan, í óslitin 18 ár.

Félagið hefir í samningum sínum við atvinnurekendur rétt til svo-
kallaðrar vinnumiðlunar í skipavinnu, og hefir haft það til langs 
tíma, þannig að trúnaðarmaður frá félaginu ræður menn til allrar 
skipavinnu, en það mun einsdæmi að verkalýðsfélag hafi slíkan rétt. 
Þykir báðum aðilum það fyrirkomulag mikils virði og hefir slíkt 
gengið árekstralaust.

Sjóðeignir félagsins: Í húsbyggingarsjóði á félagið nú við sl. ára-
mót kr. 54.000,00 og í félagssjóði um kr. 29.000,00, eða alls kr. 
83.000,00.

Þessir menn hafa lengst átt sæti í stjórn félagsins: Kristinn Jóns-
son í 17 ár, Eiríkur Líndals í 14 ár, Kristján Jóhannesson í 10 ár, 
Lárus Frímannsson í 9 ár, Björn Arngrímsson í 6 ár, og nokkrir 
skemur. 

Þessir hafa verið formenn félagsins: Eiríkur Líndals, Kristinn 
Jónsson, Kristján Jóhannesson, Lárus Frímannsson, Björn Arngríms-
son, Páll Guðlaugsson og Friðsteinn Bergsson sem er formaður nú.

Félagsmenn eru nú (1957) um 160 alls.1

Eftirmáli ritstjóra
Áður hafði um skeið verið starfandi Verkamannafélag Svarfdæla, það var 
stofnað árið 1916, þegar haldinn var fundur með verkamönnum á Dalvík 
af tveim fulltrúum, er kosnir voru til þess af Verkamannafélagi Akureyrar. 
Samþykkt voru lög í 15 greinum. Fyrsti formaður var Ágúst Jónsson, 
Felli. Fyrsta árið versluðu Svarfdælir við Kaupfélag verkamanna á Akur­
eyri, en síðan var komið á fót hreppsverslun. Árið 1917 samþykkti félagið 

1 �Gjörðabók fyrir Verkalýðsfélag Dalvíkur 1932-1937, á Héraðsskjalasafni Svarfdæla. Í 
bókinni liggur þetta söguágrip Friðjóns.

kauptaxta sem varðveittur er. Félagið stóð að ýmsu, hélt skemmtanir, 
stundaði garðyrkju og svarðartöku. Það leið hins vegar undir lok um ára­
mótin 1922-23. Þetta félag var eins konar fyrirrennari Verkalýðsfélags 
Dalvíkur.2

Saga Verkalýðsfélags Dalvíkur árin 1932-1946 er rakin að sumu leyti 
rækilegar en hér er gert í Sögu Dalvíkur eftir Kristmund Bjarnason, III. 
bindi (Akureyri 1984), bls. 165-184. Í sama bindi, bls. 280-285 er sagt 
frá Pöntunarfélagi alþýðu á Dalvík, en það var stofnað 17. desember 1933 
af 19 mönnum. Hér að ofan er félagið reyndar nefnt Pöntunarfélag verka­
manna. Starfsemi þess var nokkur, einkum á árum seinni heimsstyrjaldar. 
Pöntunarfyrirkomulagið hentaði þó ekki til lengdar. Árið 1949 var nafni 
félagsins breytt í Kaupfélag neytenda, Dalvík, og skyldi reynt að ganga í 
Samband íslenskra samvinnufélaga. Af þeirri inngöngu varð ekki þar eð 
SÍS taldi það ofrausn við neytendur að hafa tvö kaupfélög á Dalvík, en þar 
var fyrir útibú frá Kaupfélagi Eyfirðinga. Kaupfélag neytenda starfaði enn 
í fáein ár, en félagið var í húsnæðishraki og sölubúð þess ónothæf með öllu. 
Á fundi 23. nóvember 1957 bar stjórnin upp tillögu um félagsslit um 
næstu áramót og var hún samþykkt. Þar með lauk sögu þessa kaupfélags, 
innan við ári síðar en afmælis sjálfs Verkalýðsfélagsins var minnst með há­
tíðlegum hætti eins og fram kemur hér að ofan.

Þess skal getið að konur höfðu frá fyrstu tíð verið boðnar velkomnar í 
Verkalýðsfélag Dalvíkur, en fáar þeirra gengu þó inn. Árið 1947 hafði 
verið reynt að stofna kvennadeild við félagið, en hún lagðist af sex árum 
síðar. – Þá skal það nefnt að einhvern tíma eiga verkamenn á Dalvík að 
hafa tekið að sér að moka snjó af götum bæjarins fyrir ekki neitt. - Árið 
1966 var farið að ræða um að sameina verkalýðsfélögin við Eyjafjörð í 
eina heild. Á aðalfundi Verkalýðsfélags Dalvíkur 1. júlí 1967 var sam­
þykkt samhljóða að sameina félagið Einingu á Akureyri, og gekk það eftir. 
Stefán Björnsson var formaður Dalvíkurdeildar Einingar fyrst í stað.3 

2 Kristmundur Bjarnason, Saga Dalvíkur, II. bindi (Akureyri: 1981), bls. 260-277.
3 �Jón Hjaltason, Til starfs og stórra sigra – Saga Einingar-Iðju 1906-2004 (Akureyri: Ein-

ing-Iðja 2018), bls. 284-290.



Ég vildi vinna samviskusamlega

Viðtal Valgarðs Stefánssonar við Soffíu Halldórsdóttur

Hvenær og hvar byrjaðir þú að vinna í verksmiðjum SÍS?
Ég byrjaði 1955, þá vorum við niðri í Vöruhúsi KEA í gömlu 

Heklu, þar byrjaði ég, á prjónadeildinni þarna á annarri hæðinni, en 
vinnufatadeildin var á næstu hæð fyrir ofan.

Hvernig byrjaði þetta hjá þér?
Ég byrjaði þannig að það var 

verið að kenna mér, það voru 
hespur sem voru settar upp á 
hesputré til að vinda ofan af 
þeim og setja á kóna og þessir 
kónar voru settir ofan á prjóna-
vélarnar. Þetta var voðalega 
flókið og erfitt, nú og ég ætlaði 
að gera mitt besta og var að 
reyna að greiða úr þessum flækj-
um og hnýta saman aftur. Þá 
sagði nú sá sem kenndi mér: 
„Soffía, það er dallur þarna og 
ef þetta er eitthvað óþægt þá 
bara hendir þú garninu þarna 
niður”. Og veistu það, að ég var 
nú ekki samþykk þessu og þetta 
var nú bara fyrsti dagurinn sem ég var þarna, og þá var verið að 
kenna mér þetta. Mér þótti þetta nú ekki vera nógu gott! Ég vildi 
nefnilega vinna samviskusamlega, og þetta blessaðist nú. Síðan fór 
ég í ýmis störf. Meðal annars var farið að prjóna úr fínna garni og 
þetta var í löngum ströngum og mikið af þessu lá ónotað, svo að mér 
datt nú í hug hvort ekki mætti nota það eitthvað. Ég byrjaði á því að 
útbúa lítil barnaföt, litlar buxur á stráka og litlar peysur og svo sá ég 
í verðlista ansi sniðugar og fallegar peysur svona með ermum út í 

Soffía Halldórsdóttir.
Mynd úr fórum Kristjönu Halldórsdóttur.

eitt og ég lét gera snið af þessu og vinna eftir þeim. Og ég gat bara 
unnið þetta allt upp, skal ég segja þér.

Fóruð þið þá að fjöldaframleiða þetta?
Þetta varð bara töluverð framleiðsla, þessar peysur fóru í búðir en 

barnafötin voru bara seld, þetta var selt allt svona einu sinni í 
mánuði. En svo var náttúrulega silkiiðnaðurinn líka og það voru 
saumaðir á Heklu náttkjólar og silkibuxur með teygju að ofan og 
neðan. Og síðan bættust við undirkjólar og þá voru náttúrulega 
sokkarnir sem voru prjónaðir. Þetta var selt með afslætti svona einu 
sinni í mánuði, og það bara rann út eins og heitar lummur. Þarna var 
hægt að vinna upp töluvert mikið. En við byrjuðum þarna með 
framleiðslu handa Rússanum inni á gömlu Heklu sem ég kalla alltaf. 
Og það voru peysur bæði í tveimur litum, hvítar með svörtum dopp-
um og svona breiður snúningur að neðan og svo var hægt að brjóta 
hann inn og svo var lítil líning í hálsinn. Þeir lögðu allt kapp á 
þyngdina á peysunum, vildu hafa þær nógu þykkar og þungar og 
þess vegna náttúrulega höfðu þær þennan snúning.

Var þetta allt úr íslenskri ull?
Já, þetta var allt úr íslenskri ull. Eitt þótti mér dálítið sniðugt sem 

Ásgrímur Stefánsson gerði þegar útlendingar komu út á nýju Heklu 
og voru að skoða ullarvörur og annað. Þá tók hann gjarna eina ullar-
peysu og setti hana á gólfið og setti vatn á hana til þess að lofa 
útlendingunum að sjá hvað þær þyldu vel vatn. Og þetta gerði mjög 
mikla lukku hjá útlendingunum. Þetta varð sem sagt siður eftir að 
við fluttum út eftir en við fluttum ekki þangað fyrr en 1963, en áður 
var vinnufatadeildin komin út eftir.

Var þetta ekki þrískipt?
Jú, vinnufatadeildin var sér og prjónadeildin var sér, þar var 

prjónað, saumað og sniðið. Undir prjónadeildina heyrði sokkagerðin 
og þar var reyndar sérstakur verkstjóri, það var mágur Ásgríms sem 
var þar, Friðrik Adólfsson hét hann og hann var þarna í nokkuð 
mörg ár. Þriðja deildin var sníðamennsku- og saumadeildin og ég 
var yfir henni. Þarna voru konur sem fóru yfir framleiðsluna til þess 
að athuga snúningana, til þess að sjá hvort þeir væru beinir. Það 
komu náttúrulega stundum endar niður og þá var dregið inn. Það 
átti að vera fallegur frágangur á þessu og ef snúningarnir voru eitt-

hvað skakkir eða illa saumaðir, þá var það tekið upp og lagað. Það 
var sem sagt reynt að hafa fráganginn ákaflega vandaðan. En kon-
urnar tóku aðfinnslum náttúrulega misjafnlega, sérstaklega eftir að 
bónusinn kom.

Varst þú stundum í því að finna munstur og snið?
Nei, það var ekki svo mjög mikið, prjónadeildin var alveg sér eftir 

að við komum út eftir og sérstakir verkstjórar sáu um munstrin inn í 
vélarnar og annað. En eftir að tölvurnar komu, þær voru komnar 
þarna inn síðustu árin, þá var ég fengin til þess að fara yfir í tölvunni 
til þess að sjá hvort eitthvað vantaði inn í munstrin, sem kom nátt-
úrulega dálítið oft fyrir. Ég var þaulvön að handprjóna. Síðan sá ég 
um ýfinguna, en þá voru peysurnar gerðar loðnar. Svo kom annar 
verkstjóri þangað og þá var ég bara í salnum þar sem sníðamennskan 
og saumaskapurinn var. Og svo þurfti að sjá alveg um að það væri 
pakkað í poka.

Hvað voru margar stúlkur undir þinni stjórn?
Þær voru afskaplega margar, skal ég segja þér, úti á gömlu Heklu, 

ég hugsa að í salnum hafi verið á milli fjörutíu og fimmtíu stúlkur.
Var ekki alltaf verið að kenna?
Fyrst þá kenndi maður þeim bara þegar þær komu. En svo voru 

Séð yfir saumasal peysudeildar Heklu. 		     Mynd: Iðnaðarsafnið á Akureyri.

þarna tvær stúlkur sem unnu ytra, Sigríður og Selma.1 Þær voru 
búnar að vinna lengi hjá okkur og voru mjög liprar, sérstaklega önn-
ur þeirra og þær fóru að kenna stúlkunum, þegar þær komu nýjar, á 
saumavélarnar og það sem þær áttu að vera í. Og þær voru þá kallað-
ar starfsþjálfarar. Og ég gat nú verið dálítið ótuktarleg stundum og 
ég sagðist ekki geta kallað þær starfsþjálfara ef þær gætu ekki farið í 
hvaða verk sem var. Það var stór hnífur með bandsög niður sem allar 
peysur voru sniðnar í, svona grófari peysur, en svo náttúrulega voru 
aðrir bandhnífar sem gátu líka verið hættulegir, notaðir þegar hand-
sniðið var. En þær þorðu aldrei í þennan stóra hníf, aldrei nokkurn 
tímann. Og ég sagði: „Þið eruð ekki starfsþjálfarar nema þið getið 
farið í öll verkin.“ Jæja, þær bara gerðu grín að mér, ég gat verið 
voðalega oft ónotaleg.

Jæja, kannski svolítið hrjúf stundum eða varstu að gantast við þær líka?
Ja, ég hef nú oft verið að hugsa um þetta. Það getur vel verið að 

hafi ég lagt einhverja í einelti, maður bara vissi ekki hvað það var þá. 
Það var dálítið erfitt skal ég segja þér þegar verið var að finna að og 
maður gerði það nú bara á góðan máta, þegar þær voru svo við-
1 Þær hétu Sigríður Whitt og Selma Jóhannsdóttir.

Soffía Halldórsdóttir verkstjóri og Eðvarð Jónsson, verkstjóri og munsturhönnuður 
prjónadeildar Heklu. 			      Mynd: Iðnaðarsafnið á Akureyri.



ÉG VILDI VINNA SAMVISKUSAMLEGA� 135

kvæmar að þær bara grétu. Ég vil nú ekki beint kenna verkstjóra um 
það, hvort sem það er hann eða hún, heldur er það bara lyndis-
einkunnin hjá manneskjunni sjálfri. En obbinn af starfsfólkinu þarna 
var ákaflega gott starfsfólk og obbinn var líka hálfsdagfólk, það var 
miklu færra heilsdagsfólk. Þetta voru húsmæður sem komu. Og svo 
vil ég segja eitt um verkstjóra, þeir eiga ekki að hleypa fólki of langt 
inn á sig, það á ekki að gerast, en það gerðist hjá mér og ég sá það. 
Og svo tók ég alveg fyrir það, því að það er ekki heppilegt.

Þið unnuð mikið úr gerviefnum?
Já, það var verið með dralon.
Framleidduð þið sokka?
Já, sokkarnir seldust alveg ákaflega hreint vel og svo voru 

lopaleistar líka. Það þurfti náttúrulega að þvo þá, það var einn maður 
við þvott þarna og þvoði þá, og þetta seldist ákaflega vel. Þeir sem 
unnu þarna keyptu þessar vélar, eins og Eðvarð Jónsson sem var 
lengi verkstjóri úti á verksmiðjum, sonur Jóns rakara, hann keypti 
þessar vélar. 

Stofnaði hann ekki fyrirtækið Glófa?
Jú, jú, og rak þetta í mörg ár með ágætum hagnaði.

Mynd úr sokkadeild Heklu. 			      Mynd: Iðnaðarsafnið á Akureyri.

Ýmis vörumerki notuðuð þið, ACT, Duffys og Icelook?
Það var vinnufatadeildin, við vorum eingöngu með prjónafatnað 

og sokka, en vinnufatadeildin var mjög öflug.
Var mikið af þessu unnið á Rússamarkað?
Já, það var alveg óskaplega mikið.
Voruð þið að framleiða 200 þúsund peysur á ári?
Já, já, og svo var náttúrulega metnaðurinn að fá sem mest út úr 

deginum, og maður var afskaplega ánægður ef maður gat farið upp í 
tvö þúsund peysur, þá var maður ægilega montin. 

Unnu margir að þessu sérstaklega?
Það voru þarna oft fimm stúlkur eftir að við fluttum út eftir, 

kannski sex eða sjö þegar best lét. Að vísu voru sumar bara hálfan 
daginn. Það var náttúrulega allt breytt, þá var keyrt í grindum og 
þurfti ekki alltaf að vera að bera vöruna. Þessar stúlkur þurftu nú að 

Við sníðaborðið. 				       Mynd: Iðnaðarsafnið á Akureyri.

standa upp á endann í átta tíma og borð fyrir framan þær og þær 
fóru yfir hverja einustu flík. Það voru þær sem dæmdu ef að þær sáu 
að illa var saumað eða annað athugavert. Og síðan settu þær þetta í 
plastpoka og síðan fór það inn á lagerinn og þar var flíkunum pakk-
að niður.

Voru miklar tækninýjungar eða tækniframfarir á þessum tíma?
Já, já, það voru afskaplega miklar breytingar. Mér fundust manna-

skiptin síðustu árin alveg óhugnanleg. Ég man nú þegar hann tók 
við hann Ólafur „litli” Ólafsson, þú fyrirgefur, sem er fyrir Samskip-
um, hann lét okkur verkstjórana ganga til hverrar einustu manneskju 
og ég átti að kynna hann fyrir þeim öllum, hverri fyrir sig. Og svo 
man ég eftir að hann sagði við mig; „Soffía, ef það koma nýjar stúlk-
ur þá bara kallar þú á mig og þá kem ég hérna niður eftir og þú 
kynnir þær fyrir mér”. „Já, já, sjálfsagt“, sagði ég. Og ég gerði þetta í 

Hér er verið að sníða og fá munstur til að passa saman. 
Mynd: Iðnaðarsafnið á Akureyri.

nokkur skipti en svo datt þetta upp fyrir því hann var bara ekkert 
við. En ég má til með að segja þér það sem hann sagði einu sinni við 
mig, hann horfði á mig og var eitthvað að tala við mig og sagði: 
„Soffía, þú ert með munninn fyrir neðan nefið.” Þá horfði ég á hann 
og sagði: „Ólafur, ég vildi ekki sjá munninn á þér uppi á enni.“ Hann 
gekk bara frá mér, já já, eins og hann væri að tala við argasta hálfvita 
þegar hann var að tala við mig.

Þau hafa verið erfið þessi síðustu ár?
Já, veistu það, mér fannst ýmislegt ákaflega erfitt. Þetta voru mis-

jafnir menn sem voru að koma þarna, sumir hverjir stóðu stutt við 
og raunverulega vissi maður ekki hvaða menntun sumir þessara 
manna hefðu eða hvort þeir hefðu nokkurn tíma komið nálægt 
prjónaskap eða þess háttar. Jú, þeir voru kannski búnir að vera í ein-
hverjum skóla úti í Óðinsvéum, á tækniskóla, var hann ekki kallaður 
túkall skólinn? Það var eitthvað verið að gera grín að því. Mér fund-
ust þessi skipti þarna óhugnanleg. Ég man eftir því, þegar fór eitt-
hvað að syrta í álinn, þá fengum við ekki borgun fyrir eftirvinnu í 
eina tvo mánuði held ég, nema ef við ynnum á laugardögum sem 

Séð yfir saumasal Heklu. 			      Mynd: Iðnaðarsafnið á Akureyri.

kom oft fyrir ef við vorum sein með sendingar. Þá máttum við skrifa 
eftirvinnu og við gengum nú inn á þetta, það gerðum við.

Áttu Hekluflík í dag?
Nei, því miður, en ég átti nú peningana sem við fengum, ég átti 

koparmerkið og silfurmerkið og gullmerkið. Svo fengum við í jóla-
gjöf frá þeim skinnveski og ég gaf Ólafi Ásgeirssyni þetta allt saman 
hreint.

Hættir þú þegar verksmiðjan var lögð niður?
Nei, þegar leið á sumarið 1990 og ég var að vinna þarna, reyndar 

var þetta í sumarleyfi og ég var með stúlkunum að gera verksmiðj-
una hreina, þá kom deildarstjórinn sem þá var hjá okkur. Ég man nú 
ekki hvað hann hét, hann kom að sunnan frá Álafossi, leiðindapúki. 
Jæja, og hann segir við mig: „Soffía, þú færð uppsagnarbréf í ágúst.” 
Ég átti að verða sjötug árið eftir, 1991, og ég man að ég sagði við 
manninn: „Fæ ég ekki að vinna eitt ár í viðbót?“ Þetta sagði ég af 
skömminni minni. „Nei”, sagði hann. En ég sagði: „Þær hafa nú 
fengið það sumar, það gerðist stundum.“ „Já, en þú ert nú verkstjóri 
og færð það ekki.“ „Ég bjóst nú ekki við því“, sagði ég.

Þannig að þú starfaðir þarna eftir að sameining við Álafoss fór fram?
Já, á þeim árum var ég undir Álafossi. Því næst segi ég við þennan 

mann: „Er búið að ráða verkstjóra fyrir mig?“ „Já, og það er stúlka, 
og hún kemur þegar hún á að koma“, segir hann. Svo þarna einn 
morgun kemur ung stúlka rétt fyrir klukkan átta og kynnir sig og 
segir: „Ég á að vera verkstjóri hérna á eftir þér, en ég á að byrja í 
vinnufatadeildinni.“ Og veistu það, þetta var eins og rothögg, mér 
fannst mér sýndur svo mikill dónaskapur, að deildarstjórinn skyldi 
ekki koma með dömuna til mín.

Já, til að kynna þig fyrir henni og biðja þig að setja hana inn í starfið? 
Já, þannig að ég svona varð pínulítið leiðinleg, og vísaði henni 

beint í prjónasalinn, þar sem hún átti að byrja. Út af þessu varð ákaf-
lega mikil óánægja gagnvart yfirboðurunum, hvað þeir höfðu sýnt 
mér mikinn dónaskap. En ég fékk svo mikla bakþanka, skal ég segja 
þér, af því að mér þótti þetta allt leiðinlegt, svo að ég sýndi henni 
þann rausnarskap að ég keypti bara blómvönd handa konunni og gaf 
henni. 

Eftirmáli ritstjóra
Þetta viðtal er úr fórum Iðnaðarsafnsins á Akureyri og var tekið upp í 
mars 2008, en þá var Soffía reyndar orðin 87 ára gömul og minnið 
kannski ekki lengur alveg óbrigðult. Viðtalið hefur verið lagfært nokkuð og 
yfirfarið, m.a. af Kristjönu, dóttur Soffíu. 

Soffía Kristjana Halldórsdóttir, eins og hún hét fullu nafni, var fædd á 
Akureyri 29. janúar 1921. Foreldrar hennar voru hjónin Soffía Thoraren­
sen og Halldór Ásgeirsson, bæði fædd 1893, sem einnig eignuðust þrjá syni, 
Ásgeir, Valdimar (sem var tvíburabróðir Soffíu yngri) og Jakob Níels. 
Soffía yngri, sú sem viðtalið er við, lauk gagnfræðaprófi frá Gagnfræða­
skóla Akureyrar vorið 1938. Eftir það fór hún út á vinnumarkað og vann 
þar ýmis störf, m.a. í verksmiðjunni Sjöfn, skógerðinni Iðunni og brauðgerð 
Kaupfélags Eyfirðinga. Árið 1955 hóf hún störf hjá prjónaverksmiðjunni 
Heklu, gerðist þar verkstjóri tveimur árum síðar, og sinnti því starfi uns 
hún lét af því vegna aldurs eins og lýst er hér að ofan. Hún var mjög lagin 
í höndunum og tók að sér að sauma út fyrir ýmsa aðila jafnframt vinnu 
sinni. Árið 1944 eignaðist hún dótturina Kristjönu Halldórsdóttur, sem 
varð kennari. Soffía giftist ekki en hélt heimili með dóttur sinni og for­
eldrum meðan þeim entist líf og heilsa. Hún fluttist til Reykjavíkur 1993, 
en þar bjó þá dóttir hennar með fjölskyldu sinni. Soffía andaðist 27. janúar 
2018.



ARNSTEINN STEFÁNSSON

Dagbókarbrot úr ferðalagi

Arnsteinn Stefánsson fæddist í Stóra-Dunhaga 
í Hörgárdal 7. desember 1923. Hann lauk 

gagnfræðaprófi frá Menntaskólann á Akureyri 
og var bóndi í Stóra-Dunhaga í nærfellt hálfa 

öld. Arnsteinn átti m.a. sæti í hreppsnefnd 
Skriðuhrepps, var í sýslunefnd, sat í stjórn 

KEA og í stjórn Búnaðarsambands Eyjafjarðar. 
Arnsteinn lék í leikritum, var ágætlega 

hagmæltur og átti létt með textaskrif. Kona 
hans var Halldóra Snorradóttir (1929-2018) frá Syðri-Bægisá og 

eignuðust þau átta börn. Arnsteinn lést 6. september 2013.

25. ágúst 2001. Fyrsti dagur ferðarinnar
Nú er ég staddur á Hótel Örk í Hveragerði, í herbergi númer 218. 
Við hjónin erum í ferðalagi sem er á vegum Félags aldraðra á Akur-
eyri. Förin þessi á að vara í fimm daga ef með eru taldir þeir sem við 
ökum suður og heim norður. Þessa daga verður keyrt um Suðurland 
og ýmislegt skoðað. Fararstjóri er Ingigerður Einarsdóttir og bíl-
stjóri Sveinn Sigurbjarnarson. Hef ég oftar en einu sinni ferðast með 
honum, en hann er auk þess að vera afbragðs bílstjóri, mjög 
skemmtilegur og góður félagi. Fyrsta vísan varð því fljótt til:

Margt er það sem gleður geð,
gerist fátt til baga,
ég nú Sveini ætla með
eins og forðum daga.

Lagt var af stað frá Akureyri um níuleytið í morgun. Þá var þokusúld 
og talsverð rigning, engan veginn álitlegt ferðaveður, en fararstjór-

inn huggaði mannskapinn með því að segja, að þótt veðrið væri ekki 
sem best mundi úr því rætast, því sólskin væri að sunnanverðu og 
þangað væri förinni heitið: 

Dálitla von í brjósti berðu,
þótt bannsett rigningin sæki að,
sólskinið er að sunnanverðu
en sést víst lítið á þessum stað.

Við ókum um Öxnadalinn og yfir Öxnadalsheiðina:

Í Öxnadalnum var ósköp lítið að sjá
eftir að þokan huldi nú fjalla salinn,
og Heiðin er einnig svo óttalega grá,
ekki sé ég þar neitt inn í Grjótárdalinn.

Eins og oft áður var kynjaskiptingin í bílnum æði ójöfn, konur marg-
falt fleiri en karlar. Í þessari ferð tóku þátt alls 46 manns. Þar af voru 
aðeins 8 karlar að Svenna bílstjóra meðtöldum. Konurnar voru því 
38. Lá þannig í augum uppi að þær sumar hverjar kynnu að hafa lítið 
af okkur körlunum að segja. Hafa þær nú trúlega látið sér það í léttu 
rúmi liggja, en að þessu er vikið í næstu vísu:

Að einhver verði hér utangátta
ætla ég nú að geti skeð,
karlana finn ég aðeins átta
ef hann Svenni er talinn með.

Æði misjafnt sýnist mér liðið vera, ekki til stórræða sumt. Ýmsa 
þekki ég en marga ekki séð fyrr. Ég held að fjörið verði nú heldur 
lítið, þess í stað verður maður að sjá sem mest og heyra. Um það, 
hvort eitthvað tollir svo í kollinum á mér verður reynslan að skera 
úr. Hætt er við að eitthvað týnist þar ef að vanda lætur.

Í Staðarskála beið okkar súpa á borðum. Fararstjórinn sagði í 
gamni að sumir teldu ferðir Ferðafélagsins jafn vel heppnaðar og 
þær eru meðal annars vegna þess hve súpur væru oft borðaðar:

Enn er þoka og alltaf af sömu gerð,
ætli að hún sé hjá drottni komin á mála?
En þetta verður efalaust ágæt ferð
ef við gleypum nú súpu í Staðarskála.

Að því hve oft var súpa á borðum í ferðinni mun verða vikið síðar á 
þessum blöðum, en þetta er ágætis fyrirkomulag og í alla staði hið 
besta mál þó oft væri hent að því gaman. Stundum var sett spóla í 
segulbandstækið í bílnum og leikin fjörug dansmúsík. Eitthvað var 
ég víst annars hugar en tók svo eftir því allt í einu að tvær konur 
voru farnar að dansa á milli sætanna í bílnum:

Ég hef víst af heldur miklu misst,
mátti þarna líta konur tvær.
Það er ugglaust ekki lítil list
að liðka svona kroppinn eins og þær.

Skömmu eftir brottför frá Staðarskála mun ég hafa átt eitthvað erfitt 
með að hnoða saman vísu og lýsti því þannig:

Nauðugur ég þetta læt í ljóð,
líst þó jafnan best að halda vöku,
en súpan hafði áhrif ekki góð,
ég ætla varla að geta samið stöku.

Má segja þar sem oftar að illur ræðari kennir árinni. Nú var veðrið 
betra og bjartara í lofti þegar suður yfir Holtavörðuheiði kom. 
Raunar var lítil rigning nema fyrst en þokan þykk og úði úr henni. 
Frá Borgarnesi var svo keyrt suður yfir, Uxahryggjaleiðina, áleiðis til 
Þingvalla. Enn batnaði veðrið og varð þá þessi staka til:

Uxahryggja- ökum –veg,
upp ég sé til fjallabrúna,
og sjáið bara segi ég
sólin er á lofti núna.

Og önnur af sama tilefni:

Sé ég alveg upp á fjöll,
indæll þessi dagur verður
þegar hverfur þokan öll.
Þetta sagði Ingigerður.

Bílstjórinn okkar ágæti ætlaði að stytta sér leið, en kom brátt að all-
djúpum lækjarfarvegi og varð að snúa við. Sagði hann okkur að bíll-
inn væri of langur og hefði rekist niður bæði að framan og aftan, 
hefði hann haldið áfram. Fljótt fæddist þá eftirfarandi:

Á leiðinni var lykkja nokkur,
lýst mér núna ekkert vanta,
því þetta sem er undir okkur
of langt var á báða kanta.

Þegar til Þingvalla kom var stansað um stund í þjónustumiðstöðinni, 
ekið í rútunni inn að hótelinu umdeilda en ekkert skoðað að öðru 
leyti. Til þess var enginn tími. Svo fórum við sem leið liggur hingað 
til Hveragerðis, vestan við vatnið og niður Grafninginn. Ýmislegt 
sáum við á þessari leið og Ingigerður óþreytandi að segja frá. Hún 
hefur víða verið og er afar minnug og fróð um flesta hluti að ég 

Hópurinn staddur að Sólheimum í Grímsnesi.

held. Fædd og uppalin á Suðurlandi, nánar í Holtakoti í Biskups-
tungum.

26. ágúst. Annar dagur ferðarinnar
Vöknuðum í ágætis veðri, sólskini og blíðu. Norðangolan er ekki 
köld hér í sólinni. Meira skýjað var er á leið daginn og nú er rign-
ingu spáð seinni part dags á morgun:

Loftið er svo ljúft og tært,
létt til fjallabrúna,
og blessuð sólin skín nú skært,
á skallann á mér núna.

Þegar lagt var af stað þennan fyrsta morgun á Suðurlandi kynnti 
fararstjórinn ferðaáætlun dagsins. Varð hún þá fyrir óvæntri truflun 
en kvað hana niður af röggsemi að hætti góðra fararstjóra. Ræða 
hennar var samstundis felld í fjórar hendingar þannig:

Það er margt og mikið hér að sjá,
við munum því í skyndi aka héðan,
því ætla ég þessu að segja frá,
og þegiðu nú Brynhildur á meðan.

Keyrt upp í Grímsnes með stuttu stoppi hjá Kerinu sem er sérkenni-
legur hringlaga gígur með djúpri tjörn í botni. Vatnið þar er misdjúpt 
svo að munað getur sjö metrum að sögn. Þessi gígur minnir um 
margt á Víti en er auðvitað margfalt minni. Þarna voru fyrir nokkrum 
árum haldnir tónleikar á vatninu og voru skemmtikraftarnir í 
gúmbátum. Þeir voru víst Kristján Jóhannsson, Björgvin Halldórsson 
og Árni Johnsen, frægasti maður á Íslandi um þessar mundir, en hann 
stóð fyrir uppákomunni. Næst var stansað að Sólheimum, þar er 
margt athyglisvert að sjá og okkur sögð saga staðarins í stuttu máli.

Síðan var ekið upp hjá Laugarvatni og austur Biskupstungur að 
Geysi. Þar varð um það bil tveggja tíma dvöl, fyrst var borðað, síðan 
gengu flestir í Geysisstofu sem er mjög sérstök og eftirminnileg. Þar 
er hægt að fræðast um jarðsögu staðarins í máli og myndum. Lýsi ég 

því ekki nánar hér. Ekkert var gengið um á hverasvæðinu en horft á 
Strokk gjósa myndarlegu gosi. Á leiðinni yfir Tungurnar ókum við 
um æskuslóðir Ingigerðar og stoppuðum um stund við fossinn Faxa 
sem er í Tungufljóti og er fallegur mjög. Þar rétt hjá eru Tungnarétt-
ir. En nú var ekinn nokkur spölur og í Miklaholt. Þar fórum við í fjós. 
Þarna er mjaltaþjónn (róbóti), einn af fjórum hér á landi. Mjög 
forvitinn var ég um hann og spurði margs. Tveir ungir menn urðu 
fyrir svörum, tóku ágætlega á móti okkur og veittu greið svör. Þeir 
eru stórhrifnir af þessu tæki og er það í samræmi við það sem ég 
hafði fyrr heyrt. Ég veit ef til vill ekki mikið meira en áður um þessa 
tækni alla. Það voru þó nokkur atriði sem ég hafði ekki gert mér 
grein fyrir. Svo er ég búinn að sjá þjóninn vinna og eftir það og við-
talið við strákana efast ég ekki um það að í framtíðinni verður þetta 
aðal fjósameistarinn hér á landi eins og víðar mun verða. Eitthvað 
dregst það þó víst. Verðið í dag er 15 milljón krónur. Ekki dettur mér 
í hug að ég sjái neitt í þessari ferð sem mér þykir meira í varið en 
þetta.

Svo var komið í Skálholt og kirkjan skoðuð. Líka að Ljósalandi en 
síðast í Slakka í Laugaráshverfi. Þar hafa ung hjón sem fluttu úr 
Reykjavík komið upp vísi að dýragarði sem gaman er að skoða. En 
nú var liðið langt á dag og því ekið beint að Hótel Örk. Héðan 
förum við svo alfarið í fyrramálið.

Ingigerður fræddi okkur um margt og mikið í þessari ferð eins og 
hennar er vandi. Átti það jafnt við um staðhætti og sögu. Er við 
ókum um æskustöðvar hennar fann ég að vel lifnaði yfir henni svo 
sem von var. Þessi vísa varð til:

Fögur er sveitin, laðar bæði og lokkar,
lífið er bjart við minninganna slóð, 
hún fóstraði líka fararstjórann okkar,
mér finnst hún þessvegna hljóti að vera góð.

Vont er það hvað fáir hafa sig í að tala eitthvað í magnarann í bíln-
um. Ég hef mest fyrir því og fer þá aðallega með vísur sem ég geri 
jafnóðum. Þær eru orðnar æði margar nú þegar. Eins og vant er hafa 
þær verið vel þegnar sem betur fer. Tilefnin eru margvísleg og verða 

þær flestar til jafnóðum og þau gefast. Verður að skoða vísur þessar í 
því ljósi. Engum er það ljósara en mér að þær eru ekki vandaðar, 
enda eingöngu til gamans gerðar. Þakklátur er ég fyrir það hve vel 
þeim er tekið.

27. ágúst. Þriðji dagur ferðarinnar
Veðrið var ágætt í dag, hálfskýjað fyrst í morgun en svo dró heldur 
upp á er leið á daginn. Úrkomulaust í allan dag, norðlæg er áttin 
ennþá. Fyrst í morgun var keyrt niður Ölfusið til Þorlákshafnar. 
Þetta er talsvert löng leið, landið flatt og mjög gróðursnautt er nær 
dregur sjónum. Hefur þó verið stórlega bætt með uppgræðslu, mér 
sýndist með ræktun á lúpínu. Ekki vildi ég eiga þarna heima, allt 
opið fyrir hafáttinni sem hlýtur oft á tíðum að vera hvöss og úr
komusöm. Vísa varð til:

Þótt lífið víða líki mér
og lýsi því í bögum,
ekki vildi ég eyða hér
ævi minnar dögum.

Mér kom umhverfið þarna ekkert á óvart ef satt skal segja. Frá Þor-
lákshöfn var svo farið til Eyrarbakka. Þar komum við í Húsið svo-
nefnda. Margt var þar að sjá og hefðum við þurft að hafa þar miklu 
meiri tíma. Framhjá Litla-Hrauni ókum við og þar varð til vísa, ein 
af fáum sem fæddust í dag:

Litla-Hraunið við litum í sjónhending,
þar var lítið að sjá og enginn búskapur rekinn.
Svenni okkar hann keyrði þar allt um kring,
ég kúrði mig niður svo ég yrði ekki tekinn.

Á Stokkseyri fórum við í Þuríðarbúð. Lágar eru útidyrnar, ná mér í 
brjóst! Inni eru sex rúmbálkar, þrír hvoru megin. Sjálfsagt hafa að 
minnsta kosti tveir legið í hverjum. Ekkert annað var þarna inni. Að 
sjálfsögðu er þetta torfhús, algróið bæði veggir og þak. 

Nú leið að hádegi og farið upp að Ingólfsfjalli aftur, upp með því 



að vestan. Þar er veitingastaður sem heitir Básinn. Gerðu hjónin þar 
upp fjós og hlöðu fyrir um það bil fimmtán árum og breyttu í 
veitingahús. Síðan, fyrir tveim árum, byggðu þau við gríðarlega mik-
inn skála úr norsku timbri og nefndu Ingólfsskála. Mest eru þetta 
bjálkar eða stórviðir og á að líkjast því sem byggt var úr til forna á 
landnámsöld. Hætt er nú við að þessi sé flottari. Hann kostaði 30 
milljónir plús all streðið, sagði bóndi mér. Þarna fengum við hinar 
bestu viðtökur, átum súpu í aðalrétt eins og hina dagana. Margt 
fleira mætti segja um þennan stað en verður að láta ógert nema í 
eftirfarandi vísu:

Frá Básnum við hverfum bundin miklum trega,
því betra flestu er að vera hér.
Þar átum við súpu eins og venjulega
og ekki fer hún að standa neitt í mér.

Þaðan var svo keyrt niður að sjó, Gaulverjabæjarleið. Skoðuð kirkjan 
í Gaulverjabæ, síðan ekið austur undir Þjórsárósa og þaðan upp 
með, með viðkomu í einni kirkjunni enn, í Villingaholti (vona að 
þessi leiðarlýsing sé að minnsta kosti í áttina að vera rétt). Síðan var 
farið beint hingað að Flúðum. Hér á að gista í tvær nætur. Allt er hér 
fallegt og vinalegt. Herbergið 117, ágætt.

Ég hef nánast ekki nefnt á nafn það sem ég hef séð af búskap-
arháttum. Misjafnlega er búið hér, held ég eins og alls staðar er. Víða 
eru stórbýli. Þeir hafa haft gott sumar. Heyskapur búinn sums staðar, 
eða á síðasta snúningi. Leiðinlegt þykir mér að sjá, hve dreifar eru 
víða á túnum. Mættu sumir raka betur. Hér á flötunum skammt frá 
hótelinu liggja líka ópakkaðar rúllur sem örugglega eru ekki þurrar. 
Ekki sýnist mér neinn vera á leiðinni með pökkunarvél. Úr þeim 
mun ekki verða gott fóður. Ef til vill á bara að henda þeim.

Ég bæti nokkrum línum við þetta að morgni þriðjudags. Við fór-
um í gærkvöldi í heimsókn til Sigurbjargar Hreiðarsdóttur sem býr 
hér rétt hjá hótelinu. Það var nú gaman. Hún tók okkur tveim hönd-
um. Gaf mér meira að segja í glas svo að ég varð kenndur. Sátum hjá 
henni fram undir klukkan 11 og rifjuðum upp ýmislegt frá gömlum 
samverustundum á Ítalíu. Margt fleira var spjallað. 

28. ágúst. Fjórði dagur ferðarinnar
Besta veður var í dag þrátt fyrir hálfslæma spá. Hiti 12 stig í morgun, 
alskýjað, smá skúrir komu af og til fram eftir degi en létti svo frekar 
til. Fararstjórinn var að vanda bjartsýnn og sagði efnislega eitthvað á 
þessa leið:

Í dag við eflaust eygjum margt,
enginn trúi ég þessu hafni,
mér finnst að það verði fjallabjart,
við förum svo í drottins nafni.

Reyndist Ingigerður þarna sannspá sem oftar og önnur vísa varð til:

Nú kætist lund hjá okkur öllum,
eflist vitund mín,
því austur undir Eyjafjöllum
ennþá sólin skín.

Nú fórum við í austurátt. Keyrt var um Fljótshlíðina og komið við á 
Hlíðarenda og höfð þar talsverð viðdvöl. Tvístraðist hópurinn nokk-
uð en fararstjóra leist ekki á og blés til brottfarar. 

Á Hlíðarenda hátt sem bar
höfðum viðdvöl langa,
þótt ekki mættu allir þar
út um túnin ganga.

Einnig var stoppað við minningarreit um Þorstein Erlingsson sem 
stendur skammt frá Múlakoti. Þaðan var svo ekið sem leið liggur að 
Skógum undir Eyjafjöllum. Byrjað var á að gleypa þessa venjulegu 
súpu en síðan skoðað Byggðasafnið. Þar hef ég komið tvisvar áður. 
Gríðarlegt verk hefur það verið að koma þessu safni á laggirnar svo 
fjölbreytt sem það nú er. Hef ég þar um fá orð. Þar var Þórður allt í 
öllu og er enn. Er í bílinn kom hófst umræða um aldur Þórðar og 
voru menn ekki á eitt sáttir. Þetta varð til:

Ennþá safnið augum leit,
yfir þessu slórði,
en illt er það að enginn veit
aldurinn á Þórði.

Eftir um það bil tveggja tíma stopp í Skógum var svo farið til baka og 
í Sögusafnið á Hvolsvelli, þar sem Arthúr Björgvin tók á móti okkur. 
Af mikilli mælsku fræddi hann okkur um tilurð og uppbyggingu 
safnsins og síðan gengum við þar um. Eins og allir vita er það 
Brennu-Njáls saga sem er þar skýrð í myndum og máli. Var bæði 
fróðlegt og gaman að sjá þetta sett svona upp. Ekki síst fyrir mann 
eins og mig sem þekkir söguna vel. Verst var auðvitað hvað tíminn 
var stuttur. Gaman væri að sjá leiksýninguna þar, hún er um atburði 
Njálu og sýnt er einu sinni í viku. Einnig er þar sýning helguð kaup-
félögunum á Suðurlandi, saga þeirra að nokkru rakin og fjöldi mynda 
og muna þarna til sýnis. En nú var langt liðið á daginn og því keyrt 
hingað að Flúðum. Ekki fer ég að rekja hér neitt fleira núna. Ég tók 
eftir því að fé var mjög víða á túnum í Rangárvallasýslunni. Líklega 
reka þeir ekki til afréttar á vorin enda víðlent víða og langt milli bæja 
á köflum þó að það sé nú misjafnt. Talsvert kátt var í bílnum annað 

Hópurinn mestallur, myndin tekin á Flúðum.

slagið og fleiri láta nú til sín heyra en fyrst. Ein konan lét illa yfir 
rúmferðum sínum nóttina áður, en bílstjórinn sagði þá að úr því 
mætti bæta því hans rúm væri nægilega breitt fyrir tvo:

Rúmferðin hjá Olgu er
öll í fjandans klessu.
Svona er lífið sýnist mér, 
en Svenni bjargar þessu.

29. ágúst. Fimmti dagur ferðarinnar
Þetta verður líklega í styttra lagi núna og raunar ekki skrifað fyrr en 
á fimmtudagsmorgun. Við lögðum af stað frá Flúðum á sama tíma 
og venjulega klukkan 9:30, eftir myndatöku af hópnum sem eflaust 
mun sýna vel hversu glæsilegur hann var. Bjart og fagurt veður var 
um morguninn þegar heim skyldi haldið:

Lít ég yfir landsins svið,
lautir, grund og hólinn,
og ekki skilur ennþá við
okkur blessuð sólin.

Nú var haldið heim á leið norður, með hléum þó. Fyrst var stansað 
um stund hjá Brúarhlöðum við Hvítá. Þetta er rétt hjá brúnni og 
þarna fellur áin sérkennilega milli móbergskletta að ég held og er 
mjög vel þess virði að eyða þarna góðri stund. Þaðan var svo farið að 
Gullfossi, gengið þar um víða og umhverfið skoðað, svo og auðvitað 
fossinn. Þarna hef ég komið að minnsta kosti tvisvar áður, en sannar-
lega var gaman að rifja upp umhverfið þarna og útsýnina yfir fossinn 
sem var í stærra lagi því óvenju mikið vatn var í ánni, þó alls ekki 
flóð. Næst var svo farið að Brattholti sem er þarna skammt frá og 
étin súpa í áttunda og síðasta sinn í þessari ferð. Oft var hent gaman 
að súpuátinu, sem auðvitað er hið besta mál. Í Brattholti er nýlega 
byggt fremur lítið gistihús. Vinalegt var þarna og gott að koma. 
Þarna skrifaði ég á servíettuna eina af þessum fljótt tilbúnu vísum 
mínum og varð hún víst eftir í gestabókinni:

Enginn má við öllu gera,
þótt örlög skapi hver,
og sannarlega vildi ég vera
veðurtepptur hér.

Svo var kvatt í Brattholti og stefnan tekin heim á leið.

Nú ætlum við norður og allir við góðan hag,
við ókum hér sveitir, hlógum og sögðum grín,
súpuna át ég í áttunda sinn í dag,
enda var förin bara sérdeilis fín.

Nú var haldið í norðurátt og auðvitað farinn Kjalvegur. Heldur þótti 
mér auðnin mikil og gróðurinn óttalega lítill og rýr. Talsvert er þó 
gert af því að reyna að græða landið, meðal annars með því að tæta 
niður hey í rofabörðin. Sá þess merki sums staðar. Einhvers staðar er 
samt gróður þótt ekki sjáist hann mikill frá veginum. Að minnsta 
kosti er alltaf farið með fé gríðarlega langa leið norður á hálendið. 
Hvarflar nú að manni að þar sé meira um vana eða ævintýramennsku 
að ræða en að það sé skynsamlegt. Nóg sýnist mér landrýmið vera í 
heimahögum. Held ég líka að æ fleiri bændur séu að hætta flutningi 
á fénu upp á afrétt. Meiri gróður er að norðanverðu, að minnsta 
kosti þar sem sést af veginum. 

Sitthvað gerði fólk sér til gamans. Jóna Ragúels leyfði okkur að 
heyra vel gerða vísu sem hún hafði ort og vildi fá um hana umsögn 
hjá þeim er þetta ritar, en áður höfðum við átt einhvern orðastað um 
ljóðagerð. Einkunnin var góð, 9,99 minnir mig, en svo bætti ég um 
betur:

Eitt mun hér af öðru bera,
þótt allt sé gott um þessa ferð,
mér finnst Jóna muni vera
magister í ljóðagerð.

Og önnur varð til:

Ljóðadísir leika sér
létt við Jónu okkar hér,
aukast hennar hagur fer,
hún er orðin magister.

Einhvers staðar þar sem stoppað var settust nokkrir ferðafélaganna 
að spilum. Einn þeirra var Sigurður Marteinsson:

Þau við spilin sátu sátt,
þótt sólin geislum helli, 
Siggi leit í suðurátt
og sagði grand í hvelli.

Nú var ekið áfram norður og um það bil þar sem veginn bar hæst 
varð síðasta vísan til:

Fram við ökum farinn veg,
hann fögrum mótum línum.
Íslands fjöllin yndisleg
við augum brosa mínum.

Við höfðum viðkomu í Varmahlíð en komum svo til Akureyrar um 
áttaleytið um kvöldið. Þar var tekið vel á móti okkur hjónum af 
Heiðu dóttur okkar og fjölskyldu.

Um þessa ferð er flest gott að segja. Ekki var óreglan á mann-
skapnum. Ýmsir reyndu að lífga svolítið upp á tilveruna, ekki veit ég 
hversu margar vísur ég orti, líklega nær því 30. Ekki spyr ég að því, 
en miklar þakkir fékk ég, það er víst. Og enn og aftur, fararstjórinn 
var óþreytandi fróðleiksbrunnur, virtist vita um öll helstu örnefni, 
svo og nöfn á fjöllum, vötnum, bæjum og hverju sem var. Ótrúlegt! 



LOVÍSA MARÍA SIGURGEIRSDÓTTIR

Pítsusendillinn

Lovísa María Sigurgeirsdóttir fæddist í  
Hrísey 1957 en flutti til Dalvíkur um 

átján ára aldur og hefur búið þar síðan. 
Hún hefur unnið ýmis störf en er nú 

stuðningsfulltrúi í Dalvíkurskóla. Hún hefur 
gefið út tvær barnabækur.

Enginn er fullkominn. Ég er klaufi. Einu sinni var ég að skoða gler-
skál í búð en þá togaði fimm ára gömul dóttir mín í jakkann minn og 
sagði: ,,Mamma viltu ekki kaupa eitthvað óbrjótanlegt.“ Ég semsagt 
brýt hluti frekar oft ef ég þarf á annað borð að handfjatla þá. Svo 
dett ég líka á hausinn. En verra gæti það verið. Ég er sennilega með 
mjög sterk bein. Ég hef aldrei brotnað. Nema ég sé orðin svona lip-
ur við þetta. Fallið er ekki hátt heldur þar sem ég er ekki há í loftinu.

Ég hef alltaf haft gaman af því að vinna. Mjög gaman. Ekki síst ef 
ég er að vinna með skemmtilegu fólki. Fyrsta launaseðilinn fékk ég 
þegar ég var átta ára gömul og fékk leyfi til að salta síld með annarri 
átta ára stelpu. Við söltuðum samtals sex tunnur. Ef til vill var ég þó 
búin að fá laun áður fyrir að passa börn og bera út blöð. Sennilega. 
Ég gleymi því aldrei hve stolt ég var þegar ég keypti mér mitt fyrsta 
úr fyrir mín eigin laun. Ég hef verið heppin í lífinu með flest þau 
störf sem ég hef tekið mér fyrir hendur. Mest og lengst hef ég þó 
unnið við bókhald og skrifstofustörf ýmisskonar. Ég hef líka unnið í 
skóla, í frystihúsi og við þrif í fiskhúsi. Við afgreiðslustörf, á bar, við 
þjónustustörf, á pósthúsi, færaveiðar á trillu og fleira skemmtilegt. 
Eitt sinn fyrir nokkuð mörgum árum hringdi kunningjakona í mig 

og spurði mig hvort mig vantaði ekki smá aukavinnu í kvöld. Þessi 
kona rak ásamt manni sínum pítsustað á efri hæð í stóru húsi. Ég 
hélt nú það. Pítsusendillinn hennar hafði veikst og þau vantaði ein-
hvern til að keyra út pítsurnar. Ég hafði aldrei verið pítsusendill og 
fannst tilvalið að prófa það. Ég dreif mig af stað og var ákveðin í því 
að standa mig. Ég hljóp upp alla stigana í stóra húsinu. Fyrst þessa 
sem voru úti og svo aðra inni í húsinu og var þá komin upp í eldhús-
ið. ,,Góða kvöldið, pítsusendillinn mættur!“ sagði ég brosandi út að 
eyrum. Hjónin tóku á móti mér með hlýju brosi. ,,Gott að heyra. 
Fyrsta pítsan er tilbúin og nú er bara að flýta sér eins mikið og þú 
getur og koma henni á þetta heimilsfang sem er hér á miðanum.“ Ég 
greip rauða hitapokann og tveggja lítra kókflösku og rauk af stað. Ég 
hljóp niður stigana inni og náði að opna útidyrahurðina á ferðinni 
þó hún væri þung. Ég þaut út úr húsinu og þá gerðist það. Ég var 
búin að gleyma tröppunum úti. Ég náði ekki einu sinni fyrstu tröpp-
unni af þremur. Ég missteig mig í stiganum og steinlá. Ég sveif í 
loftinu, brotlenti og fleytti kerlingar eftir steinplaninu álíka tígulega 
og gamalt eikartré sem fellt var vegna þess að það var farið að 
skyggja á útsýnið til austurs. Ég reyndi þó að halda höndunum uppi 
til að passa vel upp á pítsuna og kókið. En vegna þess að ég hélt um 
stútinn á kókinu rakst flaskan af öllu afli í stéttina og kókflaskan 
brotnaði. Kókið frussaðist upp í ermina á peysunni minni og spýttist 
af heiftarlegum krafti upp í gegnum hálsmálið svo að ég varð hold
vot öðrum megin á hausnum. Gott ef annað eyrað á mér var ekki 
hálffullt af kóki. Ég náði að halda rauða hitapokanum uppi enda 
lagði ég aðaláhersluna á það að eyðileggja ekki pítsuna. Eftir að ég 
hafði numið staðar náði ég að brölta á fætur. Ég var hálfvönkuð en 
þó mjög ánægð með að hafa náð að bjarga pítsunni en í nýja kók-
flösku varð ég að ná. Ég krönglaðist upp í eldhús. Ég mætti í dyrnar 
og hjónin litu við. Þau voru fyrst furðu slegin og seinna skelfingu 
lostin á svipinn. ,,Ég datt og braut kókflöskuna… en það er allt í lagi 
með pítsuna“, sagði ég og sýndi þeim rauða hitapokann sem ég hafði 
náð að bjarga. ,,Jæja… það er nú gott… því það er alls ekki í lagi 
með þig“, sagði kunningjakona mín. Þá fyrst leit í niður eftir líkama 
mínum. Ég var rennandi blaut. Tveir lítrar af kóki láku niður eftir 
annarri hliðinni á mér og ég var blaut og klístruð alveg upp á haus. 

Svo leit ég niður og þá fyrst tók ég eftir því að hnén á buxunum 
mínum voru horfin og í staðinn lak blóðið niður sköflungana á mér. 
Höndin sem hélt á tómri kókflöskunni var öll blóðrisa. En pítsan var 
í lagi og það var það sem skipti mestu máli. Ég hef aldrei unnið sem 
pítsusendill eftir þetta.

ritari og Jakob Tryggvason. Varamenn í stjórn eru Ólafur Ólafsson 
og Jón Hlynur Sigurðsson.

Endurskoðandi Þorsteinn E. Arnórsson, til vara Karl Gunnlaugs-
son. 

Ritstjóri Súlna Björn Teitsson (netfang, banna@simnet.is). Í rit-
nefnd með honum sitja Ása Marinósdóttir (asamar02@gmail.com), 
Jón Hjaltason (jonhjalta@simnet.is) og Kristín Aðalsteinsdóttir 
(adalsteinsdottir@gmail.com).

Það dróst úr hömlu að blása til aðalfundar félagsins sem var ekki 

Frá aðalfundi félagsins 12. nóv. 2018. Hér má þekkja frá v. fremst Hallgrím 
Indriðason, Gunnar Helgason, Kristínu Aðalsteinsdóttur, Kristján Þórhallsson og 
Gunnar Frímannsson, en aftan við Kristínu Þorstein Arnórsson og t.h. þar Ásu 
Marinósdóttur, og aftan við Gunnar Frímannsson Svein Jónsson.

Ljósm. Jón Hjaltason.

haldinn fyrr en 12. nóvember að þessu sinni. Vorið á undan brást 
fyrirlesari sem hafði lofað komu sinni. Við það var allur vindur úr 
formanni vorum sem náði sér ekki á strik fyrr en um haustið og þá 
mest fyrir atbeina okkar ágæta ritstjóra, Björns Teitssonar, sem tók 
að sér að flytja erindi á aðalfundinum þar sem hann sagði okkur frá 
guðshúsum í Eyjafjarðarsýslu á síðmiðöldum.

Á aðalfundinum gerðust þau tíðindi að Hermann Óskarsson gekk 
úr stjórninni en hann fluttist búferlum á árinu – því miður – til 
Reykjavíkur. Þar horfum við á eftir góðum liðsmanni með trega og 
miklu þakklæti.

Jóna Friðriksdóttir fékk einróma kosningu í aðalstjórn og Jón 
Hlynur Sigurðsson kom nýr inn sem varamaður. Við megum vænta 
mikils af þeim báðum.

Myndin er að vísu tekin í ársbyrjun 2019 en hvað um það, hún undirstrikar þann 
góða hug sem við höfum fundið í garð hins mikla ritverks um Eyfirðinga fram sem 
ykkur verður senn boðið til kaups. Á myndinni hefur Helgi Jóhannesson, forstjóri 
Norðurorku, t.v., afhent formanni Sögufélags Eyfirðinga og gjaldkera, Jóni Hjalta­
syni og Guðmundi Steindórssyni, styrk sem Norðurorka veitti til að standa straum 
af prentkostnaði við Eyfirðinga fram.

Að þessu sinni ætla ég ekki að fjalla ítarlega um Eyfirðinga 
Stefáns Aðalsteinssonar en vænti þess að þar dragi senn til tíðinda. 
Áætlað er að ritverkið, alls sex bindi, komi út vorið 2019. Við erum í 
óða önn að afla styrkja til að standa undir þessum lokaáfanga. Eyja-
fjarðarsveit, Akureyrarbær og Norðurorka hafa nú þegar lagt í púkk-
ið, auk Hollvinafélags Iðnaðarsafnsins á Akureyri. En betur má ef 
duga skal.

Að öðru leyti hefur starfsemi félagsins verið með hefðbundnu 
sniði á árinu, kannski um of hefðbundnu, að minnsta kosti þegar 
litið er til fjölda félagsmanna. Þar hefur fátt gerst jákvætt en Ólafur 
Ólafsson er maður ekki einhamur enda kann hann skil á réttu og 
röngu og hefur lofað að halda áfram sínu góða starfi til fjölgunar fé-
lagsmanna. En hvernig væri nú að leggja honum lið? Ef hvert okkar 
– og nú fer ég að hljóma eins og gömul grammófónsplata – aflaði 
eins félaga, þá værum við í góðum málum. Væri það ekki flott ára-
mótaheit – þótt komið sé vor – að leggja Sögufélaginu til einn fé-
lagsmann á árinu 2019?

Með bestu kveðjum og þökk fyrir samstarfið

F.h. stjórnar Sögufélags Eyfirðinga
Jón Hjaltason

